
Монгол Улсын Их Хурлын 2012 оны хаврын ээлжит чуулганы нээлтийн ажиллагаа 04 дүгээр сарын 05-ны (Пүрэв гариг) өдөр 11 цаг 05 минутад Чуулганы нэгдсэн хуралдааны танхимд эхлэв. 

Улсын Их Хурлын дарга Д.Дэмбэрэл хуралдааныг даргалав. 


Чуулганы нэгдсэн хуралдаанд ирвэл зохих 76 гишүүнээс нийт  63  гишүүн ирж, 82,8 хувийн ирцтэй байв. Үүнд: 

 


Чөлөөтэй: П.Алтангэрэл, Д.Балдан-Очир, Ж.Батсуурь,  Г.Баярсайхан,  Л.Болд, Л.Гүндалай, Г.Занданшатар,  Д.Очирбат, Д.Оюунхорол,  Ш.Сайхансамбуу,  М.Энхболд

Өвчтэй: Ц.Дашдорж, Р.Раш


Нэг. Улсын Их Хурлын 2012 оны хаврын ээлжит чуулганы нээлтийн ажиллагаа


Хаврын чуулганы нээлтийн ажиллагаанд Монгол Улсын Ерөнхий сайд С.Батболд, Монгол Улсын Ерөнхийлөгчийн Тамгын газрын дарга Д.Баттулга, Нийгмийн хамгаалал, хөдөлмөрийн сайд Т.Ганди, Боловсрол, соёл, шинжлэх ухааны сайд Ё.Отгонбаяр,  Төрийн албаны зөвлөлийн дарга Д.Зүмбэрэллхам, Нийслэлийн Засаг дарга бөгөөд Улаанбаатар хотын захирагч Г.Мөнхбаяр, Монголбанкны Ерөнхийлөгч Л.Пүрэвдорж, Үндэсний статистикийн хорооны дарга С.Мэндсайхан, Улсын Их Хурлын Тамгын газрын Ерөнхий нарийн бичгийн дарга Ц.Шаравдорж, Нарийн бичгийн дарга С.Магнайсүрэн, Улсын Их Хурлын даргын зөвлөх Д.Батмөнх, Улсын Их Хурал дахь Монгол Ардын Намын бүлгийн Ажлын албаны дарга Ш.Бадам, Улсын Их Хурал дахь Ардчилсан Намын бүлгийн Ажлын албаны дарга Б.Болдбаатар, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, Гадаад харилцааны хэлтсийн дарга Ц.Нарантунгалаг, Захиргаа, боловсон хүчний хэлтсийн дарга Л.Пүрэвжав, Мэдээллийн технологи, техник ашиглалтын хэлтсийн дарга Г.Чиндэгсүрэн, Санхүү, аж ахуй үйлчилгээний хэлтсийн дарга Д.Жанчивдорж, Судалгааны төвийн дарга Ц.Норовдондог, Байнгын хороодын ажлын албаны дарга Д.Одсүрэн нар байлцав. 


Мөн Монгол Улсад суугаа гадаад орнуудын Элчин сайдын яам, Дипломат төлөөлөгчийн газрын тэргүүнүүд хуралдааны танхимын дээд лоожинд суусан байлаа. 


Хэвлэл, мэдээллийн сурвалжлагч, сэтгүүлч, зураглаачид танхимд Улсын Их Хурлын гишүүдийн суудлын араар зогсож үйл ажиллагаагаа явуулав. 

Улсын Их Хурлын дарга Д.Дэмбэрэл Улсын Их Хурлын 2012 оны хаврын ээлжит чуулганы ажиллагааг нээж үг хэлсний дараа танхимд Төрийн дуулал эгшиглэж, Улсын Их Хурлын гишүүд болон нээлтийн ажиллагаанд урилгаар оролцогсод босч хүндэтгэл үзүүлэв. 

Нээлтийн ажиллагаа 11  цаг 25 минутад  өндөрлөв.  
Үдээс хойших хуралдаанд ирвэл зохих 76 гишүүнээс нийт  50 гишүүн ирж,  65,7 хувийн ирцтэй байв. Үүнд: 

 


Чөлөөтэй: П.Алтангэрэл,  Х.Бадамсүрэн,  Д.Балдан-Очир,  С.Батболд,  Ж.Батсуурь, Г.Баярсайхан,  Л.Болд, Л.Гүндалай,  Г.Занданшатар, Д.Очирбат, Д.Оюунхорол, Ш.Сайхансамбуу, М.Энхболд


Өвчтэй:  Д.Одбаяр, Р.Раш

Тасалсан: З.Алтай, Н.Алтанхуяг,  Д.Арвин, Х.Баттулга, Д.Зоригт, С.Оюун, Х.Тэмүүжин,  Ч.Улаан,  Д.Хаянхярваа,  Ч.Хүрэлбаатар,  Д.Энхбат
Хоцорсон:  Б.Батбаяр-0.40, Н.Батбаяр- 0.30, Су.Батболд-0.30,  Б.Бат-Эрдэнэ-0.20, С.Баярцогт- 1.30, Р.Буд-0.20, С.Бямбацогт- 0.20, Л.Гантөмөр-0.50, Д.Дамба-Очир- 0.30, Даш.Зоригт- 0.30, Д.Кёкүшюзан Батбаяр- 1.10, Д.Лүндээжанцан-0.20, Э.Мөнх-Очир-0.30, Х.Наранхүү- 0.20,  Ц.Нямдорж- 3.00, Ж.Сүхбаатар- 0.50, А.Тлейхан- 0.20, Д.Тэрбишдагва- 0.30, Ц.Цэнгэл- 0.40, Б.Чойжилсүрэн- 0.20, З.Энхболд- 0.30, С.Эрдэнэ- 1.30.


Улсын  Их Хурлын дарга Д.Дэмбэрэл 2012 оны 4 дүгээр сарын 5-ны өдрийн үдээс хойших нэгдсэн хуралдааныг нээж, хэлэлцэх асуудлыг танилцуулав.


Нэг. Тусгай хяналтын дэд хорооны бүрэлдэхүүнд өөрчлөлт оруулах тухай 
Хэлэлцэж буй асуудалтай холбогдуулан Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал,  зөвлөх М.Тайшир, Аюулгүй байдал, гадаад бодлогын байнгын хорооны зөвлөх Э.Эрдэнэсүрэн нар байлцав.

 
Уг асуудлын талаарх Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн Я.Батсуурь танилцуулав. 


Д.Дэмбэрэл: Тусгай хяналтын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг баталъя.


Зөвшөөрсөн 30


Татгалзсан 
10


Бүгд 

40


75,0 хувийн саналаар тогтоол батлагдлаа.


Улсын Их Хурлын дарга Д.Дэмбэрэл дээрх тогтоолын эцсийн найруулгыг уншиж танилцуулав.


Эцсийн найруулгатай холбогдуулан Улсын Их Хурлын гишүүн Р.Гончигдоржийн асуулт асууж, Улсын Их Хурлын гишүүн Э.Мөнх-Очир, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал нар хариулж, тайлбар хэлэв. 


Улсын Их Хурлын гишүүд Улсын Их Хурлын тогтоолын эцсийн найруулгыг сонсов.


Уг асуудлыг  15 цаг 35 минутад хэлэлцэж дуусав. 


 Хоёр. Байгаль орчныг хамгаалах тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай, Байгаль орчинд нөлөөлөх байдлын үнэлгээний тухай шинэчилсэн найруулга,Ус бохирдуулсны төлбөрийн тухай, Усны тухай шинэчилсэн найруулга, Ойн тухай шинэчилсэн найруулга, Агаарын тухай шинэчилсэн найруулга, Хог, хаядлын тухай, Хөрс хамгаалах, Цөлжилтөөс сэргийлэх тухай, Амьтны тухай хуулийн төслүүд болон холбогдох бусад хуульд нэмэлт, өөрчлөлт оруулах тухай хуулийн төслүүд /Хэлэлцэх эсэх/

Хууль санаачлагчийн илтгэлийг Байгаль орчин, аялал жуулчлалын сайд Д.Цогтбаатар, Байгаль орчин,  хүнс, хөдөө аж ахуйн байнгын хорооны санал, дүгнэлтийг Улсын Их Хурлын гишүүн Б.Бат-Эрдэнэ нар тус тус танилуулав. 

Хэлэлцэж буй асуудалтай холбогдуулан ажлын хэсэгт, Байгаль орчин, аялал жуулчлалын сайд Д.Цогтбаатар, мөн яамны Тогтвортой хөгжил, стратеги төлөвлөлтийн газрын дарга Ц.Банзрагч, Сайдын зөвлөх Ц.Шийрэвдамба, Төрийн захиргаа, удирдлагын газрын дарга Д.Доржсүрэн, Усны газрын дэд дарга Э.Батбаяр, Экологийн цэвэр технологи, шинжлэх ухааны хэлтсийн дарга Д.Энхбат, Ойн үндэстний хорооны нарийн бичгийн дарга Л.Төмөрхүү, Химийн хортой болон аюултай бодисын бодлого зохицуулалтын үндэсний зөвлөлийн нарийн бичгийн дарга Л.Жаргалсайхан,  Эрдэс баялаг, эрчим хүчний дэд сайд Ц.Гарамжав, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал,  зөвлөх Б.Балган, О.Баяраа, Я.Хишигт, Л.Батмөнх, Байгаль орчин, хүнс, хөдөө аж ахуйн байнгын хорооны зөвлөх Б.Мөнхцэцэг, референт Б.Баярмаа нар оролцов.


Хуулийн төслүүдийн талаар Улсын Их Хурлын гишүүн Я.Батсуурь,  Ц.Баярсайхан, Х.Баделхан, Р.Гончигдорж, Ц.Цэнгэл, Ц.Даваасүрэн, Ц.Сэдванчиг, Н.Ганбямба, Д.Тэрбишдагва, Б.Бат-Эрдэнэ, З.Энхболд, Ц.Батбаяр,  Д.Ганхуяг, Д.Дондог, С.Ламбаа, О.Чулуунбат нарын асуусан асуултад, Байгаль орчин, аялал жуулчлалын сайд Д.Цогтбаатар, ажлын хэсгээс  Э.Батбаяр, Ц.Банзрагч, Д.Доржсүрэн,  Ц.Шийрэвдамба, Л.Жаргалсайхан нар хариулж, нэмэлт тайлбар хэлэв.


Улсын Их Хурлын гишүүн Ц.Даваасүрэн, Л.Гансүх нар санал хэлэв. 

Д.Дэмбэрэл: Байгаль орчныг хамгаалах тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай, Байгаль орчинд нөлөөлөх байдлын үнэлгээний тухай шинэчилсэн найруулга, Ус бохирдуулсны төлбөрийн тухай, Усны тухай шинэчилсэн найруулга,  Ойн тухай шинэчилсэн найруулга, Агаарын тухай шинэчилсэн найруулга, Хог, хаягдлын тухай, Хөрс хамгаалах, цөлжилтөөс сэргийлэх тухай, Амьтны тухай хуулийн төслийн болон  холбогдох бусад хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэсэн Байнгын хорооны саналыг дэмжье.

Зөвшөөрсөн 37


Татгалзсан 
4


Бүгд 

41


90,2 хувийн саналаар дэмжигдлээ.

Хуулийн төслүүдийг  анхны хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүлэв.

Бусад: 15.50 цагт Хууль зүй, дотоод хэргийн яамны Дотоод хэргийн их сургуулийн Хилийн албаны сургуулийн сонсогчид,  16.30 цагт  Улсын Их Хурлын гишүүн Ц.Цэнгэл, Э.Мөнх-Очир нарын урилгаар Булган аймгийн Могод сумын Засаг даргын Тамгын газрын ажилчин, албан хаагчид тус тус Улсын Их Хурлын чуулганы үйл ажиллагаатай танилцав.
Хуралдаан 18 цаг 25 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА





Ц.ШАРАВДОРЖ

Тэмдэглэл хөтөлсөн: 

ХУРАЛДААНЫ ТЭМДЭГЛЭЛ 

ХӨТЛӨГЧ







Д.ЦЭНДСҮРЭН
УЛСЫН ИХ ХУРЛЫН 2012 ОНЫ ХАВРЫН ЭЭЛЖИТ ЧУУЛГАНЫ

04 ДҮГЭЭР САРЫН 05-НЫ ӨДӨР /ПҮРЭВ ГАРИГ/-ИЙН
НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Дэмбэрэл: Улсын Их Хурлын эрхэм гишүүд ээ,

Ерөнхий сайд аа,

Хатагтай, ноёд оо!
Улсын Их Хурлын бүрэн эрхийн хугацааны сүүлчийн ээлжит чуулганаа эхлүүлэхээр Та бид хуран цуглаад байна.

   Хаврын чуулган нөхцөл байдлаас улбаалсан өөрийн онцлогтой байдалд явагдах нь тодорхой байна. Ардчилсан төрийн тогтолцооны амин сүнс нь төрийг сонгож байгуулах явдал билээ. Манай ард түмэн төрд төлөөлөгчөө сонгох ээлжит сонголтоо хийх гэж байна. Үүнд зохих бэлтгэл ажил хэрэгтэй. Энэ нь хаврын чуулган биднээс шаргуу, шуурхай ажиллагаа шаардаж байна гэсэн үг ээ.

Бүрэн эрхийн үлдэж байгаа энэ хугацаанд юу хийх вэ гэдгээ товлохоосоо өмнө урьд нь бид ямар ажлыг амжуулж бүтээв, улс орны хөгжилд ямар хувь нэмэр оруулав гэдгээ эргэцүүлж нэг бодох хэрэгтэй байна.

1. Улс орны хөгжил дэвшил эдийн засгийн амжилтад суурилж байна. 2011 оны дүнгээр эдийн засгийн өсөлт 17 хувь боллоо. Цаашдаа ч өсөлтийн өндөр хурд хадгалагдах төлөвтэй байна. Ийм болохоор эдийн засгийн үсрэнгүй хөгжлийн ирээдүйн үр дүнтэй урьдач нөхцөлийг энэ удаагийн Улсын Их Хурал тавьж чадсан гэж баттай хэлэх байна.

2008, 2009, 2010 оныг дамнан Монгол Улсын эдийн засгийн амьдралыг хүндрүүлсэн дэлхийн санхүү, эдийн засгийн хямралыг амжилттай давсан. Энэ талаархи Улсын Их Хурлын бодлого, үйл ажиллагааны туршлага, сургамж нь түүхэн ач холбогдолтой байх болно. Бид цаг алдалгүй олон чухал хууль, шийдвэр гаргаж байж банк, санхүүгийн тогтолцоогоо эрүүлжүүлсэн юм. Хямралын дараа бүтээн байгуулалтын ажил өрнөж, эдийн засагт өсөлт, сэргэлт богино хугацаанд гарсан. Амжилтыг зөвхөн Улсын Их Хурлын бодлого, шийдвэр, Засгийн газрын үйл ажиллагааны үр дүн гэж бид нэг талаас нь туйлшруулахгүй. Өргөн олон түмний хөдөлмөр, зүтгэл, санаачилгын үр дүнгээр энэ нь бас хэмжигдэнэ.

Өнгөрч байгаа дөрвөн жилд Монгол Улсын эдийн засаг, нийгмийн хөгжил, иргэдийн амьдрал ахуйд тодорхой ахиц өөрчлөлт гарсан. Монгол Улсын эдийн засгийн үр ашгийг нэмэгдүүлсэн, бүтээн байгуулалтын ажлыг өрнөлттэй явуулсан, эрх зүйн болон санхүүгийн таатай орчин бүрдүүлсэн нь хамтарсан Засгийн газрыг байгуулж улс төрийн тогтвортой байдлыг хангаж ажилласантай холбоотойг хэн ч үгүйсгэхгүй. Энэ бол энэ удаагийн Улсын Их Хурал онцлогтой нөхцөлд ажилласны нэг илрэл. Нөгөө талаар монголчуудын  нэгдэл нягтралтай, хүч нөлөөтэй байж болохыг харуулах баримт.

Бид улс орны амьдралд нэн чухал ач холбогдолтой Оюутолгой, Тавантолгойн ордыг ашиглах, Малчдын талаар төрөөс баримтлах бодлого, "Монгол мал", "Шинэ бүтээн байгуулалт", Төмөр замын талаар баримтлах бодлого зэрэг томоохон асуудлуудыг шийдвэрлэсэн.

Бүтээн байгуулалтын ажлыг далайцтай өрнүүллээ. Зөвхөн төсвийн хөрөнгөөр 2009 онд 460 тэрбум, 2010 онд 591 тэрбум, 2011 онд 1 их наяд 200 тэрбум төгрөгийн хөрөнгө оруулалт хийсэн бөгөөд 2012 онд 1 их наяд 700 тэрбум төгрөгийн хөрөнгө оруулалт хийж байна.

Дотооддоо жижиг дунд үйлдвэрийг хөгжүүлэх тухай бид их ярьдаг аа. Ажилгүйдлийг багасгах, жижиг дунд үйлдвэрийг хөгжүүлэх асуудал, тодорхой яривал, 2 хүчин зүйлээс шалтгаалж байгааг анзаарч болох байна. Нэг дэх нь, жижиг дунд үйлдвэрийг хөгжүүлэхэд хүрэлцээтэй хөрөнгө төлөвлөж оруулсан байх, хоёр дахь нь, иргэдийн худалдан авах чадавхийг зохих түвшинд нэмэгдүүлэх, эрэлт бий болгох. Энэ удаагийн Улсын Их Хурал аль аль нөхцөлийг хангасан гэж үзэх үндэстэй. Сүүлийн 4 жилд жижиг, дунд үйлдвэрт төсвөөс 260 тэрбум төгрөгийн хөрөнгө оруулалт хийж байна.

2. Эдийн засгийн цар хүрээтэй өсөлтийн үр дүнд жилээс жилд нэмэгдэж байгаа орлогыг иргэндээ хүртээмжтэй, зөв хуваарилах шаардлага тавигдаж байна. Хуваарилалт нь хөдөлмөр, түүний үр дүн, бүтээмжээр хэмжигдэх ёстой. Тэгвэл иргэдээ гэсэн ийм үйл ажиллагаа явагдаж чадсан уу.

Улсын Их Хурлын энэ бүрэн эрхийн хугацаанд цалин, тэтгэвэр хоёр гаруй дахин нэмэгдэж байна. Дундаж цалин 2008 онд 300 мянган төгрөг байсан бол энэ жил 640 мянга болно. Дундаж тэтгэвэр 95 мянгаас 190 мянган төгрөгт хүрнэ. 163 мянган ахмад настны тэтгэврийг нэмэгдүүлэх чиглэлээр зөрүүг нь арилгаж байна.

Мөн олон хүүхэд төрүүлж өсгөсөн эхийг урамшуулах шалгуурыг өөрчилж, жирэмсний таван сартайгаас эхлэн 12 сарын хугацаанд сар тутам олгох тэтгэмжийн хэмжээг 2 дахин нэмэгдүүлсэн нь эх, хүүхдийн эрүүл мэндийг хамгаалахад чиглэсэн наад захын арга хэмжээ болсон юм.

Хэдийгээр хэрэгжүүлэхэд бэрхшээлтэй байсан ч хоёр намын амласан 1.5 сая төгрөг бага, дунд орлоготой иргэдийн амьдралд үлэмж тус үзүүлсэн нь эргэлзээгүй. Жишээ нь, сар бүр 21 мянгаар  хүн бүрт олгож буй 500 мянган төгрөгийг аймгуудын дундаж хүн амаар бодоход нэг аймагт жилдээ 35 тэрбум төгрөг олгожээ. Улсын хэмжээнд 1.7 их наяд төгрөгийг иргэддээ хүртээж байна.

Мал аж ахуйн бүтээгдэхүүний урамшуулалд сүүлийн 3 жилд 40 тэрбум, газар тариаланчдын урамшуулалд 50 шахам тэрбум төгрөг олгогджээ. Энэ бүхний үр дүнд нэг өрхийн сарын дундаж орлого 2011 оны эцсийн байдлаар 623 мянган төгрөг болж, 2008 оныхоос 70,7 хувиар нэмэгджээ.

Төрөөс залуучуудыг мэргэжилтэй болгоход үлэмжхэн анхаарал тавьсан. Их, дээд сургуульд суралцагч 153 мянган оюутан сар тутам 70 мянган төгрөгийн  тэтгэлэгтэй болж, амлалтын 1,5 сая төгрөгөө бүрэн авах боломжтой болов. Энэ бүхэн нь залуусаа улс орны ирээдүй гэсэн утгаар харсан ирээдүй цагийн хөрөнгө оруулалт юм. Мэргэжлийн сургалт, үйлдвэрлэлийн төвд суралцагчдыг цаашид илүү дэмжих шаардлага бий. Залуучууд нарийн мэргэжил эзэмшсэн тохиолдолд л баталгаатай ажлын байртай байх болно.

3. Улсын Их Хурлаас төсөв, мөнгө санхүүгийн бодлогыг зохистой явуулах нь улс орноо хөгжил дэвшилд хөтлөх төрийн нэн чухал зохицуулалт юм. Эргэлзээ, шүүмжлэлүүд тал талаас гарч үр дүн муу байх болно гэсэн таамгууд байсан ч 2008 оноос эхлэн авч хэрэгжүүлж байгаа төсөв мөнгөний бодлого эцсийн дүндээ зөв гэдэг нь амьдрал дээр бэлхнээ харагдана.

Улсын Их Хурал төсөв, мөнгөний бодлогын асуудлыг маш няхуур авч хэлэлцэж байсан. Ингэснээрээ эдийн засагт халалт үүсэх, инфляц хэмээс хэтрэх аюулыг зайлуулж байв. Энэ талаар манай орны эрдэмтэд, судлаачид, шүүмжлэгчид болон олон улсын валют санхүү, эдийн засгийн байгууллагуудын мэргэжилтнүүдийн санал зөвлөмжийг анхааралтай авч үзэж байлаа. "Хүний хөгжил" санг төсвөөс тусад нь бие даалган хуульчилснаар төсвийн нэг хэсгийг зөвхөн иргэндээ зориулах боломж олголоо. Иргэдийн мөнгөн хадгаламжид төрөөс баталгаа гаргаж өгсөн нь ач холбогдолтой болсон юм.

Уул уурхайн орлогоос хамааралтай эдийн засгийн тэлэлт, төсвийн зарлага хоёрын балансыг хангахын тулд төсвийн тогтворжуулалтын санг тусад нь байгуулав. Улсын төсвийн хуваарилалт, зарцуулалтыг тойрсон маргааныг цэгцлэх, шат шатанд эдлэх эрх, үүргийн хуваарилалтын шинэ зарчим тогтоож Төсвийн хуулийг батлан гаргасан.

4. Иргэний нийгмийн байгууллагын зүгээс багагүй шүүмжлэлтэй ханддаг, мөн иргэд амьжиргааны алив зүйлээс ч илүүд үздэг асуудал бол нийгэмд шударга ёс тогтоох тухай шаардлага юм. Энэ талаар Улсын Их Хурал хэд хэдэн чухал хууль, шийдвэр гаргасан.

Төрийн өндөр албан тушаалтан-Улсын Их Хурал, Засгийн газрын гишүүд бид өөрсдөө өнөөг хүртэл ёс зүйн дүрэмгүй байсан дутагдлаа засаж Ёс зүйн дүрэмтэй болсон. Өнөөгийн шинэ шаардлагад нийцүүлэн Улсын Их Хурлын Ёс зүйн дэд хорооны дүрмийг батлан мөрдүүлэв. Ингэснээр төрийн өндөр албан тушаалтнууд тогтоосон хэм хэмжээнд төрийн албаны ёс зүйг хэрхэн баримталж байгаад иргэд, сонгогчдын зүгээс хяналт тавих боломж бүрдэв.

Мөн Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуулийг баталсан. Монгол Улсын Их Хурлын Сонгуулийн тухай хуулинд мөнгө, эд бараа, элдэв бусармаг аргаар сонгогчдын санал татах оролдлогыг хаалаа. Энэ бүхний ирээдүйн ач холбогдол бүр ч өндөр юм.

Эрхэм гишүүд ээ,

Иргэд, сонгогчид Улсын Их Хурлын үйл ажиллагааг ихэд анхаарч "асуудал шийдэх газар нь мөн" хэмээн үзэж ханддаг болсон нь Монголын парламентын нэр хүндийн өсөлт юм.

Улсын Их Хуралд 2010-2011 онд нийтдээ 19740 иргэд, сонгогчид санал хүсэлтээ ирүүлжээ. Тэд эх орныхоо хөгжил дэвшлийн төлөө санал бодлоо илэрхийлсний зэрэгцээ нийгэмд бугшсан ноцтой дутагдлыг ч гарган тавьж байна.

Нэгд. Иргэд цалин, тэтгэвэр нэмлээ гэж нааш харж баярлавч зах, дэлгүүр хоршооны "тэнгэрт хадсан" үнэтэй тулгарч, урам нь хугарч, сэтгэл нь гонсойдог байна.

Суурь үнэ болсон шатахууны үнэ эрс нэмэгдсэн явдал ард түмний амьдралд ихээхэн дарамт учруулав. Төрөөс шатахуунд ногдуулсан татварыг чөлөөлсөн арга хэмжээ нь ард түмэнд өгөөжтэй байх ёстой атал ач холбогдлоо алдаж, харин ч энэ чиглэлийн бизнес эрхэлдэг компаниудад үнээ үгсэн нэмэгдүүлэх боломж олгожээ. Цалин, тэтгэврийг нэмэгдүүлсэн төр засгийн арга хэмжээг "буцаагаад ард түмнээс булааж залгих" бизнесийн энэ мэт заль мэх эрээ цээрээ алдах болов.

Үнийн хөөрөгдөл нь мах, махан бүтээгдэхүүний нийлүүлэлт, түүний хомсдолоос үүдэлтэйг байнга хэлж анхааруулсаар атал, буянт малын баялаг өв уламжлалтай Монгол оронд махны үнэ монгол хүний сэтгэлд багтамгүй, хүлээн зөвшөөрөх ч аргагүй түвшинд өсч байна. Үүнийг чухамдаа үнийн галзуурал гэхэд хилсдэхгүй. Энэ бүхнийг ард иргэд харж бухимдаж байна. Зарим компанийн эзэд, төрийн хариуцлагагүй албан тушаалтнуудын буруутай үйл ажиллагаатай холбоотой иймэрхүү үйлдлүүдийг таслан зогсоох ёстой.
Хоёрт. Байгалийн баялгийг ашиглахтай холбогдож "нийгмийн цөөн хэсэг шударга бусаар өрмийг нь хамж, харин ард түмэнд хусам нь үлдэж байна, манай үндэсний зарим компани, аж ахуйн нэгж гадаадынхантай хуйвалдан орлогоо нуух, ашигтай бизнесээ гадныханд алдах, улмаар улсыг хохироох явдал нуугдах боллоо" гэсэн шүүмжлэл олонтаа гарч байна. Дэд бүтэц, байгалийн баялгийг боловсруулах үйлдвэрүүдийг барьж байгуулах, тухайлбал, зэс хайлуулах, газрын тос боловсруулах талаар УИХ-аас гаргасан шийдвэр ажил хэрэг болохгүй байгаагийн учир шалтгаан юунд оршиж байна вэ? Гагцхүү хариуцсан хүмүүс зүтгэл, чармайлт гаргахын оронд "өөрт ашигтай" талыг урьтал болгодгоос төрийн бодлого, шийдвэр саармагжин замхарч байдаг байна. Үүнийг л эх орон, ард түмнээ бодоогүй ёс зүйгүй үйлдэл гээд байгаа юм. Зүй нь уул уурхайн бүтээгдэхүүнийг үйлдвэрлэн, орлогыг өөртөө хүртэж суухыг сүйхээчлэн санаачлах ёстой байв. 
Гуравт. Төрийн албан хаагчдаас иргэдийг чирэгдүүлэх, санал хүсэлтэд хайнга хандах, өнгө мөнгө, тал тохой татах явдал түгээмэл байгаа нь мөн л УИХ-д ирүүлсэн иргэдийн санал, хүсэлтээс тодорхой харагдаж байна. Энэ талаар хэвлэл мэдээллээр байнга бичиж сануулж байгаа билээ.

Эдгээрийг дурдахдаа би манай оронд бүх зүйл болж бүтэхгүй байгаа мэтээр хэт туйлшруулж ярих нь ч үнэнд нийцэхгүй гэдгийг бас тэмдэглэе.

Иргэдийн дүргүйцэл бухимдал, эргэлзээ төрүүлсэн асуудлуудад дүгнэлт хийж, Засгийн газар, агентлагууд, нийслэл, аймгуудын зүгээс зориуд анхаарч, засч залруулах талаар шийдвэртэй ажиллах хэрэгтэй.

Энэ хавар бидэнд хийх ажил, шийдвэрлэх асуудал цөөнгүй байна. Чуулганаар Монгол Улсын 2013 оны төсвийн хүрээний мэдэгдэл, 2014-2015 оны төсвийн төсөөлөл, эдийн засаг, нийгмийг 2013 онд хөгжүүлэх үндсэн чиглэл, 2011 оны үндсэн чиглэлийн хэрэгжилт, Засгийн газрын санхүүгийн байдлын талаархи мэдээлэл зэрэг улс орны хөгжлийн чиг хандлагыг тодорхойлох бодлогын нэн чухал асуудлуудыг авч хэлэлцэнэ. Улсын их Хурлын намрын чуулганаар хэлэлцэж шийдвэрлээгүй зарим асуудлыг хаврын чуулганы хэлэлцэх дараалалд орууллаа. Улсын Их Хурлын ээлжит сонгууль товлон зарлах болно. Улсын Их Хурлын болон орон нутгийн сонгуулийг хамтад нь явуулах боломжгүй, ийнхүү зохион байгуулах нь ач холбогдол багатай гэдгийг сонгогчидтой уулзахдаа Та бид олонтаа сонссон байх аа. Энэ асуудлыг ч хэлэлцэж нэг мөр шийдвэрлэх болно.

Улсын Их Хурлын эрхэм гишүүд ээ,

Улсын Их Хурлын 2012 оны хаврын ээлжит чуулганы ажиллагаа нээснийг мэдэгдье. /Төрийн дуулал эгшиглэв/.

Үдээс өмнөх хуралдаан 11 цаг 25 минутад завсарлав. 

Үдээс хойших хуралдаан 15 цаг 20 минутад эхлэв. 

Д.Дэмбэрэл:  Гишүүд ирцэндээ оръё. 


Энэ өдрийн амар амгаланг айлтгая.  Хаврын ээлжит чуулганы 2012 оны 4 дүгээр сарын 5-ны өдрийн үдээс хойших нэгдсэн хуралдааныг нээснийг мэдэгдье.


Хэлэлцэх асуудлыг танилцуулъя.  Тусгай хяналтын дэд хорооны бүрэлдэхүүнд өөрчлөлт оруулах тухай, Байгаль орчныг хамгаалах тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай, Байгаль орчинд нөлөөлөх байдлын үнэлгээний тухай шинэчилсэн найруулга,  Ус бохирдуулсны төлбөрийн тухай, Усны тухай шинэчилсэн найруулга, Ойн тухай шинэчилсэн найруулга, Агаарын тухай шинэчилсэн найруулга, Хог, хаядлын тухай, Хөрс хамгаалах, Цөлжилтөөс сэргийлэх тухай, Амьтны тухай хуулийн төслүүд болон холбогдох бусад хуульд нэмэлт, өөрчлөлт оруулах тухай хуулийн төслүүд, хэлэлцэх эсэх, Байгаль орчны бодлогын шинэчлэлийн стратеги батлах тухай Улсын Их Хурлын тогтоолын төсөл, хэлэлцэх эсэх, Усны нөөцийг бохирдлоос хамгаалах, усны бохирдлын хяналтын тухай хуулийн төсөл холбогдох бусад хуульд нэмэлт, өөрчлөлт оруулах тухай хуулийн төслүүд, хэлэлцэх эсэх,  Монгол Улсын Засгийн газар, Бүгд Найрамдах Австри Улсын Засгийн газар хооронд байгуулсан Санхүүгийн хамтын ажиллагааны хэлэлцээрийг соёрхон батлах тухай хуулийн төсөл, эдгээр асуудлууд байна. 


Хэлэлцэх асуудалд оръё.


Тусгай хяналтын дэд хорооны бүрэлдэхүүнд өөрчлөлт оруулах тухай 


Улсын Их Хурлын гишүүн Ганбямба Тусгай хяналтын дэд хорооны бүрэлдэхүүнд орох санал гаргасныг үндэслэн Улсын Их Хурал дахь МАН-ын бүлэг санал ирүүлсэн байгаа.  Энэ тухай асуудлаар Байнгын хорооны санал, дүгнэлтийг сонсох юм байгаа биз дээ? 


Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн Я.Батсуурь танилцуулна. Батсуурь гишүүнийг индэрт урьж байна.


Я.Батсуурь: Улсын Их Хурлын дарга, эрхэм гишүүд ээ

Монгол Улсын Их Хурлын тухай хуулийн 7 дугаар зүйлийн 7.1.7 дахь заалт, Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн  14.4-т заасны дагуу Аюулгүй байдал, гадаад бодлогын байнгын хороо  2012 оны 2 дугаар сарын 13-ны өдрийн хуралдаанаараа Тусгай хяналтын дэд хорооны бүрэлдэхүүнд өөрчлөлт оруулах тухай асуудлыг хэлэлцлээ.


Монгол Улсын Их Хурал дахь МАН-ын бүлгээс Тусгай хяналтын дэд хорооны гишүүнээр Улсын Их Хурлын гишүүн Наваансамдангийн Ганбямбын нэрийг дэвшүүлснийг Аюулгүй байдал, гадаад бодлогын байнгын хорооны хуралдаанд оролцсон гишүүдийн олонхи дэмжиж, Улсын Их Хурлын чуулганы нэгдсэн хуралдаанд оруулах нь зүйтэй гэж үзэв.


Тусгай хяналтын дэд хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг та бүхэнд тараасан болно.


Улсын Их Хурлын эрхэм гишүүд ээ

Тусгай хяналтын дэд хорооны бүрэлдэхүүнд өөрчлөлт оруулах тухай асуудлаар тус Байнгын хорооноос гаргасан санал, дүгнэлтийг хэлэлцэн, Улсын Их Хурлын тогтоолын төслийг баталж өгөхийг  хүсье.


Анхаарал тавьсанд баярлалаа.


Д.Дэмбэрэл: Батсуурь гишүүнд баярлалаа.


Байнгын хорооны дүгнэлтээс асуух асуулттай гишүүд байна уу? Алга байна.


Улсын Их Хурлын тогтоол


Тусгай хяналтын дэд хорооны бүрэлдэхүүнд өөрчлөлт оруулах тухай

Монгол Улсын Их Хурлын тухай хуулийн 7 дугаар зүйлийн 7.1.7 дахь заалт, Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн  14.4 дэх хэсгийг үндэслэн Монгол Улсын Их Хурлаас Тогтоох нь:

 
1.Улсын Их Хурлын гишүүн Наваансамдангийн Ганбямбыг Тусгай хяналтын дэд хорооны гишүүнээр баталсугай.

 
2.Энэ тогтоолыг 2012 оны 4 дүгээр сарын 5-ны өдрөөс эхлэн дагаж мөрдсүгэй гэсэн тогтоол байна.

Тогтоолыг баталъя гэсэн санал хураалт явуулъя. 

40 гишүүн санал хураалтад оролцож,  30 гишүүн зөвшөөрч, 75 хувийн саналаар тогтоол батлагдлаа.

Сая миний уншсан тогтоол дээр эцсийн найруулгын саналтай гишүүн байна уу? 

Р.Гончигдорж:  З гишүүнтэй. Тэгэхээр зэрэг нэг гишүүний орон гарсан тохиолдолд шинээр Ганбямба гишүүн томилогдож байгаа гэж ойлгож байгаа. Тэгэхээр зэрэг тэр шийдвэр нь яаж хэлбэржих юм бэ? Наад тогтоол дотор чинь өөрөө чөлөөлсүгэй, тэгээд Байнгын хорооны даргаар сонгогдсонтой холбогдуулаад, эсхүл өөрөө санал тавьсан юм уу? Мөнх-Очир дарга. Өөрөө санал тавьсан юм уу? эсхүл Байнгын хорооны даргаар сонгогдсон учраас чөлөөлөгдсөн үү? Тэр чөлөөлөлтийн тухай асуудал нь энэ томилсонтойгоо хамт л байх ёстой гэж ойлгож байна. Мөнх-Очир дарга өөрөө хариулах уу? 

Д.Дэмбэрэл: Мөнх-Очир гишүүн
Э.Мөнх-Очир: Чөлөөлөх асуудлыг дарга болсноор  гээд  шууд энэ хуралдаанд ороод тэгээд л чөлөөлөх асуудал явчих юм билээ. Ганбямба гишүүнийг манай Байнгын хороон дээр ярьчихсан. Процедур юм байгаа бол шийдэж болох байхаа. Би Тамгын газраас үүнийг лавлах нь зүйтэй болов уу гэж бодож байна.

Д.Дэмбэрэл: Тамгын газраас саяны Гончигдорж гишүүний тавьсан асуултад тодруулаад нэмээд хариулъя.

Д.Насанжаргал: Энэ Тусгай хяналтын дэд хорооны бүрэлдэхүүнд өөрчлөлт оруулж байгаа асуудлыг Мөнх-Очир гишүүнийг Аюулгүй байдал, гадаад бодлогын байнгын хорооны дарга болсонтой холбогдуулж, энэ чөлөөлөгдөх асуудал хөндөгдөж яригдаагүй. Гэхдээ Мөнх-Очир гишүүн энэ Дэд хорооны бүрэлдэхүүнд байж байгаад Байнгын хорооны даргаар сонгогдсон учраас эндээс уг нь чөлөөлөгдөх ёстой.  Хэрвээ тухайн Байнгын хорооны харъяаллаас гарсан тохиолдолд автоматаар чөлөөлөгдсөнд тооцдог, Дэд хорооны бүрэлдэхүүнээс. Бид нар  уг тогтоолыг ёсчлохдоо, хэрвээ Их Хурал зөвшөөрөх юм бол Ганбямба гишүүнийг Дэд хорооны бүрэлдэхүүнээр батлахдаа, дээр нь хийж өгөх ийм  шаардлага гараад байна. Тогтоолдоо давхар хийх ийм л шаардлага гараад байна.

Д.Дэмбэрэл: Тогтоолын редакци, Гончигдорж гишүүн
Р.Гончигдорж: Редакци дээрээ эхлээд Тусгай хяналтын дэд хорооны гишүүн Мөнх-Очир нь Аюулгүй байдал, гадаад бодлогын байнгын хорооны даргаар томилогдсонтой холбогдуулж, Тусгай хяналтын дэд хорооны гишүүнээс чөлөөлсүгэй нэг зүйлтэй.

Хоёрдугаарт нь, Ганбямбыг Тусгай хяналтын дэд хорооны гишүүнээр баталсугай гэсэн ийм хоёр заалттай тогтоол болгож найруулгыг нь хийе.

Д.Дэмбэрэл:  Мөнх-Очир гишүүн Байнгын хорооны даргаар томилогдсонтой холбогдуулан Тусгай хяналтын дэд хорооноос чөлөөлсүгэй гэсэн нэгдүгээр заалтыг редакциар нэмээд оруулъя гэж байна. 

Энэ дээр өөр саналтай гишүүн байна уу? Алга байна. Редакцийг ингэж найрууллаа. 

Хоёрт нь, Ганбямба гишүүнийг Тусгай хяналтын дэд хорооны гишүүнээр баталсугай гэж заалаа. Энэ тогтоол өнөөдрөөс эхлээд хүчин төгөлдөр болно гэж З дахь заалт нь байгаа.

Гишүүдэд баярлалаа.

Дараагийн асуудалд оръё.

Хоёр. Байгаль орчныг хамгаалах тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай, Байгаль орчинд нөлөөлөх байдлын үнэлгээний тухай шинэчилсэн найруулга,  Ус бохирдуулсны төлбөрийн тухай, Усны тухай шинэчилсэн найруулга, Ойн тухай шинэчилсэн найруулга, Агаарын тухай шинэчилсэн найруулга, Хог, хаядлын тухай, Хөрс хамгаалах, Цөлжилтөөс сэргийлэх тухай, Амьтны тухай хуулийн төслүүд болон холбогдох бусад хуульд нэмэлт, өөрчлөлт оруулах тухай хуулийн төслүүд /Хэлэлцэх эсэх/

Хууль санаачлагчийн илтгэлийг Байгаль орчин, аялал жуулчлалын сайд Цогтбаатар танилуулна. Цогтбаатар сайдыг индэрт урьж байна.

Д.Цогтбаатар: Улсын Их Хурлын эрхэм дарга, Улсын Их Хурлын эрхэм гишүүд ээ
Улсын Их Хурлаас баталсан Монгол Улсын Засгийн газрын 2008-2012 оны үйл ажиллагааны хөтөлбөрийн 4.1.1-д, хууль, тогтоомжийн төсөл боловсруулахад шинжлэх ухааны үндэслэлтэй, боловсруулалтын шаардлагыг сайтар хангасан байх зарчмыг баримтлан эрх зүйн шинэтгэлийг гүнзгийрүүлж, Монгол Улсын хүчин төгөлдөр үйлчилж буй хууль тогтоомжийн төлөв байдлыг судлан тодорхойлж, хийдэл, давхардал, зөрчлийг арилгах замаар хуулийг боловсронгуй болгоно хэмээн заасан болно.

Энэхүү зорилтыг хэрэгжүүлэх зорилгоор Засгийн газар  2010 онд хуулийн давхардал, зөрчил, хийдлийг арилгах зарим арга хэмжээний тухай 68 дугаар тогтоолыг баталсан билээ. Эдгээр тогтоол, шийдвэрүүдийг хэрэгжүүлэх зорилгоор эхний ээлжийн 18 хуулийн давхардал, хийдэл, зөрчлийг арилган, эдгээр хуулийг системчлэн 8 хууль болгож, шинээр 2 хуулийн төслийн боловсруулан танилцуулж байна.

Хуулийн төслийг боловсруулахдаа Хууль зүй, дотоод хэргийн сайдын 2010 оны 84 дүгээр тушаалаар баталсан аргачлалыг баримталсан болно. 

Эрх зүйн шинэчлэлийн төслийг боловсруулахдаа улс, үндэстнийхээ тогтвортой хөгжлийг хангах, эдийн засгийн үр ашигтай, хариуцлагатай, байгаль орчиндоо зохистой хөгжлийг дээдлэх, байгаль орчны аудитыг олон улсын стандартын дагуу нэвтрүүлэх, бохирдуулагч нь хохирлыг нөхөн төлөх, нутгийн иргэд нь байгалиа хамгаалах, байгалийн нөөц баялгийн үнэлэмжийг нэмэгдүүлэх, байгаль хамгаалах ажлын тогтвортой эх үүсвэрийг бий болгох, нөөцийн тогтвортой менежментийг төлөвшүүлэх зэрэг зах зээлийн эдийн засгийн түгээмэл зарчмыг баримталж, төслүүдийг боловсрууллаа.

Нэг. Байгаль орчныг хамгаалах тухай хуульд нэмэлт, өөрчлөлт оруулах тухай хуулийн төслийн талаар:

Хууль бус үйл ажиллагааны улмаас байгаль орчинд учруулсан хохирлыг аливаа субъект нөхөн төлдөг байх. Бүх шатны Засаг даргын байгаль орчныг хамгаалах үүргийг нэмэгдүүлэх, хууль тогтоомж зөрчигсдөд хүлээлгэх хариуцлагыг чангатгах, байгалийн нөөцөөс амьжиргаа нь шууд хараат байдаг хөдөөгийн иргэдийн байгаль хамгаалах, байгалийн нөөц ашиглах тогтолцоог бий болгох зорилгоор иргэд сайн дурын үндсэн дээр нэгдэж, нөхөрлөл байгуулах замаар оршин суугаа газар нутгийнхаа байгаль орчин, түүний нөөц баялгийг хариуцан хамгаалж, давуу эрхтэйгээр эзэмшиж, ашиглаж болох зэрэг ач холбогдолтой хэд хэдэн нэмэлт, өөрчлөлтийг оруулж байна.

Хоёр. Байгаль орчинд нөлөөлөх байдлын үнэлгээний тухай хуулийн шинэчилсэн найруулгын төслийн талаар:

Уг хуулийн шинэчилсэн найруулгын төсөлд  Байгаль орчны стратеги үнэлгээний ерөнхий шаардлага, стратеги үнэлгээг гүйцэтгэх, тайланг боловсруулах, хэлэлцэх, шийдвэр гаргах, мэдээлэхтэй холбогдсон харилцааг шинээр тусгаж орууллаа.

Байгаль орчинд нөлөөлөх байдлын үнэлгээнд олон нийтийн оролцоог хангах, хэрэгжилтэд хяналт тавих, хянан магадлагаа хийхтэй холбогдсон зохицуулалтыг боловсронгуй болгоно.

Гурав. Байгалийн нөөц ашигласны төлбөрийн тухай хуулийн төслийн талаар:

Байгалийн ургамал ашигласны төлбөрийн тухай, Ус, рашааны нөөц ашигласны төлбөрийн тухай, Агнуурын нөөц ашигласны төлбөр, Ан, амьтан агнах, барих зөвшөөрлийн хураамжийн тухай, Ойгоос хэрэглээний мод, түлээ бэлтгэх, ашигласны төлбөрийн тухай, Байгалийн нөөц ашигласны төлбөрийн орлогоос байгаль орчныг хамгаалах, байгалийн нөөцийг нөхөн сэргээх арга хэмжээнд зарцуулах хөрөнгийн хувь хэмжээний тухай хуулиудаар Байгалийн нөөц ашигласны төлбөртэй холбогдсон харилцааг тус тусад нь зохицуулж байгаа бөгөөд байгалийн баялаг ашиглах асуудлаар нэгэн ижил зохицуулалттай эдгээр хуулиудыг нэгтгэж, Байгалийн нөөц ашигласны төлбөрийн тухай хуулийн төслийг боловсруулав. 

Дөрөв. Хөрс хамгаалах, цөлжилтөөс сэргийлэх тухай хуулийн төслийн талаар:

Манай оронд ХХ зууны хоёрдугаар хагасаас эхлэн газар тариалан, уул уурхай, зам тээвэр, хот тосгоны зориулалтаар газрыг эрчимтэй ашигласан эхэлснээс хөрсөнд үзүүлэхүйц сөрөг нөлөөлөл нэмэгдэж, хөрсний бүтэц алдагдах, үржил шим нь буурах, бэлчээрийн талхагдал үүсэх, цөлжих зэрэг сөрөг нөлөөлөл үүсч байна. Иймд хөрсний элэгдэл, эвдрэл, цөлжилт үүсгэж буй сөрөг нөлөөллөөс урьдчилан сэргийлэх, элэгдэл, эвдрэл, бохирдлыг бууруулах, цөлжилтөөс сэргийлэх арга хэмжээ авах, хүн амын эрүүл, аюулгүй, таатай орчныг бүрдүүлэх, байгаль орчныг хамгаалахад хариуцлагын тогтолцоог бий болгоно.

Тав. Усны тухай хуулийн шинэчилсэн найруулгын тухай:

Усны тухай хуулийн шинэчилсэн найруулгын төсөлд усны нөөцийн нэгдсэн менежментийг хэрэгжүүлэх үүрэг бүхий сав газрын захиргааг ажиллуулах,  Усны асуудал эрхэлсэн Засгийн газрын эрх бүхий байгууллагын үүрэгт усны ашиглах боломжит нөөцийг тогтоосны үндсэн дээр сав газрын захиргаа ус ашиглах зөвшөөрлийг олгох, усны нөөцийн төлөв байдал, чанарыг тодорхойлон үнэлгээ өгөх, нөөцийн хэмжээ чанарыг хяналт шинжилгээний улсын сүлжээг байгуулах зэрэг зохицуулалтыг шинээр тусгав.

Ус ашиглагчийн хүлээх үүргийн зохицуулалтыг шинээр оруулав. Усны нөөцийг хэмнэлттэй ашиглах техник, технологи хэрэглэх санал санаачилгыг урамшуулан дэмжих, газрын доорх усны нөөцийг хэмнэлттэй ашиглах, усны нөөцийг бохирдохоос хамгаалах, усны сан бүхий газар, усны эх үүсвэрийг хамгаалахад зориулагдах санхүүгийн эх үүсвэрийг бүрдүүлэх юм.

Мөн ус ашиглагчийн зохистой хэрэглээг хэвшүүлэх зорилгоор хоногт ашиглах усны нормативт хэмжээнээс хэтэрсэн тохиолдолд ус ашигласны төлбөрийг шатлан өсгөх хэлбэрээр нэмэгдүүлэх зохицуулалтыг шинээр тусгав. 

Ус, рашааныг ашигласны төлбөрийн орлого, ус ашигласны бохирдуулсны төлбөрийн орлогыг усны нөөцийг хамгаалах, бохирдлыг арилгахад зарцуулах талаар эрх зүйн зохицуулалт бий болно. 

Зургаа. Ус бохирдуулсны төлбөрийн тухай хуулийн төслийн талаар:

Ус бохирдуулсны төлбөрийн тухай хуульд ус ашиглагч буюу ус бохирдуулж байгаа иргэн, аж ахуйн нэгж, байгууллага хаяж байгаа бохир усаа стандартын дагуу цэвэршүүлэх тоног төхөөрөмжтэй байх. 

Усны бохирдлоо хянах дотоодын хяналттай байх, бохир усны хяналтыг бие даан явуулах. Мэдээллийг холбогдох мэргэжлийн байгууллагад илгээх, ус бохирдуулагч ус бохирдуулсны төлбөр төлөх, төлбөрийн хэмжээг хаягдал усны стандартыг үндэслэн Засгийн газар тогтоох, мөн зөвшөөрсөн стандартаас давсан бохир усанд нөхөн төлбөр төлөхөөр тусгасан байгаа.

Долоо. Ойн хуулийн талаар:

Ойн тухай, ой хээрийг түймрээс хамгаалах тухай хуулиудыг нэгтгэн, Ойн тухай хуулийн төслийг боловсруулав.

Ойг хамгаалах эдийн засгийн хөшүүрэг, санхүүжилт, ойн баялаг, ойн дагалт нөөцийг ашигласны төлбөр, хураамж, ойн баялгийг нөөц ашиглах эрхийн бичиг олгосны хураамж, ой хээрийн түймрээс хамгаалах, урьдчилан сэргийлэх, ой хээрийн түймрийн шалтгаан гаргасан этгээд, учирсан хохирлыг тогтоох, ой хээрийн түймрийн талаарх мэдээ, тайлан, иргэн, нөхөрлөл, аж ахуйн нэгж байгууллага нь өөрийнхөө  хууль бус үйл ажиллагааны улмаас ойн сан, түүний нөөцөд учруулсан шууд хохирлыг нөхөн төлүүлэх талаар болон хууль тогтоомж зөрчигсдөд хүлээлгэх хариуцлагыг хөдөлмөрийн хөлсний доод хэмжээтэй уялдуулан нэмэгдүүлэхээр хуулийн төсөлд тусгасан байгаа болно.

Найм. Амьтны тухай хуулийн төслийн талаар:

Амьтны аймгийн тухай, Ан, агнуурын тухай хуулиудыг нэгтгэн Амьтны тухай хуулийн төслийг боловсруулав.

Амьтан хамгаалах хэлбэр, нэн ховор, ховор амьтныг хамгаалах, амьтныг сэргээн нутагшуулах, агнуурын амьтан агнах, барихыг хориглох хугацаа, агнуурын амьтан агнах, барихад хориглох арга, зэвсэг хэрэгсэл, Агнуурын амьтан агнах, барихтай холбогдсон зарим үйл ажиллагааг хориглох, амьтны гаралтай түүхий эдийг худалдах, худалдан авахыг хориглох, ан амьтныг хамгаалах, өсгөн үржүүлэх зохистой ашиглахтай холбогдсон харилцааг энэ хуулиар зохицууллаа.
Ес. Хог хаягдлын тухай хуулийн төслийн талаар:

2000 онд батлагдсан Аюултай хог хаягдлын импорт, хил дамжуулан тээвэрлэлтийг хориглох, экспортлох тухай,  2003 онд батлагдсан Ахуйн болон үйлдвэрлэлийн хог хаягдлын тухай,  2009 онд батлагдсан зарим нийлэг хальсан уутны хэрэглээг хориглох тухай хуулиудыг нэгтгэн Хог хаягдалтай холбогдсон нийтлэг харилцааг зохицуулсан Хог хаягдлын тухай хуулийн төслийг боловсрууллаа.

Хог хаягдлын тухай хуулийн төсөлд хог хаягдлыг анхан шатанд ангилан ялгах тогтолцоог бүрдүүлэх, төвлөрсөн цэг дээр хог хаягдлыг дарж булах хэмжээг багасгахын тулд юуны түрүүнд хог хаягдлыг эх үүсвэр дээр нь багасгах, дараа нь дахин ашиглах, эцэст нь түүхий эдийн эх үүсвэр болгон дахин боловсруулах үйл ажиллагааны зохицуулалт бий болно.

Арав. Агаарын тухай хуулийн төслийн талаар: 

 Агаарын тухай хууль, Нийслэлийн агаарын бохирдлыг бууруулах тухай хуулиудыг нэгтгэн Агаарын тухай хуулийг боловсруулав.

Агаарын тухай хуулийн шинэчилсэн найруулгын төслөөр хүрээлэн байгаа агаарыг хамгаалах, бохирдохоос урьдчилан сэргийлэх, агаар бохирдуулах бодисын хаягдлыг бууруулж, хяналт тавих, агаарын бохирдлыг бууруулахад чиглэсэн арга хэмжээг авч, хэрэгжүүлэхтэй холбогдсон харилцааг зохицуулах бөгөөд төсөлд агаарын бохирдлыг бууруулах чиглэлээр иргэдэд урамшуулал, дэмжлэг үзүүлэх зохицуулалтыг тусгасан болно.

Дээр дурдсан хуулиудыг одоогийн мөрдөж байгаа бусад хуулиудтай уялдуулах зорилгоор холбогдох хуулиудад өөрчлөлт оруулах тухай хуулийн төслүүдийг хамтад нь боловсруулаад байна.

Эдгээр хуулиуд батлагдсанаар нэг салбарын ижил зохицуулалт бүхий олон хуулийг нэгтгэж, хууль хоорондын давхардал зөрчил арилж, уялдаа холбоо сайжрах болно.

Анхаарал тавьсанд баярлалаа.

Д.Дэмбэрэл: Цогтбаатар сайдад баярлалаа.

Байнгын хорооны санал, дүгнэлтийг сонсъё. Байгаль орчин, хүнс, хөдөө аж ахуйн байнгын хорооны санал, дүгнэлтийг Улсын Их Хурлын гишүүн Бат-Эрдэнэ танилцуулна. Бат-Эрдэнэ гишүүнийг индэрт урьж байна.

Б.Бат-Эрдэнэ: Улсын Их Хурлын дарга, эрхэм гишүүд ээ,
 Монгол Улсын Засгийн газраас санаачлан боловсруулж, 2011 оны 12 дугаар сарын 30-ны өдөр Улсын Их Хуралд өргөн мэдүүлсэн Байгаль орчныг хамгаалах тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай, Хөрс хамгаалах, цөлжилтөөс сэргийлэх тухай, Хог хаядлын тухай, Амьтны тухай, Ус бохирдуулсны төлбөрийн тухай хуулийн төсөл, Усны тухай хуулийн шинэчилсэн найруулгын төсөл, Байгаль орчинд нөлөөлөх байдлын үнэлгээний тухай хуулийн шинэчилсэн найруулгын төсөл, Ойн тухай хуулийн шинэчилсэн найруулгын төсөл, Агаарын тухай хуулийн шинэчилсэн найруулгын төсөл, тэдгээртэй холбогдуулан бусад хуулиудад нэмэлт, өөрчлөлт оруулах болон зарим хуулийг хүчингүй болгох тухай хуулийн төслүүдийг Байгаль орчин, хүнс, хөдөө аж ахуйн байнгын хороо 2012 оны 1 дүгээр сарын 18-ны өдрийн хуралдаанаар хэлэлцлээ.

 
Монгол Улсын хууль тогтоомжийг 2012 он хүртэл боловсронгуй болгох үндсэн чиглэлийн хүрээнд байгаль орчин, аялал жуулчлалын эрхзүйн  зохицуулалтыг улам боловсронгуй болгож одоогийн мөрдөгдөж буй 30 гаруй хуулиас эхний ээлжинд байгаль орчны 18 хуулийн давхардал, хийдэл зөрчлийг арилгах замаар эдгээрийг системчлэн 8 хууль болгож,  2 хуулийн төслийг шинээр боловсруулсан байна. 
 
            Төслийг Байнгын хорооны хуралдаанд хэлэлцүүлэхэд хуулийн төслүүдтэй холбогдсон асуулт, санал гараагүй бөгөөд Улсын Их Хурлын чуулганы нэгдсэн хуралдаанаар хэлэлцүүлэхийг Байнгын хорооны хуралдаанд оролцсон гишүүдийн олонхи дэмжсэн болно.
Улсын Их Хурлын эрхэм гишүүд ээ,
            Байгаль орчныг хамгаалах тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай, Хөрс хамгаалах, цөлжилтөөс сэргийлэх тухай, Хог хаядлын тухай, Амьтны тухай, Ус бохирдуулсны төлбөрийн тухай хуулийн төсөл, Усны тухай хуулийн шинэчилсэн найруулгын төсөл, Байгаль орчинд нөлөөлөх байдлын үнэлгээний тухай хуулийн шинэчилсэн найруулгын төсөл, Ойн тухай хуулийн шинэчилсэн найруулгын төсөл, Агаарын тухай хуулийн шинэчилсэн найруулгын төсөл, тэдгээртэй холбогдуулан бусад хуулиудад нэмэлт, өөрчлөлт оруулах болон зарим хуулийг хүчингүй болгох тухай хуулийн төслүүдийг хэлэлцэх эсэх талаар Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье.
            Анхаарал тавьсанд баярлалаа.
Д.Дэмбэрэл: Бат-Эрдэнэ гишүүнд баярлалаа. Хэлэлцэж байгаа асуудалтай холбогдуулан асуух асуулттай гишүүд нэрээ өгнө үү.

Батсуурь гишүүн асуултаа тавина.

Я.Батсуурь: Би хоёр зүйлийн асуулт тавъя. Нэгдүгээрт, энэ уул уурхайд сүүлийн үед газрын гүний усыг их хэмжээгээр ашиглаж байгаа. Оюутолгойн гэрээг бид нар хэлэлцэж байхад Балгасын улаан нуурын усыг ашиглана гэж батлаад явуулчихсан. Гэтэл хүмүүс сүүлд нь ухаарсан бололтой Өмнөговийнхон сүүлийн үед энэ Балгасын улаан нуурынхаа усыг ашиглуулахгүй, газрын гүний усыг ашиглуулахгүй гэсэн асуудлыг маш хүчтэй тавьж байгаа. Үүнтэй холбоотойгоор Дорноговь аймагт ч ялгаагүй Сайншандын аж үйлдвэрийн паркад тэнд газрын гүний  Бор-Өвөрийн говийн их усыг ашиглана гэж төлөвлөж байгаа. Гэтэл манай гадаргын ус огт ашиглагддаггүй, гадагшаа үнэ төлбөргүй зүгээр урсаад гарч байдаг. Энэ гадагшаа урсч байгаа гол мөрнийхөө усыг хааж, боогоод далан сав  үүсгээд, цөөрөм, том нөөц үүсгээд түүнээсээ газрын гүний хоолойгоор ашиглах нь илүү үр дүнтэй байгаа.

Газрын гүний усыг уул уурхайд ашиглахгүй байх талаар зохицуулалт хийж болоогүй юм уу? үүнд нэг хариулт өгөөч. Яагаад үүнийг хийхгүй байгаа юм бэ?  ялангуяа том ордуудын том бүтээн байгуулалт ашиглахад тэр их газрын гүний усыг ашиглах юм бол тэр чинь дахиж нөхөж сэргээгдэхгүй. Хэзээ нэгэн цагт  манай газрын гүний ус үнэд хүрч, байгалийн баялаг өнөөдрийн нүүрс, зэснээс илүү үнэд хүрэх ийм магадлалтай.  Энэ бол том баялаг.  Нөхөн сэргээгдэхгүй.  Говийн газрын гүний усыг ашиглах  юм бол одоогийн малчдын ашиглаж байгаа худгийн ус ширгээд, доошлоод байгаль экологид маш томоохон хэмжээний сөрөг нөлөө үзүүлнэ. Энэ талаар нэгдүгээрт хариулт, тайлбар авмаар байна.

Хоёрдугаарт, байгаль орчин нөхөн сэргээлтийн асуудал. Байгаль орчинд нөлөөлөх байдлын үнэлгээний асуудал.  Өнөөдөр бид нар баялгаа ашиглаад, баяжина, хөгжинө гээд байдаг. Түүний төлөөсөнд байгаль орчноо сөнөөх гээд байна шүү дээ.  Уул уурхайн компаниуд ухаж, төнхөхдөө, ашиглахдаа хамгийн том дэвшилтэд, хүчин чадал сайтай, техник тоног төхөөрөмжийг ашиглаж байна. Нөхөн сэргээхдээ болохоор хамгийн хоцрогдсон, хамгийн муу арга, хамгийн чанаргүй хийдэг. Ухахдаа уургийн морь шиг, нөхөж сэргээхдээ ургаа хад шиг. Энэ байдлаасаа яаж салах вэ?  Энэ байгаль орчин, нөхөн сэргэлтийн асуудал,  байгаль орчинд учруулж байгаа энэ хохирлыг үнэлэх, цэгнэх асуудлыг энэ хууль тогтоомжийн дагуу яаж шинэчилж байна вэ? Ямар шинэлэг заалтууд орж ирж байна вэ? Үнэхээр энэ бол Монгол түмний, манай хөдөөгийнхний, сонгогчдын ялангуяа хамгийн санаа зовоосон, бухимдуулсан, хохирол учруулсан ийм хүнд асуудал болчихоод байна, нөхөн сэргээлтийн асуудал. Үүнийг энэ холбогдох хууль тогтоомжуудад яаж тогтоож байгаа  юм бэ? энэ талаар тайлбар мэдээлэл авмаар байна. 

Гуравт нь, зам, тээвэрлэлтийн асуудал. Мэдээж хамгийн том жишээ бол Таван толгойгоос тэр Гашуун сухайт руу зөөж байгаа гамшгийн байдалд орсон байдал байгаа.  Дорноговь, Говьсүмбэр аймгуудад яг ийм байдал үүсээд байна, бас адилхан. Тэнд уул уурхай эрхэлж байгаа компаниуд энэ талаар зохицуулсан хууль тогтоомж байхгүй, дур дураараа, дуртай газраараа байгаль орчныг сүйтгээд, маш их хүнд даацын машинаар тээвэр хийгээд байдаг. Зөвхөн уул уурхай ч төдийгүй, тухайлбал Замын-Үүдээс наашаа явж байгаа Сайншанд руу, Улаанбаатар руу асар  их хэмжээний том машинууд энэ замыг сүйтгэж байна. Дорноговиос Өмнөговийн Цогтцөций, Ханбогд руу өдөр болгон их хэмжээний түлш, бензин, шатахуун, тоног төхөөрөмж Замын-Үүд, Сайншандаас ямар замгүй газраар  дуртай, дуртай газраар явж тээвэрлэж байна. 

Д.Дэмбэрэл: Хууль зүй, дотоод хэргийн яамны Дотоод хэргийн их сургуулийн Хилийн албаны сургуулийн сонсогчид Улсын Их Хурлын чуулганы үйл ажиллагаатай танилцаж байна. Сонсогчдод сурлага хөдөлмөрийн амжилт хүсэн ерөөе. /Алга ташив/.


Чуулганы хуралдаанд Цогтбаатар сайд, Банзрагч- Байгаль орчин, аялал жуулчлалын яамны Тогтвортой хөгжил, стратеги төлөвлөлтийн газрын дарга, Ц.Шийрэвдамба- мөн яамны сайдын зөвлөх, Доржсүрэн- мөн яамны Төрийн захиргаа, удирдлагын газрын дарга, Батбаяр- Усны газрын дэд дарга, Энхбат- Экологийн цэвэр технологи, шинжлэх ухааны хэлтсийн дарга, Төмөрхүү- Ойн үндэстний хорооны нарийн бичгийн дарга, Жаргалсайхан-Химийн хортой болон аюултай бодисын бодлого зохицуулалтын үндэсний зөвлөлийн нарийн бичгийн дарга нар оролцож байна.


Асуултад хариулъя.  Цогтбаатар сайд хариулна. Шаардлагатай мэргэжлийн хүмүүсүүдээс, албадаасаа хариулъя гэвэл Цогтбаатар сайд хэлээрэй.


Д.Цогтбаатар:   Нэгдүгээр асуултын тухайд гэвэл яг энэ  асуултад тусгагдаад байгаа хүндрэлүүдийг шийдэх үүднээс  энэ хуульд зохих шинэчлэлт, өөрчлөлтүүдийг оруулж өгсөн. 

Нэгдүгээрт, энэ гүний усыг аль болох ашиглуулахгүй байх үүднээсээ гадаргын ус, гүний усны хэрэглээний үнийг бид нар өөрөөр тавьж өгч байгаа. Үнэ нь өөр болж эхэлж байгаа. Гүний ус ашиглах нь илүү үнэтэй болж хувирч байгаа учраас байгууллагуудыг бол эдийн засгийн механизмаар цаашаа шахаж, аль болох гадаргын усыг ашиглуулах талд нь илүү анхаарах болж байгаа. Бүрэн хориглох тухайд гэвэл угаасаа усны нөөцийг тогтоож өгөхдөө боломжит нөөц гэдэг хэмжээнд тогтоож өгч байгаа. Тэр нь юу гэж байна вэ гэхээр, угаасаа байгаль орчны үнэлгээ хийгээд ийм хэмжээнд ашиглахад, тэр орчны байгаль экологид нөлөөлөхөөргүй байна гэдэг ийм дүгнэлт гарч байж, тэр хэмжээнд нь л ашиглуулж байгаа. Харин түүнээс цааш ашиглаад эхлэх юм бол байгаль экологид хортой учраас тэнд өөр асуудал гарч ирж байгаа.

Гэхдээ тэгсэн хэдий ч боломжит нөөцийнхөө хэмжээнд ч гэсэн аль болох ашиглуулахгүй байх үүднээс тэр үнийн шинэчилсэн механизм оруулж өгч байгаа.

Хоёрдугаар асуудал,  нөхөн сэргээлт дээр үнэхээр одоо өнөөгийн үйлчилж байгаа эрх зүйн тогтолцоо бол энэ дээр маш их өөрөө дутагдалтай байгаа учраас өнөөдрийн хүрчихээд байгаа нөхцөл байдалд хүрчихээд байгаа юм. Тэгэхээр энэ дээр нөхөн сэргээлтийн асуудлыг илүү нарийвчилж оруулж өгсөн байгаа, шинэчилсэн хуулиуд дээр.  Энэ дээр хамгийн гол яригдаж байгаа асуудал бол нэгдүгээрт стратегийн үнэлгээ гэдэг юмыг хийж байгаа.  Хоёрдугаарт, нөхөн сэргээлтийг явуулахдаа бид нар, хэрэв нөхөн сэргээлт хийлгүй явуулах юм бол үүний хариуд нь авах арга хэмжээ, хариуцлагын хэмжээ эрс өндөрсөж байгаа. Жишээлбэл, Байгаль орчны нөлөөллийн үнэлгээ, ялангуяа Байгаль орчны  хохирлын үнэлгээг хийгээд өгөхөөр  ямар хэмжээнд хохирсон байна вэ? тэр хэмжээнд хохирлоо бид нар буцаагаад авах боломжтой болж байгаа.

Тэгэхээр энэ бол тодорхой захиргааны арга хэмжээ юм уу? жижигхэн торгуулийн асуудал биш, бүхэл бүтэн хохирлын хэмжээ яригдаж байгаа учраас эндээс ямар нэгэн хохируулчихаад, бултаад зугатчих боломж эрс багассан байгаа. Тийм учраас энэ хуульд энэ механизмыг оруулж өгсөн байгаа. 

Гуравт, энэ замгүй, үнэхээр хүнд даацын тэргүүд яваад байгаа, хөдөө орон нутгаар. Хаа ч явсан энэ асуудал гарч байгаа. Энэ хуулиуд дээр юу байв гэхээр нөхөн төлбөрийн асуудал, байгаль орчны үнэлгээний асуудал, ялангуяа аудит, стратегийн үнэлгээний тухай асуудал гарч ирж байгаа нь энэ замыг барилгүйгээр тэр шороон замуудыг ашигласан компаниуд энэ хууль үйлчлээд эхлэхээр нөхөн төлбөрийн асуудал өөрийн эрхгүй гарч ирнэ. Жишээлбэл, бид нар Таван толгойгоос Гашуун сухайт хүртэл энэ замгүй газруудаар машинаар нүүрс тээвэрлэсний  үнэлгээг хийгээд үзчихсэн байж байгаа. Өнөөдрийн байдлаар энэ дээр 50 тэрбум төгрөгийн хохирол гарсан гэдэг тооцоо хийгдчихсэн байж байгаа гэх жишээтэй, ийм том том төлбөрийн  нөхөн төлөх хэмжээний төлбөрийн тооцоонууд гараад ирэхээр компаниудад энэ нь эдийн засгийн  аргаараа их том цохилт, хариуцлагын механизм болж хувирах юм гэж үзэж байгаа.

Түүнээс гадна энэ хуулийн зэрэгцээгээр гадаргын усыг ашиглах үүднээсээ Дэлхийн банктай хамтраад Орхон говь төсөл гэдэг төслийг судлаад явж байгаа. Одоо яг үүний анхан шатны судалгаа эхлэхээр 3,2 сая долларын төслийн эхний судалгааны, ТЭЗҮ-ийг боловсруулах ажил бас хийгдэх гэж байгаа. Баярлалаа.

Д.Дэмбэрэл: Баярлалаа.  Баярсайхан гишүүн асуултаа тавья.

Ц.Баярсайхан: Байгаль орчны багц хуулиудтай холбоотойгоор мэдээж Байнгын хороод дээр  олон асуудал яригдах байх. Та харин өргөн баригдсан энэ хуулийнхаа концепцийг өөрөө  хэр дэмжиж байгаа вэ? зөрүүтэй санал байгаа юм уу гэдгийг тодруулмаар байна.

Хоёрт нь, сая Батсуурь гишүүний хэлдэг энэ гүний усыг  уул уурхайн чиглэлээр ашиглахад  ер нь ямар чиглэл барих ёстой юм бэ? энэ чиглэлээр би тодорхой асуулга Ерөнхий сайдад тавьсан. Таны нэрийн өмнөөс хариулт ирсэн. Тэр нь үндсэндээ шинжлэх ухааны зарим байгууллагуудын дүгнэлт байна. Тийм учраас хариултыг Улсын Их Хурлын нэгдсэн чуулганы хуралдаан дээр сонсож, иргэдэд ялангуяа говийн бүсийн нутагт амьдарч байгаа хүмүүст нэгдсэн ойлголт өгөх зорилгоор энэ асуултыг нээлттэй хуралдаан дээр сонсоё гэж байгаа. Тэгээд сая асуултаас үзэхэд үнэлгээний хувьд гүний усан дээр арай өндөр үнэлгээ, төлбөр ногдуулахаар тавьсан байна. Гэтэл хэрэглэж байгаа усаа ашиглах, төлбөрөөс чөлөөлөх гэдэг дээр хоёр зүйл орчихсон байгаа. Энэ дээр юу гэж орсон байна вэ гэхээр, төлбөрөөс чөлөөлөгдөхөөр нэгдүгээрт,  21.1.3 дээр усыг үйлдвэр, технологийн хэрэгцээнд эргүүлэн ашигласан бол төлбөр төлөгчийг төлбөрөөс чөлөөлнө гэж. 21.2.2 дээр  болохоор  усны эрдэсжилт, хатуулгыг цэнгэгжүүлж, зөөлрүүлэн ашигласан бол төлбөрөөс тодорхой хэмжээгээр хөнгөлнө гээд. Тэгэхээр гүнээс гаргасан усыг шууд хэрэглэж болохгүй гэдэг нь ойлгомжтой. Тэгэхээр цэнгэгжүүлэх арга хэмжээ авна. Эрдэсжүүлэлтийг нь багасгаж байж, технологитой ашиглана гэхээр зэрэг төлбөрөөс чөлөөлөгдөх болчихож байгаа юм. Дээр нь усыг үйлдвэрлэл, технологийн хэрэгцээнд эргүүлэн ашигласан гэхээр зэрэг одоо орчин үеийн технологи бол ер нь гол төлөв өндөр хувиар эргүүлж ашиглаж байгаа шүү дээ. Тэгэхээр өндөр төлбөр тавьсан хэрнээ ашиглалтын явцад нь ингээд төлбөрөөс нь чөлөөлөөд юм уу? хөнгөлөх ийм заалтууд чинь ус ашигласны төлбөрөөс чөлөөлөх, хөнгөлөх гэдэг дээр орчихсон байна.  

Ер нь цаашдаа гүний усыг ашиглахыг эдийн засгийн механизмаар зохицуулна гэж байгаа таны түрүүчийн юм чинь энэ дээр очоод өөр заалтуудтай уялдаад бараг хөнгөлөлт, чөлөөлөлт үзүүлэх ийм заалт болчихож байгаа юм. 

Миний хувьд юу гэж бодож байна вэ гэвэл, нэгдүгээрт гүний усыг ямар хэмжээтэй ашиглах юм бэ? тэр боломжит нөөц гээд усны нөөц гэдэг дээр гадаргын болоод гүний ус гээд хийчихсэн байна. Боломжит нөөцийг тогтоохдоо шинжлэх ухааны үнэхээр нарийн үндэслэлтэйгээр, энэ усны асуудал эрхэлсэн төрийн захиргааны байгууллагаас явуулсан тэр хайгуулын үр дүнд тодорхой компаний өөрсдийнх нь хайгуулын дүнгээр биш,  үүнийг нь зөв тогтоох. Тэгээд миний түрүүчийн ярьдаг технологид эргүүлж ашиглах, эрдэсжилтийг цэнгэгжүүлэх гэдэг бол стандартын хувьд тавих шаардлага болохоос биш, төлбөрөөс хөнгөлөх нөхцөл болохгүй байхаар энэ хууль дээрээ зохицуулбал яасан юм бэ? тэгэхгүй бол түрүүчийн ярьдаг өөрийн чинь концепци эвдрэхэд хүрч байна. 

Гуравт нь, энэ нөхөн сэргээлтийн асуудлыг хуулиуд дээр  оруулсан байна. Тэгэхдээ энэ чинь ухаж, ашигласан газар дээр нөхөн сэргээлт гэдгийг илүү детальчилж оруулмаар байна. Зүгээр л нэг ухсан нүх, түүнийгээ эргүүлээд булах биш, зөвхөн тэнд жинхэнэ байгалийн унаган төрхийг нь сэргээх, тэр бэлчээрийн хэв маягийг  бүрнээр нь сэргээх гэдэг юм уу? ийм маяг зүйл оруулж өгөх шаардлагатай байгаа юм.

Нөлөөллийн үнэлгээн дээр тодорхой зүйлүүд байна.  Нөлөөллийн үнэлгээн дээр энэ байгаль орчны нөлөөллийн үнэлгээг агаар, ус, ой, газрын хэвлий гээд 9 зүйлээр ингээд тогтоочихсон байж байгаа юм. Гэтэл тэр нутагт уламжлалт мал аж ахуй ч байдаг юм уу? бусад төрлийн аж ахуй эрхэлж байгаа иргэдэд, тэдний эрүүл мэндэд нөлөөлсөн үнэлгээг ямар байдлаар нөхөн сэргээлт хийх вэ гэдэг юм орсонгүй. Тэнд олон жилээр амьдарч байсан айлуудын өвөлжөө, хашаа, бууц гээд дээр нь хүн амын эрүүл ахуй, малын эрүүл ахуй ч нөлөөлж байгаа. Тэр нөлөөлөл, үнэлгээг энэ дээр нэмж оруулмаар байна.  

Уурхайд тавигдах шаардлага буюу энэ газар ашиглалтын юман дээр, жишээлбэл шинээр байгуулагдах уурхайнуудад дэд бүтцийн асуудлаа шийдсэний дараа олборлолт явуулах гэдэг энэ шаардлагыг мөн хуульд оруулж болохгүй юу гэсэн ийм 5 төрлийн асуулт байна. Баярлалаа.

Д.Дэмбэрэл: Цогтбаатар сайд хариулна.

Д.Цогтбаатар: Баярлалаа. Эдгээр хуулиудыг концепцийн хувьд бүрэн дэмжиж байгаа. Өмнөх хуулиудыг бодвол үнэхээр энэ дээр угаасаа үндсэн ойлголтын их том өөр хандлагатай, өөр агуулгатай хуулиуд орж ирж байгаа учраас энэ бол байгаль орчны хамгаалах өнөөгийн тогтолцоонд нэлээн том урагшилсан алхам авчирна. Энэ багц хуулиудыг  бид нар оруулж байхдаа ч, 18 хуулийг нэгтгээд 10 хууль болгоод богинохон хугацаанд оруулсан байгаа. Ингэж оруулахдаа  нэг зүйл тодорхой байгаа. Энэ бол хамгийн боловсронгуй, төгс болсон хууль бишээ. Гэхдээ бид нар үүнийг энэ түвшинд нь боловсруулаад, ямар ч гэсэн концепцийн шинэчлэлтэй энэ хуулийг оруулж ирэхгүй бол өнөөгийн хуулиар цаашаа нэг ч хоног явж болохгүй байна гэсэн ийм үндэслэлээр бид нар үүнийгээ аль болох богино хугацаанд бүгдээрээ хүчээ шавхаж ажиллаж байгаад оруулж ирсэн байгаа.

Ялангуяа зарчмын өөрчлөлт нь концепцийн хувьд юун дээрээ их том өөрчлөлт гарч байгаа вэ гэхээр бохирдуулагч нь өөрөө бохирдуулсныхаа төлбөрийг төлдөг болж байгаа. Өөрөөр хэлбэл хийсэн буруу үйлдлийнхээ хариуцлагыг тэр хүн нь үүрдэг болж байгаад энэ хариуцлагын тогтолцоог бохирдуулж байгаа хүнтэй нь шууд холбож өгөөд  байгаа. Тэгэхээр үүгээрээ явах  тохиолдолд бохирдуулах, эсхүл муу технологи авч ашиглах сонирхол энэ үйлдвэрлэгчдийн хувьд буурах ёстой гэж бид нар үзэж байгаа. Энэ утгаараа  концепцийн хувьд дэвшилттэй шинэ концепцитой хуулиуд орж ирж байгаа.

Хоёрт, гүний усны тухайд гэвэл таньтай 100 хувь санал нэг байна. Ер нь бол болж өгдөг бол гүний усыг ашиглуулмааргүй байгаа юм. Тэгэхдээ өөрөөр хэлбэл Байгаль орчны яамнаас  байгаль орчныг хамгаалах чиглэлээр ажилладаг эрдэм шинжилгээний байгууллагууд, олон нийтийн байгууллагуудлын ерөнхий хандлага юуг хүсээд байгаа вэ гэхээр, гүний усыг унданд, ахуйн хэрэгцээнд ашиглаж байя. Түүнээс бусад үйлдвэрийн зориулалтаар бол гадаргын усыг аль болох ашиглаж байя гэсэн ийм бодлого явж байгаа. Энэ бодлогын тусгал Усны төлбөрийн тухай хууль зэрэг хуулиудад  тусч өгсөн байгаа. 

Гэхдээ яг өнөөгийн нөхцөл байдалд  боломжтой нөөцийг өөрөөр хэлбэл экологийн хувьд  нөлөөлөхөөргүй юм байнаа энэ хэмжээнд гэдгээр нь улс орны томоохон хөгжих бас эрх ашгаа бодолцож үзээд, эхний шатны алхмыг хийлгэж байгаа. Гэхдээ сая Оюутолгойд очиж ажилласан. Бүх уул уурхайн компаниудтай ажиллаж байхдаа нэг зүйлийг тодорхой хэлсэн байгаа.  Гүний усыг боломжит хэмжээнээс  цааш нь ашиглана гэж бодож байгаа бол тийм асуудал байхгүй. Боломжит хэмжээндээ хүрээнд цаашаа ус чинь хүрэлцэхгүй бол тэндээ зогсоно шүү. Тийм учраас гадаргын ус юм уу? өөр арга технологийг та нар ашиглахаа өнөөдрөөс бодож, хөрөнгө оруулалтынхаа бодлогод суулгаж байгаарай. Ашиг орлогоосоо энэ усныхаа асуудлыг шийдэх санхүүгийн хуримтлалыг бий болгож байгаарай гэдэг асуудлыг маш тодорхойгоор энэ бүх байгууллагуудад тавьсан байгаа. Ямар ч гэсэн одоо энэ байгууллагууд, жишээлбэл энэ хуулийн сургаар юу хийж эхэлж байна вэ гэхээр усаа дахин эргүүлж ашигладаг энэ тогтолцоог нэвтрүүлээд эхэлсэн байна, эхнээсээ.

Төлбөрөөс чөлөөлөх тухай асуудлын талаар манай мэргэжилтнүүд нарийвчлаад хариулах байх. Тодорхой хөнгөлөлт, чөлөөлөлт, урамшуулал өгч байгаагийн цаад агуулга нь юу вэ гэхээр, аль болохоор сайн технологийг ашиглуулах, үүнийг урамшуулж өгөх механизмыг бий болгох гэсэн цаад эрх зүйн санаа нь тийм байгаа юм. Өөрөөр хэлбэл, усыг эргүүлэн ашиглаж байх тохиолдолд, тэр эргүүлж ашиглах, буцаагаад лагаасаа цэвэрлээд, эсхүл тэр технологийн тодорхой бохирдлоосоо цэвэрлээд, дахиад эргүүлээд ашиглах тэр зардлаа тэр компани өөрөө хариуцаад, дахиад эргүүлээд ашиглаж байгаа учраас тэр хэмжээнд нь хөнгөлөөд өгөх энэ санаа сууж өгсөн байгаа байх.

Үүний нарийвчиллыг манай мэргэжилтнүүд хариулах байх. Батбаяр дарга.

Э.Батбаяр: Гишүүний асуултад хариулъя. Эргүүлэн ашиглах гэдэг дээр эхлээд жишээгээр тайлбарлахад,  100 метр куб усыг ашигласан, авах юм бол тэр  100 метр кубынхаа үнийг төлөөд, тэгээд түүнийгээ ашиглачихаад, тэр дотроосоо ашигласан усаа эргүүлээд ашиглаж байгаа тэр хэмжээний ус  нь төлбөрөөс чөлөөлөгдөж байгаа юм. Түүнээс биш анхны тоолуураас орж байгаа бүх уснууд нь бүгдээрээ ороод явж байгаа гэсэн ийм тайлбар хэлмээр байна. Яг усны эрдэсжилт, хатуулгыг цэнгэгжүүлж, зөөлрүүлэн ашигласан гэдэг дээр хоёр янзын тайлбар хэлмээр байгаа юм.

Нэгдүгээрт нь, зөвхөн шаардлагатай гэж үзсэн тохиолдолд энэ төлбөрийг Засгийн газар тодорхой хэмжээгээр хөнгөлж болно гэсэн нэг тайлбар.

Хоёр дахь нь,  эрдэсжилт, хатуулгыг цэнгэгжүүлж зөөлрүүлнэ гэдэг маань зөвхөн унд ахуйн зориулалтаар ашигласан тохиолдолд ингэж зөөлрүүлж байгаа. Уул уурхайн зориулалтаар  газрын доорх усыг ашиглаж байгаа тохиолдолд ингэж хатуулгыг цэнгэгжүүлэх, зөөлрүүлэх шаардлага байхгүй.

Д.Доржсүрэн: Баярсайхан гишүүний асуултад хариулъя.  Нөхөн сэргээлт, нөлөөллийн үнэлгээтэй холбоотой хоёр асуулт байгаа. 

Нөхөн сэргээлтийг түрүүчийн хуульд заасан байснаас хоёр, гурван төрлийн нөхөн сэргээлтийг энд нэмж оруулж ирсэн байгаа. Тухайлбал, энд дүйцүүлэн хамгаалалт хийх, энэ бол нөхөн сэргээлтийн асуудал. Нөхөн сэргээлтийн барьцаа. Тэгээд хаалтын болон нөхөн сэргээлтийн төлөвлөгөө гэсэн ийм З зүйлийг маш тодорхой болгож энд оруулж өгсөн. Тухайлбал 8.4.4. Энэ бол үндсэндээ энэ чигээрээ. 9.5.1 болон 9.7 дугаар бүлгүүдэд энэ барьцаа, 9.10 дахь хэсэгт, уул уурхайн хаалтын менежментийн төлөвлөгөө гэсэн энэ хэсгүүдэд нэлээн тодорхой заагаад өгчихсөн байгаа. 

Түүнээс гадна нөлөөллийн үнэлгээнд хүний эрүүл мэндийн тухай асуудал бол бас орсон байгаа. Гэхдээ байгаль орчны үнэлгээнд хүний эрүүл мэндийн нөлөөллийг тодорхой хэмжээгээр оруулж байгаа юм. Тухайлбал, нийгэм, эдийн засгийн нөлөөллийн хэсэгт нь энэ тодорхой хэсгээр орж байгаа. Түүнээс гадна 8.4.5-д, байгаль орчны нөлөөллийн ерөнхий үнэлгээнд эрсдлийн үнэлгээ хийхээр заасан бол төслийн үйл ажиллагаанаас хүний эрүүл мэнд, байгаль орчинд үзүүлэх нөлөөллийн эрсдлийн үнэлгээг хийж оруулахаар бүрэн тусгаж өгсөн байгаа учраас энэ бол нэлээн тодорхой туссан болов уу гэж бодож байгаа. Баярлалаа.

Д.Дэмбэрэл: Усыг ч нэг их чөлөөлөөд байхгүй байхаа. Буцаагаад ашиглаж байгаа тохиолдолд жаахан хөнгөлөлт үзвэл үзнэ л биз. Ус их үнэтэй. 

Баделхан гишүүн
Х.Баделхан: Баярлалаа. Би Ойн тухай хуулийн талаар асуумаар байна. Энэ танилцуулга дотроо судалгаа байна. Сүүлийн  10 жилийн дотор гарсан гал түймрийн судалгаа байна. Сүүлийн 10 жилд нийтдээ  60 сая га түймэрт өртсөн байна. Энд 10 жилийн хугацаанд нийтдээ 226,6 тэрбум төгрөгийн хохирол гарсан байна гэж дүгнэсэн байна. Мөн 224,3 сая тэрбум төгрөгийн экологийн хохирол гарсан байна. Энэ экологийн хохирол гэж чухам юуг хэлж байна, яаж үнэлж байна вэ гэсэн нэг асуулт байна.

Хоёр дахь нь, сүүлийн  10 жилийн хугацаанд энэ урьдчилсан хохирлыг арилгах талаар ямар ажил төрөөс зохион байгуулсан бэ? ямар үр  дүнд хүрсэн бэ? ер нь нөхөн сэргээлт энд хийсэн үү?  хичнээн га газрыг дахин нөхөн сэргээсэн бэ? шинээр гарсан шинэчилсэн хуулийн найруулгаар үүнийг яаж өөрчилж байна вэ? гал түймрээс урьдчилан сэргийлэх талаар, үүнийг гаргахгүй байх талаар цаашдаа ямар өөрчлөлт орж байна вэ гэсэн нэгдүгээр асуулт байна.

Хоёрдугаарт, хог хаягдлын талаар. Хөдөө аймаг, суманд хог хаягдал замбараагүй болсон, ялангуяа сумдад. Сая бид нар хөдөө сумдаар явахад иргэд асуулт болгож тавьж байна. Бүр эзэнгүй, тодорхой цэг байхгүй, энд тэнд хогоо тараагаад хаясан. Хөрөнгө байхгүй. Хог хаягдлаа цэвэрлэх, бөөгнөрүүлэх, шатаах ямар ч хөрөнгийн эх үүсвэр шийдэгдээгүй. Хөдөө сумдад хог, хаягдлын асуудал бүр замбараагүй байдалд хүрсэн байна. Энэ  талаар цаашдаа ямар бодлого баримталж байна вэ? шинэчилсэн хуулиар үүнийг яаж шийдэх вэ? хөрөнгийн эх үүсвэрийг яаж төлөвлөх юм бэ? хэн хариуцах юм бэ? цаашдаа ямар менежментээр энэ асуудлыг шийдэх юм бэ гэсэн асуулт байна. Баярлалаа. 

Д.Дэмбэрэл: Цогтбаатар сайд

Д.Цогтбаатар: Энэ экологийн хохирол гэж, жишээлбэл ургамлын бүрхэвч, шороо, хөрс, усанд яг ямар хохирол учирсан, ан амьтан гээд эд нарыг тус бүрд нь авч үзэж үнэлээд, нэгтгээд гаргаж байгаагий нь экологийн хохирол гэж үзэж байгаа юм. Тэгээд эдгээрийг нөхөн сэргээхэд хэр хэмжээний зардал гарах вэ гэдэг энэ тооцоон дээрээ тэр үнэлгээ гэдэг ойлголт нь бий болж гарч байгаа юм.

Ойн түймрийг гаргахгүй байх тухай асуудал бол шинэ хуулиуд дээр нэлээн сайн тусч өгсөн байгаа. Гол концепци нь урьдчилан сэргийлэх талд явж байгаа. Өөрөөр хэлбэл ойн эргүүлийн үйл ажиллагааг сайжруулах, байнгын байлгах, байнгын бэлэн байдалд байлгах гэх зэрэг энэ санааг Ойн хуульд нэлээн сайн тусгаж өгсөн байгаа.

Хог хаягдлын тухай асуудалд, суман дээр тус тусад нь хог хаягдлын сан гэдгийг бүрдүүлж байгуулна гэсэн санаа оруулсан байгаа. Түүнээс гадна, ЗR зарчмыг нэрлэж байгаа. Тэр нь ашиглах, дахиж хэрэглэх, тэгээд багасгах, бууруулах гэсэн ийм З зарчмыг өөрөөр хэлбэл хог, хаягдлаа багасгах, багасгасан хог хаягдлаа эргүүлэн боловсруулах, эргүүлэн боловсруулсан бүтээгдэхүүнээ эргүүлээд ашиглах гэсэн энэ гол үндсэн санааг бас анх удаа энэ хуульд суулгаж өгсөн байгаа. 

Д.Дэмбэрэл: Хоёр дахь асуудал нь үлдчихэв үү? Болсон уу? Гончигдорж гишүүн асуултаа тавья.

Р.Гончигдорж: Товчхон асууя. Нэгдүгээрт нь, байгаль орчны аудит гэсэн шинэ ойлголт орж ирж байна. Үүний дагуу байгаль орчны аудитыг 2 жил тутамд хийлгэж байх. Тэгэхдээ төлөвлөгөөт бус буюу Засгийн газар, Засаг даргын өөрсдийн шаардлагатай гэж үзсэн тохиолдолд захиалгаар хийх ийм аудитын шалгалтуудын тухай асуудлууд байна. Аудитын байгууллагын аудит хийх эрхийн тухай асуудал байна. Энэ товчхондоо. Байгаль орчны аудитаар мэргэшсэн, үүгээр бэлтгэгдсэн, та нар дараагаар нь  зөвшөөрөл олгоно. Энэ зөвшөөрөл олгоход мэргэжсэн байгаль орчны аудиторууд монголд хэр зэрэг бэлтгэгдсэн бэ?  энэ хуулийг чинь хэрэгжүүлээд эхлэхээр зэрэг. 

Хоёрдугаар нь, энэ аудитын ажиллагааны объём, багтаамж. Энэ бол миний төсөөлж байгаагаар асар их ажлын багтаамж байгаа. Энэ асар их ажлын багтаамжийг хийж чадах тэр чадавхид мэргэжсэн байгаль орчны аудиторууд бэлтгэгдэж чадсан уу? хуучин нь хэрэгжихгүй, тэгээд дараагаар нь ерөнхийдөө байгууллагуудаас төлбөр авдаг, байгаль орчны аудит хийсэн болдог нэг ийм төлбөрийн харилцаанаас хэтрэхгүй зүйл болчих вий дээ гэсэн байдлаар санаа зовж асуудлыг асууж байгаа юм.

Дараагийн асуудал нь,  байгаль орчны үнэлгээн дотроо 4 үнэлгээ байгаа юм. Гэтэл энд байгаль орчинд үйл ажиллагаанаас учруулсан хууль бус хохирол дээр экологи эдийн засгийн үнэлгээ гэснийг суурь болгож, түүнийг 2, З, 4 дахин нэмэгдүүлж, хохирлыг тооцох аргачлалыг гаргаж байгаа юм. Энэ экологи, эдийн засгийн үнэлгээ гэдэг чинь аль хуулин дээр тогтоогдсон ойлголт вэ? аль хууль руугаа энэ ишлэл хийгдэх юм бэ гэдгийг асуумаар байна. 

Эцэст нь, өөр нэг асуудал байгаа юм.  Манай уул уурхайтай газрууд нэлээн сонирхоод байгаа асуудлууд нэг ангилал байна. Гэтэл бэлчээр, мал аж ахуйтай  газрын сонирхох нэг асуудал бол өөр асуудал бий л дээ. Энэ бол бүр дээр үеэс мэрэгчид, хорхой шавьж устгах зориулалтаар одооны стандартаас хамгийн бүдүүлэг стандартын, эргээд энэ нь байгаль орчиндоо суурь хохирол хөнөөлийг үлдээдэг ийм юм хэрэглэж байсан. Тэр нь өнөөдөр газрын гүний нэвшилт рүү ороод тэгээд энэ нь эргээд голын ус, ил задгай ус руу орж нөлөөлөл гарч ирж байгаа. Энэ нөлөөллийг ямар хэмжээгээр судлав? Энэ нөлөөллийг өнөөдөр саармагжуулах, арилгах арга хэмжээг ямар хууль эрх зүйн зохицуулалтаараа хийх вэ? энэ чиглэл дээр энэ багц хуулиуд чинь нэмж орж ирсэн зүйл байна уу? үгүй юу? үүнтэй холбогдож өнөөдөр Монголын  эрүүл малын тухай асуудал. Малаас гарч байгаа сүү, мах, махан бүтээгдэхүүнүүд дэх тэр үлдэц их байгаа. Энэ бол малын өвчлөлөөс гадна өвчлөлийн биш хэлбэрээр манай хүнсний бүтээгдэхүүнүүд стандартад нийцэхгүй байх тэр үзүүлэлтүүд эндээс гарч ирнэ гэж ингэж ойлгодог. Гарч ирнэ шүү гэж судлаачид тодорхойлсон. Гарч ирж байна гэж тодорхойлж байгаа юмнууд байгаа. Тэгэхээр үүний цаад суурь нь байгаль экологийн дахин цэвэршүүлэлтийн, саармагжуулалтын тухай асуудал. Энэ ямар хуулиар яаж зохицуулагдаж, яаж хийгдэх юм бэ? яаж хийгдэж байгаа вэ гэдгийг асууя.

Тэгээд цааш нь энэ хэрэглэж байгаа хортон шавьж, мэрэгчид устгах, энэ устгал дээрх байгаль орчны нөлөөллийн үнэлгээ, тэр стандартыг та нарын оролцоо, энэ хуулиудаар яаж зохицуулагдаж байна вэ? Баярлалаа.

Д.Дэмбэрэл: Цогтбаатар сайд хариулъя.

Д.Цогтбаатар:  Байгаль орчны аудит гэж цоо шинэ ойлголт орж ирж байгаа. Энэ бол байгаль орчныг хамгаалах, нийт тогтолцоонд их тус дэм болох шинэлэг механизм орж ирж байгаа. Таны асууж байгаа, яг өнөөдөр  ийм хүмүүс байгаа юу гэвэл одоогоор байхгүй байгаа. Тэгэхдээ үүнийг байгаль орчны засаглалын төсөл дээр  суулгаад өгчихсөн явж байгаа. Энэ хууль гарахтай холбогдуулаад бид нар энэ аудитын компаниудаа бэлтгэж, чадавхийг нь сайжруулах гаргах ёстой гэсэн ийм зорилготой явж байгаа.

Хоёрт, Байгаль орчны үнэлгээ, экологи, эдийн засгийн үнэлгээний тухай асуудлыг та тавьсан. Аль хуулин дээр эрх зүйн суурь нь, үндэслэл нь сууж өгсөн байгаа вэ гэж байна. Энэ дээр Байгаль хамгаалах тухай хуульд энэ экологи, эдийн засгийн үнэлгээний тухай эрх зүйн үндсэн заалт, үндэслэл нь сууж өгсөн байгаа. 

Химийн хорт бодис ашиглах тухай асуудал дээр ойн ялангуяа хортон шавьжтай тэмцэх асуудал дээр бид нар Ойн хуулин дээрээ үүнийг тусгаж өгсөн байгаа. Бусад энэ асуудал нь Химийн хорт болон аюултай бодисын тухай хуулиар зохицуулагдсан байгаа. Энэ хууль маань энэ багцад орж ирээгүй байгаа. Ер нь тэгэхдээ олон улсын түвшинд энэ химийн хорт бодисуудын хэрэглээг эрс  хязгаарлаж өгсөн байгаа. Базелын конвенциос авахуулаад үүнийг хориглож өгсөн. Манай улс өөрөө гишүүн нь болоод манай улсын хувьд соёрхон батлагдаад дотоодын хууль, тогтоомж болоод явж байгаа ийм конвенциуд байж байгаа. Олонхи нь хориглогдсон байгаа. 

Таны хэлсэн одоо өнөөдөр тэр химийн хорт бодисыг хэрэглэснээс ямар энэ хор хохирол учирсан бэ гэдэг дээр ямар нэгэн судалгаа байхгүй байгаа гэсэн мэдээлэл би авч байна. Тэгэхээр үүнийг цаашдаа зайлшгүй хийх ёстой. 

Д.Дэмбэрэл: Баярлалаа.  Гончигдорж тодруулъя.

Р.Гончигдорж: Энэ уул уурхайн салбар дахь нөхөн сэргээлт гэдэг шиг ерөөсөө хөрсний бохирдлоос үүсэлтэйгээр тодорхой хэмжээний гүний бохирдол болж шингэчихээд байгаа тэр шингэц дээр л одоо асуудлыг ярьж байгаа шүү дээ. Энэ бол ялангуяа социализмын үед хулгана, үлийн цагаан оготныг устгах устгалтай зэрэгцэж хийгдсэн маш хүчтэй хорт бодисуудын тэр устгалт, тэнд судалгаа байх л ёстой гэж ойлгож байна. Хийчихсэн байх ёстой. Хөнөөлийн хэм хэмжээ тодорхойлогдсон байх ёстой. Гүний шингэцийн судалгаа гарсан байх ёстой. Түүний голын ус, цөөрмийн усанд шингэж байгаа орцын шингэлтийн коэффициентүүд гарсан байх ёстой. Асуудал нь үүнийг саармагжуулах, арилгах, цаашдын нөлөөллийг нь зогсоох чиглэлд  ямар арга хэмжээ авах, тэр нь энэ хуулиудаараа бас тодорхой эрх зүйн зохицуулалтууд хийгдэх. Ямар эрх зүйн зохицуулалт хийгдэх вэ? /Хугацаа дуусав/.

Д.Дэмбэрэл: Цогтбаатар сайд

Д.Цогтбаатар: Ерөнхий яг үүнтэй холбогдсон энэ зохицуулалт нь манай Хөрсний хуульд орж ирсэн байгаа. Бид нар анх удаа энэ Хөрсний хуулийг оруулж ирж байгаа. Яг энэ нарийн мэргэжлийн асуудал дээр Жаргалсайхан доктор хариулж өгөх байхаа.

Л.Жаргалсайхан: Бистицидтэй холбоотой үйл ажиллагааг Химийн хорт болон аюултай бодисын хуулиар зохицуулж байгаа. Энэ хуульд Засгийн газраас  Монгол Улсад ашиглахыг хориглосон болон хязгаарласан химийн бодисын жагсаалтыг баталж байгаа. Өнгөрсөн онд Химийн хорт болон аюултай бодисын хуульд орсон нэмэлт, өөрчлөлтөөр энэ жагсаалтад орсон химийн бодисын бохирдлыг судлах, саармагжуулах, хоргүйжүүлэх энэ үйл ажиллагааг авч хэрэгжүүлэх журмыг нэгбүрчлэн баталж болох ийм нэмэлт, өөрчлөлт орсон. Энэ хуулийн зохицуулалтаар уг үйл ажиллагаа зохицуулагдана.

Байгаль орчин, аялал жуулчлалын сайд, Эрүүл мэндийн сайд, Хүнс, хөдөө аж ахуй, хөнгөн үйлдвэрийн сайдын хамтарсан тушаалаар жил болгон Монгол Улсад ашиглаж болох бистицид бордооны жагсаалт, тэгээд тоо хэмжээ бол батлагдаж гарч байгаа. Энэ лимитэд тохируулж зөвшөөрөл олгогддог учраас одоогоор олон улсын хэмжээнд хориглогдсон, хязгаарлагдсан, хүний эрүүл мэнд, байгаль орчинд онцгой хортой тийм бодисууд энэ жагсаалтад ордоггүй учраас импортолж, ашиглахыг зогсоосон гэж хэлж болно.

Судалгааны хувьд олон улсын гэрээ конвенци, ялангуяа Стокольмын конвенцийн хавсралтад орсон бодисуудын талаар үүний бохирдлын талаар судалгаанууд хийж байна. Олон улсын хамтарсан төслүүдийг хэрэгжүүлж байна. Үүнийхээ дагуу цэвэрлэх үйл ажиллагаа хийгдээд явж байна. 

Д.Дэмбэрэл: Баярлалаа. Цэнгэл гишүүн асуултаа тавья.

Ц.Цэнгэл: Баярлалаа. Энэ багц хуулийг ерөнхийдөө дэмжихээр хууль байна. Энэ хууль оройтож байгаа болохоос биш, гэхдээ энэ хуулийг хэрэгжүүлэх хэрэгтэй. Урт нэртэй хууль хэрэгжих юм уу?  үгүй юм уу? одоогийн энэ хууль орж ирдэг. Хэрэгжихгүйгээр ийм хууль гаргаад байх юм бол үнэхээр Байгаль орчны яамны  нөхдүүд юу гэж бодож байна вэ?  

Нэгдүгээрт, хуульд нэг юм тусгаагүй байх юм. Үүнийг тусгаж болохгүй юм уу?  Урьд нь ашигт малтмалын ордыг ашигласан, тэгээд орхичихсон байгаа. Мөн хүнд даацын тэрэг машинаар баахан зам харгуй янз бүрийн юм ингээд орхичихсон, үүнийг эргээд нөхөн төлбөр авах ийм хуулийн заалт орсон уу. Хэрэв энэ ороогүй бол үүнийг оруулах ийм бололцоо байна уу? Үнэхээр бид нар ашигт малтмалын ордын тэр хавийн орчны бохирдол, мөн орхигдсон нүх цооног их байна. Булган аймгийн Дашинчилэн, Баяннуурт байна. Тавтын ордын тэнд байна. Эдгээр чинь хаягдаад байна. Хяналт, шалгалт нь хаана явагддаг юм бэ? нөхөн төлбөр нь хаана байдаг юм бэ? энэ сайхан хуулийг үүгээр гаргаад байдаг. Яг хэрэгжилт нь болохгүй байна. Тэгэхээр  хууль дээр энэ заалтууд орсон уу? өнгөрсөн юм тэр үеийнхээ бандан тас гэдэг шиг тэгээд тэр улсууд завшаад өнгөрөх юм уу гэсэн нэг ийм асуудал байна.

Дараагийн нэг асуудал, Үндсэн чиглэлд томоохон станц баръя гээд Эгийн голыг боож байгаад станц барина гэсэн. Энэ станц биш болоод Үндсэн чиглэлд бол далан баръя. Ер нь Монгол Улс усныхаа нөөцтэй болъё гээд Үндсэн чиглэлд тусгасан. Энэ талаар яамны хувьд ямар арга хэмжээ авч байгаа вэ? үнэхээр далан барих уу? бид нар хойш нь ихээхэн хэмжээний ус гаргаж байгаа шүү дээ. Энэ бол манай улсын нөөц. Тэгсэн мөртлөө бид нар урд талынхаа гүний ус яриад байдаг, хойно нь бэлээхэн байгаль нуур, бусад нуурыг тэжээсэн ийм их усны нөөц байгаа. Үүнийг яаж ашиглах вэ? энэ талаар тодорхой алхам хийх хэрэгтэй байх юм. Энэ дээр ямар бодлого байдаг юм бэ? Үндсэн чиглэлийн талаар бодлогоо танай яам ямар хэмжээнд авч явна вэ гэсэн ийм асуудал байх юм.

Мөн баахан лицензүүд аваад, тэгээд лицензийнхээ дагуу баахан газар ухаад тавьчихсан байгаа. Түүний нөхөн сэргээлт дээр ямар хяналт тавьж байна вэ? ирээдүйд яаж төлөх юм бэ? одоогийнх нь яаж төлөгдөх юм бэ?  энэ дээр ямар арга хэмжээнүүд авах вэ? 

Дараагийн асуудал, хог хаягдал чинь аймаг, сум хамаг байдаг үзэсгэлэнт газруудыг хогоор ялангуяа нийлэг уут бол сүйд хийж байна шүү дээ. Нөгөө дэхийг нь үхэр мал иддэг, тэгээд янз бүрийн өвчин бактер бий болдог. Үүнийг ер нь яах вэ? 339 сумыг яах вэ?  22 аймгийнхаа төвийг яах вэ? хогтойгоор яриад зууралдсаар байгаад бид нар өнгөрөх гээд байх юм. Энд төлбөр тооцооны юм яриад байх шиг байна. Үүнийг аймгийн удирдлага, сум, захиргааны удирдлагуудад томоохон чиглэл үүрэг болгодог баймаар байна.

Эцэст нь ойн шавьж яах вэ? Байгаль орчны яам, энэ дэд бүтцийн асуудлыг шийддэг, байгаль орчныг хамгаалах хог хаягдлыг хаядаг энэ зөвшөөрлийг өгдөг, илүү дархан эрхийг олгох талд ямар арга хэмжээ авах вэ? тэгэхгүй  бол ерөөсөө энэ чинь нийтлэг дундаа, бусад албан байгууллага том толгой гаргаад  ямарваа нэгэн юманд орохгүйгээр ингээд цаагуур чинь та нарын хийж байгаа ажил чинь үр дүнгүй үзэгдээд байна шүү дээ. 

Д.Дэмбэрэл: Цогтбаатар сайд

Д.Цогтбаатар:  Баярлалаа. Урт нэртэй хуулийн тухайд гэвэл нэгэнт Улсын Их Хурлаас батлагдсан хууль бол хэрэгжих ёстой. Тийм учраас бидний хувьд энэ хууль, тэгээд бид нар үг дуугүй хэрэгжүүлээд явах ёстой. Бид нар хэрэгжүүлэх талд тодорхой ажлууд хийчихсэн байгаа. Хамгийн эхлээд  алтны ордууд дээрээ солбилцлуудыг нь тогтоогоод, хязгаарыг нь тогтоогоод хохирлынх нь үнэлгээг хийчихсэн байж байгаа. Манай яамнаас алтны 242 орд дээр  гарах бүх үйл ажиллагаа нь хийгдээд гарчихсан байж байгаа. Цаана нь 1480 хэдэн  лиценз үлдэж байгаа. Манай дээр зарим ажил нь техникийн хувьд хийгдэж дуусаагүй байна. Энэ өөр ордууд дээр. Би бас яг энэ асуудлаар хэд хэдэн удаа хурал хийгээд одоохондоо манай Усны газар дээр зарим ажил нь гүйцэд хийгдэж дуусаагүй байгаа учраас бидэнд бага зэргийн хугацаа хэрэгцээтэй байгаа, 1400 дээр. Тэгэхдээ үүнийг хойшоо тавилгүйгээр, эхний шатанд алтныхаа орд газрууд дээр үйл ажиллагаа явуулж байж болох байх гэж бид нар бодож байгаа.

Энэ хаясан газруудын тухайд угаасаа энэ хуульд тусгагдсан байгаа. Одоо байгаа хуулиар ч гэсэн бид нар энэ 566 газар байгаа байх, хаягдсан гэж байгаа. Тэнд бид нар судалгаа хийгээд,  үнэлгээ явуулж байгаа. Үүний нөхөн сэргээх ажлыг холбогдох байгууллагуудад нь үнэлгээгээ хийгээд, хохирлынх нь хэмжээг тогтоогоод өгсний дараа хууль хэрэгжүүлэх хяналтын байгууллагуудад шилжүүлж өгөөд, үүнийг нөхөн сэргээлгэх ажлыг зохион байгуулна. Шинэ хуульд бүр тодорхой  энэ бүгд орж өгсөн байгаа.

Далан барих тухай асуудлыг ярьж байна. Манай ус хойшоо гарч байгаатай холбогдуулаад усныхаа нөөцийг зөв зохистой, экологид хоргүй байдлаар ашиглаж болохгүй юм уу гэдэг зүй ёсны асуудал байнга гарч байгаа. Яг энэ чиглэлийн бодлогыг хэрэгжүүлээд явж байгаа. Түрүүн ярьдаг Орхон төсөл гэх мэт төслүүд яригдаж байгаа.

Хог хаягдлын тухайд, энэ дээр хог хаягдлын сан гэдгийг сум болгонд байгуулж өгөх, нэгж болгонд байгуулж өгөх тухай асуудал яригдаж байгаагийн зэрэгцээгээр бид нар яг энэ чиглэлээр орон нутгийн иргэдийн  төлөөлөгчдийн Хурал, Засаг даргыг үүнтэй холбогдсон эрх, үүргийг нь нэмэгдүүлж өгсөн байгаа. Тэгэхээр тодорхой газар дээрээ эзэнтэй, үүнийг хариуцсан илүү тодорхой эзэнтэй байна гэсэн үг.

Дэд бүтцийн шийдэж болдоггүй юмуу гэдэг энэ асуудал, манай яамны хувьд байгалиа хамгаалах үүднээс хамгийн түрүүн ийм л асуудал тавимаар байгаа юм. Дэд бүтцээ хийж байж, том төслүүдээ хэрэгжүүлдэг байя гэдэг асуудлыг үнэхээр тавьж ажилламаар байгаа юм. Манай эрх зүйн зохицуулалт дээр стратегийн үнэлгээ гэж яриад байгаа. Яг энэ стратегийн үнэлгээний асуудал бол хамгийн түрүүн энэ үнэлгээг хийсний дараа гарч ирэх дүгнэлт, төслийг хэрэгжүүлэх шатанд гарч ирэх дүгнэлт нь юу вэ гэхээр, энэ дэд бүтцийг  эхэлж байгуулж байж явуулахгүй бол байгаль орчинд хор хөнөөлтэй байх нь ээ гэдэг дүгнэлт гарцаагүй гарах юм.  Тэр утгаараа энэ асуудал манай шинэ хуулиудад тусгагдаж өгсөн байгаа. 

Д.Доржсүрэн: Эгийн голын станц бол түрүүчийн Засгийн газрын үед шийдэгдээд үндсэндээ зогссон байгаа. Одоогоор өнгөрсөн 2010 онд Улсын Их Хурлаар баталсан усны хөтөлбөрт хойшоо гарч байгаа тодорхой нөөц бүхий голууд дээр  нэр бүхий 11 голууд дээр томоохон усан сан цогцолбор байгуулах талаар тусгагдсанаас энэ жил 2010 оноос эхлэн Туул, Орхонд байгуулагдах ажлын техник эдийн засгийн үндэслэл яваад эхэлчихсэн байна. Сэлэнгэ дээр барих хэсэг дээр нь судалгааны ажил эхлүүлэхээр Үндсэн чиглэлд туссан байна. Эгийн голын асуудлыг яах ийх талаар манай Эрчим хүчний  яам нэлээн тодорхой хариулт өгөх байх.

Би түрүүн гишүүний асуусан, лицензийн нөхөн сэргээлтийн барьцаа яах вэ гэдэг талаар тодруулъя. Өөрөөр хэлбэл байгаль орчинд нөлөөлөх байдлын үнэлгээний хуулийн  9.7, 9.8-д энэ харилцааг бүрэн шийдвэрлэхээр, тухайлбал, Ашигт малтмалаас бусад төсөл хэрэгжүүлж байгаа нөхдүүдийн байгаль орчны менежментийн төлөвлөгөө хэрэгжүүлэх арга хэмжээнд зарцуулагдах тухайн жилийн зардлын  50 хувийг сум, дүүргийн Засаг даргын дэргэд байршуулах,  дараа нь ашигт малтмал олборлох төслийг хэрэгжүүлэгч нь  байгаль орчныг хамгаалах талаар хүлээсэн үүргээ биелүүлэх баталгаа болгож, тухайн жилийн байгаль орчныг хамгаалах менежментийн төлөвлөгөөнд заасан зардлаа байгаль орчны асуудал эрхэлсэн төрийн захиргааны төв байгууллагын нээсэн тусгай дансанд төвлөрүүлж байхаар барьцааны асуудлаар шийдэж өгсөн байгаа. Энэ нь нэлээн томоохон өөрчлөлт болсон гэж хэлж болно.

Д.Дэмбэрэл: Цэнгэл гишүүн дараа нь тодруулж асууя. 

Булган аймгийн Могод сумын Засаг даргын Тамгын газрын ажилчин, албан хаагчид Улсын Их Хурлын чуулганы үйл ажиллагаатай Цэнгэл, Мөнх-Очир гишүүдийн урилгаар танилцаж байна. Тамгын газрын ажилтнуудад ажлын амжилт хүсье./Алга ташив/

Ц.Цэнгэл: Сум, аймаг, хотын хогийн цэгийн асуудлыг яаж зохицуулах вэ гэж асуусан асуулт орхигдсон байна.  Торгуулийн арга хэмжээ бол байгаа юм байна. Ер нь цаашаа ямар технологиор, үүнийг дарах юм уу? шинэ үйлдвэр оруулах юм уу? эсхүл хогийн цэгийг авах юм уу энэ асуудал дээр тодорхой хариулаатах.

Д.Цогтбаатар: Тэр асуудал дээр ЗR-зарчим буюу аль болохоор, нэгдүгээрт хогоо багасгаж өгөх. Багасгасан хогоо дахиж ангилж ялгаад боловсруулах. Тэгээд боловсруулсныгаа эргүүлээд ашигладаг байх ийм зарчим руу шилжих. 
Д.Дэмбэрэл: Баярлалаа. Даваасүрэн гишүүн асуултаа тавья.

Ц.Даваасүрэн:  Байгаль орчны асуудалд  өнөөдөр хамгийн сөрөг нөлөөлөл үзүүлж байгаа салбар бол уул уурхайн салбар болчихоод байгаа юм. Гэтэл манай уул уурхай дээр төрийн нэгдсэн бодлого, зохицуулалт байхгүй болчихсон. Хаа сайгүй дураараа эмх замбараагүй ийм үйл ажиллагаа явагдаж байгаа чинь байгаль орчинд хамгийн их сөрөг нөлөөлөл үзүүлж байгаа юм. Тэгэхээр энэ асуудлаа бид нар цэгцлэхгүй юм бол байгаль орчин сүйтгэгдэх асуудлын томоохон хэсэг бас л сүйтгэгдээд, нөхөн сэргээгдэхгүй ингээд хаягдаад яваад байх юм. Тэгэхээр үүнийг цогцоор нь яръя гэх юм бол  энэ уул уурхайн салбарын нэгдсэн бодлого гаргамаар байгаа юм. Аль уурхайгаа одоо жишээлбэл ашиглах юм бэ? алийг нь хойч үедээ үлдээх юм бэ? хойш нь тавья. Тэгэхгүй бол бүх лиценз барьсан хүн дуртайгаа очоод ухаж төнхдөг ийм л болчихоод байна.  Энэ чинь өөрөө луйвардах, завших бололцоог олгоод байгаа учраас бид нар байгаль орчны асуудлыг цогцоор нь яръя гэх юм бол саяхан би Ерөнхий сайдад шаардлага хүргүүлсэн байгаа. Ер нь энэ уул уурхайн нэгдсэн бодлого, ерөнхий төлөвлөлтийг хаврын чуулганаар Улсын Их Хуралд оруулж ирж танилцуулаач ээ гэж, Их Хурлын дарга аа. Тийм учраас би Их Хурлын холбогдох бүтцийн байгууллагуудад бас энэ асуудлыг шаардаж өгөөч ээ гэдэг ийм хүсэлтийг одоо бас уламжлах байна.

Өнөөдөр  ялангуяа газар тариалангийн бүс нутгууд, аялал жуулчлал эрхлэх, ойн нөөц, усны нөөц бүхий газруудаа энэ уул уурхай эрхлэх асуудлуудыг төр шийдвэрээ гаргаад зогсоох хэрэгтэй. Жишээлбэл, манайд  Хөвсгөлд фосфоритын орд, нүүрсний уурхай, молибдены орд гээд уул уурхай чинь хошуурч байна шүү дээ. Тийм учраас энэ асуудлыг жишээлбэл  төр бодлогоороо зохицуулахгүй бол ард иргэд яаж үүнийг зохицуулах юм бэ гэдгийг бид бодох цаг болжээ. Тийм учраас энэ байгаль орчны хуулиудын зэрэгцээ бид нар уул уурхайн салбарынхаа энэ төрийн бодлогыг гаргаж ирэх цаг болсон байна гэж.

Энэ хууль дээр  уул уурхайн чиглэлд нэлээн бас ахиц авчирахаар хууль бол Байгаль орчны нарийвчилсан үнэлгээ хийх тухай хуулийн төсөл орж ирсэн байна. Гэхдээ үүнийг аж ахуйн нэгжүүдээр хийлгэнэ гэж байгаа юм. 

Би даргад бас нэг хүсэлт тавьсан. Дарга сонсож амжаагүй байхаа даа. Тэгээд нарийвчилсан үнэлгээг аж ахуйн нэгжүүдээр хийлгэнэ гэдэг чинь аудитын компаниуд янз бүрийн үнэлгээ хийдэгтэй ижилхэн юм болоод энэ уул уурхайн  байгууллагууд чинь дур дураараа байгаль орчны нарийвчилсан үнэлгээ хийлгэж байна гэсэн байдлаар хандаад, ингээд явчих вий дээ. 25 дахин, 30 дахин гэдэг чинь хөдөлмөрийн хөлсний доод хэмжээг энэ их том торгууль болох уу? яахав? ер нь үүнийг жишээлбэл, бүрмөсөн эрхийг нь цуцлахаас гадна хохирлыг нөхөн төлүүлэх чиглэлийн юмнуудыг тодорхой оруулж өгөх шаардлага байна уу гэж аж ахуйн нэгжүүдийн асуудал дээр та нар ямар үндэслэлээр ингэж оруулж ирсэн юм бэ? төр үүнийгээ хийгээд явж болохгүй юу? 

Хальсан уутыг ашиглахгүй болох гэж байгаа юм байна. Би тэгж ойлголоо. Энэ чинь цаасан уутны бизнесийг дэмжиж ингээд байна уу? үүнийг яг тодорхой үндэслэлээр. Жишээлбэл, зарим улс орнууд үүнийг хэрэглээд л байна. Гэтэл манайд заавал ингээд хальсан уутыг хэрэглэхгүй болох тухай асуудал чинь хэр оновчтой вэ? Ой ашиглах тухай асуудал дээр ийм асуудал байгаа юм. Манай Хөвсгөлд жишээлбэл, маш их уначихсан модууд байдаг. Тэгээд өмхрөөд, ялзраад алга болж байна. Гэтэл тэр нөхөрлөл байгуулах чинь их хэцүү байдаг юм байна. Тэр шаардлагуудыг нь бууруулсан уу? Ойн мэргэжлийн байгууллага гээд байгаа чинь хэр өндөр шалгуураар байгуулагдах байгууллага байна вэ гэдгийг тодруулж асуумаар байна. Аль болох хаягдлыг, унасан байгаа  мод хаягдлуудыг цэвэрлэх тэр чиглэлийн хөнгөвчилсөн ийм  зохицуулалтуудыг оруулж өгөхгүй бол одоогийн байгаа зохицуулалтууд чинь хангалтгүй байгаад байгаа юм. 

Эрчим хүчний хувьд жишээлбэл  50 хувийн хөнгөлөлт гэр хороололд үзүүлнэ гэж байна шүү дээ. Энэ хичнээн хэмжээний хөрөнгийн тухай асуудал яригдаад байна вэ?  Мөн агаарын бохирдол дээр онгоц, навигацитай холбоотой юмнууд орсон байгаа юу гэдгийг тодруулмаар байна. Түүхий нүүрс хэрэглэж болохгүй гэж байна. Энэ хөөрхий бас орлогын хувьд нэлээн ядмаг, гэр хорооллын ийм иргэдээ яаж зохицуулах юм бэ? Тэгээд эрчим хүчний үнийг нь 50 хувиар хөнгөллөө гээд  энэ асуудал шийдэгдэх үү? Би бол  ингэснээр энэ асуудал шийдэгдэхгүй байх гэж бодож    байна. Тэгээд шууд энэ хууль гараад хүчин төгөлдөр болоод ирэхээр энэ түүхий нүүрс шатаах асуудал нь хаагдаад явчих уу? энэ асуудал дээр яг ямар үндэслэлээр та нар энэ заалтыг оруулж байгаа вэ? бодолцсон уу гэдгийг асууя гэж бодож байна. 

Д.Дэмбэрэл: Даваасүрэн гишүүний бидэнд хандаж хэлээд байгаа байгаль орчны  нөхөн сэргээлтийн асуудлаар  та нар асуулгын хариу бэлдсэн үү? үгүй юу? түүнийгээ бас хариулаарай. 

Асуулгын шугамаар ороод ирнэ гэвэл Тамгын газар ярьж байгаад асуулгын хариуг гаргаад өгч болох юм.

Д.Цогтбаатар: Эхний асуултад одоо яг энэ уул уурхайн чиглэлийн бодлогын асуудлыг холбогдох байгууллага нь, ямар ч гэсэн өнөөдөр уул уурхайн нэгдсэн энэ бодлогоо боловсруулаад, Үндэсний аюулгүй байдлын зөвлөлд өргөн барьчихсан байгаа юм билээ. Тэндээсээ батлагдахаар Улсын Их Хуралд өргөн баригдах юм гэж бид нар ойлгож байгаа. 

Манай яамны зүгээс ерөнхийд нь энэ уул уурхайн үйл ажиллагааг тодорхой хэмжээнд хязгаарлаж өгөх дээр ямар оролцоо байгаа вэ гэхээр жишээлбэл урт нэртэй хуулийн хүрээнд бид нар хаана хаана уул уурхайн үйл ажиллагааг явуулахгүй вэ гэдэг зах хязгаарыг нь ямар ч гэсэн өнөөгийн байдлаар тодорхойлоод өгсөн байгаа. Энэ бодлого нь ороод ирэхээр манай яам зохих журмын дагуу үүнд нь оролцоод, дэмжлэгээ үзүүлээд явна. Бид бол дэмжихэд л бэлэн байгаа, энэ дээр.

Нарийвчилсан үнэлгээний тухайд гэвэл, угаасаа энэ байгаль орчны нөлөөллийн үнэлгээг хоёр янзаар, ерөнхий үнэлгээ, нарийвчилсан үнэлгээ гэж хийж байгаа. Ерөнхий үнэлгээгий нь Байгаль орчны яам хийнэ. Нарийвчилсан үнэлгээгий нь  компаниуд, аж ахуйн нэгжүүд хийдэг. Энэ бол олон улсын жишиг байгаа юм.

Ойн мэргэжлийн байгууллага гэдэг бол мэргэжлийн түвшиндээ яг одоо энэ асуудлыг нэлээн нарийвчилж ярьж байгаа. Нэлээн өндөр мэргэжлийн ялангуяа ойн чиглэлээр нарийн мэргэшсэн боловсон хүчинтэй, чадавхитай тийм стандарт хангасан технологи, техникээр хангагдсан ийм байгууллага байх ёстой гэж үзэж байгаа.

Цахилгааны хөнгөлөлтийн тухайд бол, цэвэр агаарын хөнгөлөлтийг бид нар тодорхой төслүүд хэрэгжиж байгаа бүсийнхээ хязгаарыг тогтоогоод өгчихсөн байгаа. Энэ хэмжээнд л одоохондоо энэ хөнгөлөлтийг хэрэглээд явж байгаа.

Энэ бүсийнхээ хүрээнд таны хэлсэн түүхий нүүрсийг бид нар хориглоод байгаа. Яагаад гэхээр яг энэ бүсдээ бид нар шинэ зуухууд тавьж өгөхөөс гадна бас  хэд хэдэн төсөл хэрэгжээд, дулаалгыг сайжруулж өгөх, түүнийг Мянганы сорилтын сан, манай яамны хүрээнд ажиллаж байгаа Цэвэр агаар сан гэх зэрэг сангууд энэ төслүүдийг санаачлаад, санхүүжүүлээд явж байгаа. Энэ хүрээндээ бид нар түүхий нүүрс ашиглахыг хориглосон байгаа. 

Д.Доржсүрэн: Сайдын саяны хариулт дээр хоёр зүйл нэмье.  Нэгдүгээрт, ус, ойтой газраа уул уурхайгаас чөлөөлөх концепци суусан уу гэж Даваасүрэн гишүүн асуусан. Тэгэхээр яг урт нэртэй хуулийн тэр үндсэн агуулга буюу гол мөрний урсац бүрэлдэх эх, усны сан бүхий газрын хамгаалалтын бүс бол уул уурхайн ашигт малтмал хайх, олборлох үйл ажиллагаа хориглоно гээд шинэ хууль дээрээ шууд заагаад өгчихсөн байгаа. Тэгэхээр энэ бол орсон гэсэн үг. Бүрэнхааны орд бол тэр тогтоосон хил нь ямар байгаа? Хэрэв хилд орсон бол энд явахгүй гэсэн үг. 

Хоёрдугаарт нь, аж ахуйн нэгжүүдээр нарийвчилсан үнэлгээ хийлгэхдээ ямар нэгэн хохирол гарвал яах вэ гэсэн. Үүнийг Байгаль орчинд нөлөөлөх байдлын үнэлгээний тухай хуулийн 10 дугаар зүйл дээр хэрэв энэ  нөлөөллийн шинжилгээг хийгээд, 11 дүгээр зүйлд хянан магадлагаа хийгээд, хэрэв буруутай нь тогтоогдох юм бол гарсан зардлыг тухайн үнэлгээ хийсэн аж ахуйн нэгж хариуцахаар хариуцлага тооцсон байгаа. 

Ц.Банзрагч: Нийлэг хальсны уутны хувьд 2009 онд манай Улсын Их Хурлын нэр бүхий гишүүд, Улсын Их Хурлын дэд дарга Батхүү нарын санаачилсан хууль байгаа. Тэгээд бид нар нэгэнт хуулийн системчлэл явагдаж байгаа учраас батлагдсан концепцийг өөрчлөөгүйгээр энд шууд оруулсан байгаа. Тухайлбал, 0,25 мм-ээс нимгэн нь дахин боловсруулах боломжгүй учраас 2009 оны баталсан концепциороо энд системчлэгдэж нэг хууль болж орж байгаагаараа л байгаа. Тийм учраас  үүнийгээ шууд хориглоод, түүж боловсруулах хэсэг нь тэгээд үүнийг дагаад сүүлийн үед маш их хэмжээгээр даавуу уут, цаасан уутны хэрэглээ нэмэгдсэн. Энэ бол хэвээр хадгалагдаж байгаа.

Ц.Шийрэвдамба: Ойн мэргэжлийн байгууллагуудыг чадавхижуулах, Германы олон улсын хамтын ажиллагааны нийгэмлэгээс хэрэгжүүлж байгаа төсөл энэ оны З сарын 1-нээс хэрэгжсэн. Энд 1000 евро ойролцоогоор энэ ойн чиглэлийн мэргэжлийн байгууллагыг чадавхижуулахад зарцуулахаар төлөвлөсөн байгаа. Тийм учраас энд бас Сэлэнгэ аймаг, Булган, Хөвсгөл аймгууд багтаж байгаа. Үүнийг тухайн орон  нутагт байгаа аймгийн мэргэжлийн сургалтын төвд яг үргэлжлүүлж үйл ажиллагаагаа явуулахаар төлөвлөсөн байгаа.

Д.Дэмбэрэл: Баярлалаа. Даваасүрэн гишүүн
Ц.Даваасүрэн: Гүйцэд хариулахгүй байна. Би чадавхийн тухай асуугаагүй. Тэр нөхөрлөл, ойн мэргэжлийн байгууллага дээр их өндөр шаардлага тавьчихдаг юм билээ. Тэгээд иргэд байгуулж чаддаггүй. Одоо ингээд харж байхад ой нь нөгөө хөглөрсөн, унасан модондоо салхинд унасан, зурвас салхинд унасан ойн хавтгай зэргийг өнөөдөр чөлөөлж чадахгүй байгаа юм. Тэгэхээр үүнийгээ хөнгөвчилсөн үү? хэвээрээ байна уу? тэр ойн мэргэжлийн байгууллага гээд байгаа чинь нөхөрлөлөөсөө юугаараа ялгаатай вэ гэж байна. Олон улсын жишиг байна гээд байх юм. Монголынхоо онцлогт тохирсон юм уу? үгүй юм уу гэдэг тухай би аж ахуйн нэгжүүдээр жишээ аваад байна шүү дээ. Аудитын байгууллагууд дандаа худлаа дүгнэлт гаргаж байдаг. Гэтэл олон улс тийм  гээд байх юм. Манайд өөр хэлбэрээр шийдэх боломж байсан уу? үгүй юу гэж асуугаад байхад дутуу хагас. Тэр эрчим хүчин дээр хичнээн төгрөг  шаардагдах юм бэ гэж би асуугаад байна шүү дээ.  50 хувийн хөнгөлөлт өгөх юм байна. Гэтэл энэ чинь хэдэн тэрбум төгрөгийн асуудал яригдаад байна вэ? тэр  навигацийг бас хариулсангүй. 

Ц.Банзрагч:  Эрхэм гишүүн Даваасүрэнгийн асуултад хариулъя.  Нэгдүгээрт, цэвэр агаарын хөнгөлөлтөд энэ жилийн байдлаар Цэвэр агаар сангаас 500 орчим сая төгрөг зарцуулж байгаа. Энэ нь цэвэр агаарын бүсээ бид нар шахмал түлшээр хангах хэмжээнд эрчим хүчний гэр хороололд даах трансформатор нэмэгдэх хэмжээгээр тэлээд явах учраас цаашид энэ хэмжээ өргөжинө. Энэ бол одоогийн мөрдөж байгаа Ерөнхийлөгчийн санаачилсан Нийслэлийн агаарын бохирдлын хууль дээр байгаа энэ зүйл хэрэгжиж байгаа юм.

Хоёр дахь ойн мэргэжлийн байгууллагын хувьд үнэхээр бид нар нөхөрлөл гэхэд нэг жил туршилтаар ажиллаад, дараа нь эрхээ авна гэсэн энэ байдлыг бүгдийг хөнгөвчилж өгсөн. Энд концепцийн хувьд нойтон мод унагах асуудлыг нь эрс хязгаарлаад, мэргэжлийн байгууллага болон нөхөрлөлийн түвшинд унасан модыг ойг цэвэрлэх журмаар мод ашиглах, нөхөрлөл нь өөрөө өнөөдрийг хүртэл нөхөрлөл бол зөвхөн байгаль хамгаалах үүрэг хүлээж байгаа бол цаашдаа гишүү мөчир унасан юмыг бэлдэж, ойн захад гаргаж тавиад борлуулах зэрэг ийм  давуу эрх бүхий санхүүгийн механизмыг бүрдүүлж өгсөн байгаа.

Үнэлгээний компаний хувьд бид нар стратегийн үнэлгээ цоо  шинээр нэмэгдэж ирж байгаа. Стратегийн үнэлгээг эрдэм шинжилгээний байгууллага хийхээр хуульчилсан. Урьдчилсан үнэлгээ гэж байгаа. Тойм судалгаа. Үүнийг мөн эрдэм шинжилгээний байгууллага хийнэ.  Нарийвчилсан үнэлгээгий нь эрх авсан, эрх авна гэдэг бол тодорхой шалгуурыг хангасан хувийн хэвшил хийгээд, түүнийг нь яам баталгаажуулснаар бас яамны оролцоог хангах ийм систем байж байгаа. Ерөнхий үнэлгээгий нь яам өөрөө хийж өгч байгаа.

Дараа нь бас Байгаль хамгаалах хууль дээр орж байгаа бол Нутгийн иргэд байгалиа хамгаалж, иргэдийн оролцоог нэмэгдүүлж,  Иргэний хуулийн 481-ийн дагуу аж ахуйн нэгж, байгуулахгүйгээр нутгийн иргэд хамгаалах ийм нөхөрлөл гэсэн шинэ концепци орж ирж байгаа. Энэ бол зүгээр уугуул иргэд нь бага хэмжээгээр ашиглана гэсэн үг. Ой бол бас  нөхөн сэргээгддэг баялаг учраас зарим үйлдвэрлэлийн ч гэдэг юм уу? гэрийн модны ийм зориулалттай юмыг нь яамнаас эрх авсан мэргэжлийн ойн боловсон хүчинтэй, технологитой, ойг хаягдалгүй ашиглах ийм баталгаатай газар байгаа. Ийм хоёр ялгаатай.

Тэр асуудал манай Байгаль орчны чуулган дээр ч гэсэн навигаци агаарт нөлөөлж байна гэсэн асуудал ярьсан. Энэ бол шинэ асуудал юм билээ. Бид нар судалж байгаа. Одоогийн хуульд энэ ороогүй байгаа.

Д.Дэмбэрэл: Сэдванчиг гишүүн асуултаа тавья.

Ц.Сэдванчиг: Байгаль орчны багц хуулийн шинэчилсэн найруулгыг боловсруулахдаа иргэд, төрийн бус байгууллагуудын дунд хэлэлцүүлэг явуулсан юм байна уу?  Засгийн газраас өөр субъект энд санаагаа оруулсан юм байна уу? ерөөсөө л Засгийн газрын санал явж байна уу? нэгд.

Хоёрт, энэ шинэчилсэн найруулга хэлбэрээр өргөн баригдаж байгаа хуулиуд өнөөг хүртэл хэрэгжээгүй байдаг юм. Усны тухай хууль, Ойн тухай хууль гээд хэрэгжээгүй олон заалтууд байдаг.  Үүнтэй холбоотойгоор энэ ус, ой ашиглахтай холбоотой хуримтлагдсан олон асуудал байгаа. Тэгэхээр шинэчлэгдэн найруулагдаад батлагдсанаар энэ хууль хэрэгжих ямар боломж, баталгаа байгаа вэ? үүнийг надад хэлж өгөөч. Ерөөсөө хэрэгжээгүй л байдаг.  Тэгээд  90-ээд онд зах зээлд шилжээд, чөлөөтэй болоод тухайлбал энэ зэрлэг ан амьтны эд эрхтэн үнэд ороод, бид чинь үндсэндээ зэрлэг ан амьтнаа дуусгасан шүү дээ. Одоо залгуулаад энэ газрын доорх баялаг руугаа уралдаад, улайраад дайрч байгаа. Энэ байдлаар удахгүй дуусах байх. Тэгээд энэ шинэчилсэн найруулга батлагдсанаар энэ замбараагүй уул уурхайн ашиглалттай холбоотой бодлогын ямар өөрчлөлт орох вэ? тэр Ашигт малтмалын хууль өргөн баригдана гэж яриад байгаа, одоо үүнтэй холбогдож байгаа юм байна уу? 

Дараагийн нэг асуулт, энэ төвлөрсөн хот суурингуудын цэвэрлэх байгууламжийн асуудлууд байдаг. Манайхан хогны тухай яриад байна. Гол нь энэ цэвэрлэх байгууламжийн асуудал байдаг. Улаанбаатарын цэвэрлэх байгууламж гэхэд л хүчин чадал нь хүрэлцдэггүй, үндсэндээ бохироо бид нар Туул руугаа урсгаж байгаа шүү дээ. Аймгийн төвүүдийн цэвэрлэх байгууламж гэвэл хөгийн юм байдаг юм билээ. Үндсэндээ бохирын нуур байгаа шүү дээ. Цэвэрлэх байгууламжаас гарч байгаа тэр бохир нуур ус болоод тогтсон. Тэндээс нь бараг хүн мал нь ундаалдаг ийм л орчинд бид амьдарч байгаа.  Тэгээд энэ байдлыг цэгцлэх, энэ бодлогоор жаахан өөрчлөлт хийх боломж байна уу? үүнийг ер нь хийж чадах юм уу? манай Байгаль орчны яам.

Тэгээд хуулийн хэрэгжилтийг яриад байна. Одоо тэр урт нэртэй гэж яриад байгаа энэ өндөр уулын бүс, голын эх бүрддэг өндөр уулын бүс, ойн сан, усан сан бүхий газар ашигт малтмал эрэх, хайхыг хориглох тухай хууль батлагдаад үндсэндээ З жилийн нүүр үзэж байна. Тэгээд энэ хуулийн хэрэгжилтийг ярихаар хэдэн бага нөөцтэй шороон ордын асуудлыг л яриад байгаа. Алтны шороон ордын асуудлыг. Бусдыг нь яах юм бэ?  Тэр молибден,  нүүрс,  фосфорит гээд ингээд ерөөсөө хориглосон талбайд зөвшөөрөл олгочихсон, хайгуул хийгээд ингээд байгаль дэлхийг сүйтгээд байгаа олон жишээ байна шүү дээ. Би сая Хөвсгөл аймгаар явж байгаад ирлээ. Тэр Дэлгэр мөрний сав газар олгосон молибдений хайгуулын ажил байж байна. Тэр Тэс гэж сайхан гол байдаг, манай Хөвсгөлд. Тэсийн голын сав газарт олгосон нүүрсний зөвшөөрлүүд байна. Ерөөсөө ингээд энэ чинь явуулаад л байна шүү дээ. Тэгээд үүнийг ингээд үргэлжлүүлээд байх юм уу? Ерөөсөө л илэрхий энэ өндөр уулын бүс ойн сан, голын сав газарт ингээд зөвшөөрөл олгосон, бүхэл бүтэн сайхан, ерөөсөө маш ойлгомжтой Дэлгэр мөрний сав газар, өндөр уулын холбоос таг газар зөвшөөрөл олгосон байгаа. Эргэн тойрон км хүрэхгүй хэдхэн зуун метрийн зайд айлын өвөлжөө, зуслангийн газар шахчихсан. Ийм газар бүхэл бүтэн уулыг тэгшлээд хаячихсан байгаа. Энэ энийг хэзээ цэгцлэх юм бэ? нэгэнт гарчихсан хууль байгаад байдаг, хэрэгждэггүй байхад энэ шинэчилсэн найруулга, бодлого яриад хэрэг байна уу? энэ чинь хэрэгжих ямар баталгаа байгаа юм бэ? 

Дээрээс нь усны нөөцийн талаар ярьж байна. Энэ ил, далд усны нөөц, тодорхой бус, ерөөсөө мал хүний ундны усны хэрэгцээ тойрсон асуудал ноцтой асуудал болчихоод байна. Тэр тусмаа энэ уул уурхайд хэрэглэж байгаа усны ашиглалтыг яаж хязгаарлах юм бэ? яаж зохицуулах юм бэ?  Ерөөсөө мал усгүй болсон байтугай, хүн усгүй болсон, ундны усгүй болсон гэж гомдол санал маш их гарах юм байна шүү дээ, энэ хөдөө орон нутагт уулзалт хийгээд явж байхад. 

Д.Дэмбэрэл: Цогтбаатар сайд хариулъя.

Д.Цогтбаатар: Энэ хуулийг боловсруулахад олон нийтийн оролцоог сайн хангаж өгсөн гэж бодож байгаа. Хоёр удаа төрийн бус байгууллагуудтай хамтарсан үндсэн зөвлөгөөн хийсэн. 8 том хэлэлцүүлэг явуулсан. 8 бүс нутагт 8 хэлэлцүүлэг явуулсан гэх зэрэг бид нар их өргөн хүрээнд төрийн бус байгууллагуудын саналыг авсан байгаа. 

Үүний үндсэн дээр энэ  10 хуулийг оруулж ирж байгаа. Шинэчлэгдсэн хууль хэрэгжих ямар шанстай вэ? Тэгэхээр өмнөх хуулиас ямар ч гэсэн энэ хууль концепцийн хувьд үнэхээр нэлээн ахисан, өөр болсон хууль. Жишээлбэл,  өмнөх хууль алдаг оног хэрэгжиж байсан ч гэсэн, хэрэгжиж байсан тэр тохиолдлууд нь  өөрөө хариуцлагын хэмжээ харьцангуй багатай байгаад байгаа. Тэгтэл одоо энэ дээр яг хэрэгжүүлэлт өмнөхтэй адилхан байлаа гэж бодъё. Адилхан байлаа гэж бодоход тэр баригдсан нэг, хоёр хүнд ногдох хариуцлагын хэмжээ бол ерөөсөө хэмжээлшгүй урьдах өмнөх хуультай харьцуулахад хамаагүй том болоод ирж байгаа. Яагаад гэвэл яг байгаль орчны хохирлын хэмжээ нь хэд байсан бэ? хэдэн саяын хэмжээнд хүрч байна?  тэдэн саяар нь эргүүлж нэхэмжлэх болж байгаа учраас тэр хүлээх хариуцлагын хэмжээ эрс нэмэгдсэн. Энэ утгаараа өөрөө энэ хуулийн  аж ахуйн нэгж байгууллагуудыг дагаж мөрдөж байх нь дээр гэсэн тэр санааг илүү өөртөө агуулж өгсөн. Баригдах юм бол илүү их хариуцлага гарцаагүй хүлээгээд тэр нь маш хатуу байна гэдэг л ийм байгаа. Би зөвхөн хариуцлагын жишээн дээр авч үзэж байна. нөгөө нэг жишээ гэвэл ашиглагч жишээ нь өөрөө хамгаалагч байна гээд. Өөрөөр хэлбэл, тэр ашиглаж байгаа этгээдүүдээ зөвхөн ашиглах биш, технологийг нь сайжруулах, урамшуулах механизмууд байж байгаа. Тэгснээрээ сайн технологи ашигласнаараа тэр хүн бол илүү ногоон эдийн засгийн чанартай үйл ажиллагаа явуулж, байгаль орчноо хамгаалагч болж хувирах гэх зэрэг ийм санаануудыг хуульд тусгаж өгсөн учраас энэ хууль өөрөө хэрэгжих магадлал нь харьцангуй өндөр.

Гэхдээ мэдээжийн хэрэг яг хууль гарсны дараа хэрэгжүүлэгч байгууллагууд өөрөө хэрэгжүүлэх сонирхолтойгоор, хэрэгжүүлэх хүсэл эрмэлзэлтэйгээр ажиллах ёстой. Энэ дээр  хяналтын байгууллагууд, Засгийн газар, Улсын Их Хурал ч гэсэн өөрөө хараа хяналтаа байнга тавьж явахад энэ хууль хэрэгжих магадлал хамаагүй өндөртэй гэж бодож байгаа.

Бохир усаа шууд гол руу үнэхээр асгаад байгаа энэ асуудал бол яг бохироо шууд асгаж байгаа Улаанбаатарын жишээн дээр яг бас тийм биш л дээ. Гэхдээ жишээлбэл, химийн бохирдолтой ус Хархираа дээр очиж цэвэршигдээд, тэгээд төв цэвэрших байгууламжаар хичнээн дамжиж цэвэршээд гарахдаа ч гэсэн манай ус бол 75 хувийн цэвэршилттэй гарч байгаа. Тэр ус Туул гол руу нийлүүлэгдэж байгаа. Энэ бол өнөөдрийн манай байгаа л байдал энэ. Гэхдээ үүнтэй эвлэрч болох зөв зүйл үү гэвэл биш. Яагаад гэвэл энэ  75 хувийн цэвэршүүлсэн усанд бол жишээ нь загас амьдрах боломжгүй байгаад байгаа. Энэ чинь юу гэсэн үг вэ гэхээр ийм усыг бид нар Туулд нийлүүлсний дараа  тэр утгаараа усыг бохирдуулж байгаа нөхцөл байдлыг бид нар сайжруулна гэж үзэж байгаа. 

Энэ хууль дээр дахиад л төлбөрийн, эдийн засгийн гарцаагүй байдалд хийж, шахаж байгаа механизмуудаа хийгээд өгчихсөн байгаа учраас усыг бол илүү хэмнэх, хайрлах, хамгаалах энэ талдаа урамшууллын механизмууд нь ажиллана гэж үзэж байгаа.

Урт нэртэй хууль дээр, ямар ч гэсэн манай яамны түрүүн хэлсэн 242 алтны  хуульд манайхаас, биднээс хийх ёстой бүх юмаа хийчихсэн байгаа. 1400 гаруй хуулийн асуудал байгаа. Бид нар харьцангуй богино хугацаанд хуулийг хэрэгжүүлэхгүй байгаа гэж манай яамны хувьд хэлэхэд хэцүү. Яагаад гэхээр, энэ хуулийн дагуу юу хийгдэж байж энэ хэрэгжих вэ гэдгийг бид нар өөрийнхөө чадавхийн бүхий л хэмжээнд хийгээд явж байгаа юм. Тэр утгаараа хуулийг хэрэгжүүлэхийн төлөө ажиллаад явж байгаа. Яг өнөөдөр одоо манай энэ усны байгууллага дээр зарим тодруулга, нарийвчилсан судалгаа, яг одоо хийгдээд явж байгаа. Эд нар үнэхээр үүнийг гүйцээж  хийж амжаагүй байгаа, бид нар шахаад даруй яаралтай хийж өгөө гэдэг асуудлыг тавиад явж байгаа. 

Ц.Сэдванчиг: Дарга аа энэ гишүүдийн тавьсан асуултад ерөөсөө хариулахгүй байгаа юм. Би энэ 4 жил энд суугаад асуулт тавимаар болох юм. Үнэхээр энэ хариулж байгаа байдал үнэхээр хангалтгүй байх юм. Хэзээ ингэж хангалттай хариулт өгч сурах юм бол гэсэн санаа бодол үнэхээр байгаа юм. Би их тодорхой асуулт асуугаад байгаа юм л даа. Дэлгэр мөрний сав газар, Тэсийн голын сав газар тэр өндөр уулын бүс, холбоос айлын өвөлжөө, зуслан үндсэндээ ойн сан, усан сан бүхий газар шүү дээ, өндөр уулын бүс. Энд хуулиар хориглосон талбай, хууль нь гарчихсан. Хуулиар хориглосон талбайд хайгуулын ажил хийгээд бүхэл бүтэн сайхан уул  нурууг юу ч үгүй болгоод байна. Үүнийгээ хэзээ цуцлах юм бэ? үүнийгээ цуцлуулаач ээ.  

Д.Доржсүрэн: Би түрүүн хууль хэрэгжих баталгаа чинь юу байгаа вэ гэж асууснаас эхэлье. Өөрөөр хэлбэл яг энэ түрүүчийн хуулийг та өөрөө маш сайн мэдэж байгаа. Усны сав газар чинь өөрөө эзэнгүй байсан. Тийм учраас бид нар яг энэ хуулиараа эзэнтэй болгосон. Түүнээс гадна тэр хүмүүсийн ажиллах санхүүгийн эх үүсвэр тодорхойгүй байсан, түүнийг тодорхой болгож оруулж ирсэн. Дээрээс нь энэ захиргааны шинжтэй торгууль тавиад больчихдог зөвхөн тийм хариуцлагын механизм байсныг эдийн засгийн механизм руу шилжүүлээд, торгууль нөхөн төлбөрийн харилцаа руу шилжүүлсэн. Тэгээд түүнээсээ улсын төсөвт буюу энэ тусгай санд хуримтлагдаж, түүндээ зарцуулагдах энэ юмнуудыг хийгээд өгсөн байгаа учраас хуулиудыг би хэрэгжих бололцоотой, баталгаатай болсон гэж үзэж байгаа юм.

Хоёрдугаарт нь, Дэлгэр мөрөн,  Тэсийн гол орчмоор хайгуулын ашиглалтын лицензийг Байгаль орчин, аялал жуулчлалын яам үнэхээр олгоогүй. Гэхдээ энд одоо Байгаль орчин, аялал жуулчлалын яамнаас энэ талаар энэ хууль гарснаас хойш  хуулиар өгсөн ерөнхий болон нарийвчилсан үнэлгээ хийгээгүй. Тийм учраас энд орсон газруудаас цуцлуулах саналаа Ашигт малтмалын газарт тавиад явж байгаа гэдгийг хэлэх хэрэгтэй байна.

Э.Батбаяр: Цэвэрлэх байгууламжийн тухай асуудлыг шийдвэрлэхийн тулд үндсэндээ яг үүнээс шалтгаалаад бид нар ус бохирдуулсны төлбөрийн тухай хуулийг гаргасан байгаа. Тэгэхээр аливаа ус бохирдуулж байгаа этгээд нь стандарт түвшинд бохирдуулж байх юм бол ус бохирдуулсны төлбөрийг төлөөд, стандартаас давсан тохиолдолд нөхөн төлбөр, тэгээд дээр нь нэмэгдээд гурав дахь төлбөр болсон хохирлыг нэхэмжлэхээр, тэгээд хэрвээ эрүүгийн хуулийн хариуцлага хүлээлгэхээр байвал дөрөв дэх санкци болоод эрүүгийн хуулийн хариуцлага хүлээлгэхээр гэсэн ийм давхар, давхар хариуцлагууд байж байгаа учраас, дээр нь нэмээд урьд нь хэлж байсан ус ашигласны төлбөр төлөх ёстой. Тэр ус ашигласны төлбөр нь Монгол Улсад  хуваарилсан байж байгаа  29 сав газраар, тухайн сав газар болгондоо усны нөөцийнх нь байдлаас шалтгаалаад өөр өөр байж байгаа учраас  эдийн засгийнхаа ач холбогдлоосоо дамжуулаад энэ цэвэрлэх байгууламж руу очиж байгаа бохир усны хэмжээ эрс багасах боломжтой гэж үзэж байгаа. Үүгээрээ дамжуулаад цэвэрлэх байгууламжуудыг бид нар одоогийнхоос илүү сайн ажиллах боломжийг хангах боломжтой гэсэн хариултыг өгье.

Д.Дэмбэрэл: Ганбямба гишүүн асуултаа тавья.

Н.Ганбямба: Баярлалаа. Саяныхыг гүйцээгээд тодруулахаар, энэ ус бохирдуулсны төлбөрийг Монголоос бусад бараг бүх орон авдаг. Манайх авдаггүй явж ирсэн учраас Туул голд ерөөсөө л хамаг бохир юмаа шууд хийчих нь  илүү амар явж ирж л дээ. Тухайлбал Цэвэрлэх байгууламжууд бол цэвэрлэхгүйгээр хийсэн баримтууд зөндөө олон байдаг. Одоо доошоо эзэнгүй гол чинь Баянзүрх, Хан-Уулаар урсаад, Шувуун фабрикийн тэнд Төв аймгийн Алтанбулагийнхан ярьж байгаа юм. Мориор гатлахад мориноос нь бохирын үнэр гарахгүй хэдэн долоо хонож байна. Тийм болтол нь энэ Туул голыг тийм бохир болгочихсон. Түүн шиг энэ уул уурхайнууд  дураараа дургиж байгаа юм өчнөөн байгаа юм. Тийм учраас үүнтэй холбогдуулаад усны бохирдлын хууль дээр гайгүй сайн механизмуудыг хийж өгөх ёстой гэж бодож байгаа юм. 

Ганц гол асуулт бол байгаль орчны багц хууль батлагдсанаар хэрэгжих үү л гэж асуух гээд байгаа юм. Хэрэгжих үү? өнөөдрийг хүртэл байгаль орчныг хамгаалах ажилд яагаад огт үр дүн гарахгүй явж ирэв гэдэгт бид нар хариулт өгч байж энэ гарцыг олж чадна. Тэгэхээр энэ хууль хэрэгжих үү? үгүй юу гэдэг нь гүйцэтгэх засаглал, энэ өргөн барьж байгаа субъект нь өөрөө Засгийн газар болохоор би зориуд энэ асуултыг асууж байгаа юм. Санхүүгийн тооцоо бий юу? бид нар урьд нь нөгөө биллгүй хуулиуд баталж ирсэн гашуун туршлага бий. Гадаадын бүх парламент, өндөр хөгжсөн орнууд яагаад хууль нь хэрэгждэггүй вэ гэхээр хууль болгон биллтэй батлагддаг юм байна. Санхүүгийн тооцоотой батлагддаг юм байна. Биллгүй хууль батлагддагүй юм байна. Тийм учраас Засгийн газар энэ  тооцоогоо хийсэн үү? өөрөөр хэлбэл энэ санхүүгийн тооцоо байгаа юу? Энэ хэрэгжих эх үүсвэр нь байгаа юу гэдэг л асуудал хамгийн гол байгаа юм. 

Одоо сая Сэдванчиг гишүүн санаачилсан урт нэртэй хуулиа асууж байна. Энэ дээр дэндүү хайнга, дэндүү хойрго, дэндүү удаан хандсан. Энэ хэрэгжээгүйтэй холбоотой асуулт гэхээсээ илүү би шүүмжлэл тавьж байгаа юм. Өөрөөр хэлбэл энэ тооцоог Засгийн газар хийх ёстой. Энэ санхүүгийн тооцоо, эх үүсвэр нь байна уу гэдэг л асуудал байгаа юм.

Аливаа нэг хууль лоозонгийн чанартай хуулиуд батлагдаад нэмэр байхгүй ээ. Тийм учраас энэ Байгаль орчныг хамгаалах хууль билл нь бас зэрэг гарсан байх ёстой. Өөрөөр хэлбэл үүний санхүүгийн тооцоо гарсан байх ёстой. Дээрээс нь Монгол Улс маань усны нөөцийнхөө газар доорх, ер нь усны нөөцийн  20 хувь нь газар доорх цэвэр ус маань байдаг. Энэ цэвэр уснаасаа нийт хэрэглээнийхээ   80 гаруй хувийг хангаж ирсэн ийм айхтар гашуун туршлагатай. Тэгэхээр одоо бид нар энэ хуулийг батлаад явахдаа хэдхэн зарчмуудаа тохироод авчихмаар байгаа юм. Гүний усыг  үйлдвэрлэлд хэрэглүүлэхгүй ээ гээд. Нийт хэрэглээний маань  76 хувь нь үйлдвэрлэлд явж байдаг. Аймаар том тоо байгаа биз. Тийм учраас гүний усыг уурхайд хэрэглүүлэхгүй гэдэг зарчмаа тохирмоор байна. Оюутолгой манай гэр хорооллынхны маань худгаасаа авдаг уснаас хямдхан үнээр хэрэглэж ирсэн. Гашуун үнэн шүү дээ. Тийм учраас өнөөдөр бид энэ Байгаль орчны багц хууль  дотор хэдэн гол зарчмуудыг тохирч авмаар байна.

Дээрээс нь энэ гар дээр байгаа лицензүүдийг хүчингүй болгож байж энэ Байгаль орчныг хамгаалах ажил хэрэгжинэ. Суурь нь ерөөсөө тэр байгаа юм. Өөрөөр хэлбэл энэ Монголоор тархсан энэ дүүрэн хятадуудыг Монголоос хөөж гаргаж, Монголыг бараг цэвэрлэх том компанит ажлыг төрөөс явуулах нь зүйтэй гэдэг санал дэвшүүлсэн. Ингэж хэлэхэд зарим хүнд их сонин сонсогдож байгаа. Ингэж хэлэх хэмжээнд хүрчихсэн байгаа юм, Монгол Улс маань. Өөрөөр хэлбэл, энэ хятадуудыг хамгаалдаг улсууд зөндөө гардаг. Одоо ерөөсөө энэ гар дээрх лицензүүдийг цэгцлэхгүйгээр энэ асуудал шийдэгдэхгүй. Байгаль орчны багц хууль гээд 20 хэд. Энэ тоонд бишээ, чанарт байгаа юм. Хэрэгжих гол механизмгүй хуулиуд  чинь яагаад хэрэгжихгүй байгааг бид нар зөндөө нүдээрээ харж байна шүү дээ. Хэрэгжих механизмгүй, эх үүсвэргүй, санхүүжилтгүй ийм хуулиуд мянга батлагдаад нэмэр байхгүй.  Гагцхүү суурь нь бид нар чинь тавигдаагүй байна. Тийм учраас энэ Ашигт малтмалын хууль бол 1998 онд концепцийг нь өөрчлөөд зүгээр цаасны лицензийн хууль болгочихсон. Үүнийг хүчингүй болгохоос авахуулаад зөндөө олон суурь цаана /Хугацаа дуусав/.

Д.Дэмбэрэл: Цогтбаатар сайд хариулъя. 

Д.Цогтбаатар: Тэгэхээр  энэ хэрэгжих үү гэдэг үнэхээр зүй ёсны асуудал. Бид нар ч өөрсдөө боловсруулж байхдаа яг л энэ асуултыг асууж байгаа юм. Хэрэгжих магадлал  бол нөгөө хуулиасаа хамаагүй өндөр өө. Яг тухайн үедээ Засгийн газрын байгууллагууд маань хэрэгжүүлж ажиллана. Би энэ дээр хэрэгжүүлэх тэр утгаараа бүрэн боломжтой гэж бодож байгаа юм. 

Зарчмын ялгаа нь юу вэ гэхээр, сая Ганбямба гишүүний хэлсэн Цэвэрлэх байгууламж дээр л аваад үзье. Цэвэрлэх байгууламж дээр яагаад бохирдуулчихаад, тэгээд тэр дараагийн хуулиуд, хариуцлагууд тооцогдохгүй яваад байсан бэ гэхээр,  арьс угаах байгууллагууд бохирдуулдаг. Бохирдуулсныг нь татвар төлөгч өөрийн мөнгөөр цэвэршүүлдэг байсан. Тийм учраас бохирдуулагч үүнтэй бохирдлоо цэвэршүүлэх үйл явцтай ямар ч холбоогүй ийм л тогтолцоо байж ирсэн, хамгийн энгийн жишээгээр ярихад. Тэгэхээр өмнөх хууль ийм байсан бол одоогийн хууль бол бохирдуулагч тэр цэвэршүүлэх зардлыг хариуцдаг болж байгаа юм. 
Тэгэхээр бохирдуулагч, цэвэрших зардлыг хариуцдаг болж байгаа гэдэг чинь юуг хэлж байгаа вэ гэхээр, бохирдуулагч үүнээсээ тусгаарлагдаагүй, хаачаа ч үгүй бөгөөд тэр бохирдуулагчийн үйлдвэрлэлийн зардалд, өөрөөр хэлбэл татвар төлнө. Хүмүүсийн цалин төлнө, бусад энэ  бүх зардал дотроо байгаль орчныг нөхөн сэргээх зардлаа угаасаа суулгаж өгөөд, эхнээсээ төлчихөж байгаа юм. Энэ төлбөрийг нь авсны дараа цэвэршүүлэх үйл ажиллагаа санхүүжигдэх өөрөө эх үүсвэртэй байна гэсэн үг. Тэгэхээр хуучин  хуулийн тогтолцоон дээр төсөв байгаль орчны салбарт яаж бүрддэг байсан бэ гэхээр, үлдэгдлийн зарчмаар бүрддэг байсан. Яагаад гэвэл үүсээд байгаа бохирдолтой эдийн засгийн ямар ч уялдаа холбоо байхгүй байсан учраас зүгээр л оногдож байна, түүнийгээ тавьдаг байсан. Одоо бол бохирдуулж байгаа хүн хэр хэмжээнд бохирдуулсан, тэр төлбөрөө төлчихөж байгаа учраас түүнийг цэвэршүүлэх эх үүсвэр, угаасаа тэр бохирдуулагчаасаа орж ирээд байгаа юм. Тэр утгаараа цэвэршүүлэх боломж эрс нэмэгдэнэ гэсэн үг. Хууль хэрэгжих магадлал энэ утгаараа хамаагүй өндөрсөнө гэсэн үг.

Эдийн засгийн тооцоо байгаа юу гэдэг асуудал гарч байна. Эдийн засгийн тооцоог бид нар боломжийнхоо түвшинд хийсэн. Жишээлбэл, одоо яг энэ хуулийг дагалдаад орж ирж байгаа зүйл бол Байгаль орчны бодлогын стратегийн баримт бичиг гэж орж ирж байгаа. Энэ баримт бичгийг боловсруулах явцдаа үүнийг хэрэгжүүлэхэд үе мөчлөгтэйгээр хэзээ, хэзээ ямар хэмжээний мөнгө хэрэгцээтэй болох вэ гэдэг төсөөллөө гаргасан байгаа. Энэ дээр үзэхэд  нэгтгээд базаад ярихад нарийн нэлээн тоонууд байна.  2010-2020 он гэхэд 23,5  ихнаяд төгрөг шаардагдах болно.  Энэ мөнгө бол тухайн үеийн ДНБ-ний З хувьд хүрнэ гэсэн тооцоо байгаа.  Ийм тооцоо байхад байгаль орчны  салбар урдаа байгаа зорилгоо биелүүлэх санхүүгийн эх үүсвэртэй байна гэж бид үзэж байгаа. Тэгэхээр иймэрхүү тооцоонуудаа бид гаргасан байгаа.

Гүний усыг хэрэглэхгүй байх, аль болох гадаргын усыг хэрэглэх тухайд үнэхээр манай яам бол яг л ийм бодлоготой байгаа.  Болж өгдөг бол яг үүгээр хэрэгжүүлээд явмаар байгаа. Гэхдээ үүнийгээ бид нар энэ Усны тухай хууль, таны өргөн бариад байгаа хуулийн үзэл баримтлалд ч гэсэн энэ туссан байгаа. Ялангуяа энэ Усыг бохирдуулсны төлбөрийн тухай хууль дээрээ энэ бүх механизмуудыг тусгаад өгсөн байгаа.

Д.Дэмбэрэл: Баярлалаа.  Тэрбишдагва гишүүн асуултаа тавья.

Д.Тэрбишдагва: Өнөөдөр энэ хуулийг хэлэлцэх эсэх асуудлыг ярьж байгаа. Хэлэлцэх дээр санал нэг байгаа. Миний хувьд  энэ чинь  8 хууль, 2 хуулийг боловсруулаад оруулаад ирсэн, бид 10 хууль нэг зэрэг хэлэлцэх гэхээр дээд талын нэрийг хүртэл харахаар энэ чинь  уншихад бараг 30 секунд болчих гээд байна шүү дээ. Үүнийг өнөөдөр Улсын Их Хурлын чуулганы энэ сонгуулийн хугацааны төгсгөлд үүнийг хэлэлцэх гэж байна.  4 жил зөндөө ярьсан.  Гэтэл та нар, би тухайлбал Хөрс хамгаалах тухай асуумаар байна, цөлжилтөөс асуумаар байна, хог хаягдлаас асуумаар байна. Уснаас, Агаарын бохирдлоос асуумаар байна гээд ингээд хууль болгоноос асууна гэх юм бол нэг хуулинаас бараг нэг цаг шахуу асуух ажил гараад байдаг. Хоёрын хооронд хууль хуулинаас хэрэгтэй, хэрэггүй юм асуучихаар, тэгээд санал гаргахаар болохгүй. Энэ хуулийг ингэж бөөнөөр нь оруулж ирээд, энэ үр дүнтэй болох уу? та нар сайн боловсруулсан байгаа, миний хувьд тухайлбал, энэ усны талаар асуумаар зүйл байна.

Нэгдүгээр асуулт, 4 минутад 10 хуулийн талаар бид асууж чадахгүй байна. Одоо би гэхэд эхнийх нь хуулийн нэрийг уншсаар байтал минут 30 секунд болчихлоо шүү дээ.  Одоо надад 2 минут 30 секунд үлдэж байна. Тэгэхээр  энэ хуулийг ингэж  явуулахыг та нар юу гэж үзэж байна вэ? Тус тусад нь жаахан ярихгүй бол гүний газрын усны тухай асуудлыг зөндөө ярьж байна. Одоо бид нар цөөхөн хэдэн жилийн дотор 1500 булаг шанд ширгэсэн. 500 гаруй нуур цөөрөм ширгэсэн. Энэ асуудал дээр яг энэ хуулиараа хэзээ юу хийх гэж байна вэ гэж би их тодорхой зүйлүүд асуумаар байна. 

Хог хаягдлын асуудал дээр ярьж байхад та сая Сонгинохайрхан дүүргийн хог хаягдлын газраар явж байгаа харагдсан. Би хоёр өдрийн өмнө очиж алхсан л даа. Ерөөсөө наад талын хоёр, гурван хороо бол ерөөсөө гялгар хүүдийгээр дүүрчихээд болохгүй байна. Дарга, сайд нар очдог, яг одоо юу хийх гэж байгаа юм бэ? хуулиндаа юу оруулах гэж байна вэ гээд асуух юм бол? Агаарын бохирдлыг ингээд үзэж байхад гүний усны гээд тухайлбал, энэ хөрсний бохирдол маш их болчихсон үед Улаанбаатар хотын эргэн тойронд гаргаж байгаа худаг уснаас гарч байгаа  ард түмэн маань бактертай л ус уугаад байна шүү дээ. Үүнийг яах гэж байгаа юм бэ? Хөдөө орон нутагт худаг гаргахдаа хүн уух худаг гэхгүй, малын худаг гаргачихаад малын уснаасаа хүмүүс өнөөдөр хэрэглэж байгаатай бид цаашдаа яах ёстой вэ гээд ингээд ийм ийм зүйлүүдийг тодорхой, тодорхой чиглэлээр асуухгүй бол болохгүй байна. Түрүүн тухайлбал ой хамгаалах чиглэлээр урт нэртэй хуулийг бид бас их  ярьж байгаа.  

Бид өнөөдөр нэгдүгээрт, гүний усны талаар их ярилаа. Гэтэл газрын гадарга дээр усыг ашигт малтмал руу ашиглана гэж баахан хүмүүс яриад байна. Гэтэл газрын гадаргын усыг яаж нэмэгдүүлэх вэ гэдэг дээр юу хийж байгаа вэ? Одоо яаж нэмэгдүүлэх вэ? Нуур, цөөрөм нь 500-аараа ширгээд байдаг. Булаг нь  1500, 2000-аараа ширгээд байдаг. Ийм асуудалд бид өнөөдөр их тодорхой, тодорхой чиглэлээр ярихгүй бол 10 хуулийг зэрэгцүүлж орж ирээд, тэгээд 4 минутад асуулт тавиад, тэгээд энэ хуулийг сэтгэлдээ хүртэл асуулт тавьж, хариулт аваад, хуулийг сайн гаргана гэхэд би эргэлзээд байна. Тэгэхээр энэ дээр юу гэж бодож байна вэ? Түүнээс биш одоо өнөөдөр хэлэлцэхийг нь хэлэлцье. Хэлэлцэхдээ үүнийг арай тус тусад нь ярилцахгүй бол энэ хэцүү байна шүү. Энэ талаар хариулт авмаар байх юм.

Д.Дэмбэрэл: Цогтбаатар сайд

Д.Цогтбаатар: Тэрбишдагва гишүүний саналыг бүрэн ойлгож байна.  Үнэхээр бөөнд нь оруулж ирж байгаа нь техникийн хувьд тийм амар асуудал биш л дээ. Бидний хувьд ч гэсэн үүнийг богино хугацаанд бэлтгээд оруулж ирэхэд амар байгаагүй. Бөөнд нь оруулах, цаашдаа Байнгын хороон дээр хэлэлцэх явцдаа нэг нэгээр нь бид нар хууль хуулиараа хэлэлцээд явах боломж байгаа.  Үүний зэрэгцээ бид байгаль орчны өнөөдрийн нөхцөл байдлаа бодоод үзэхээр хуучин байгаа хуулиараа цаашдаа  болбол нэг хоног ч гэсэн явмааргүй байгаа юм. Яагаад гэвэл яг таны хэлсэн шалтгаан байгаа. Хөрсний бохирдол гэхэд өнөөдөр манай хөрсний бохирдол ямар хэмжээнд хүрчихээд байгаа билээ? Үүний эрсдэл юу байгаа билээ гэхээр, бид дараа нь  Монгол Улсын төр, ард түмнийхээ өмнө бид хуулиа гаргаж амжаагүй учраас гэдэг тайлбар тавих боломжгүй байгаа учраас өнөөдөр ямар ч гэсэн үүнийг бөөнд нь хэлэлцээд, энэ олон хуулиудыг цэгцлээд, ядаад нэг алхам урагшаа явахгүй бол болохгүй байна. 

Үнэхээр манай хуучин хууль бол их хоцорсон хууль байгаа учраас ийм асуудал орж ирж байгаа.

Газрын гадаргын усыг яаж нэмэгдүүлэх вэ гэдэг асуудал үнэхээр байгаль орчны их том  асуудал. Бид нар энэ дээр тодорхой анхаарч байгаа. Жишээлбэл, ойн санг бид нар нэмэгдүүлэх талаар арга хэмжээ авч байна, хөрсний усыг гадарга дээр хадгалж байх үүднээс, эсхүл усан сан байгуулах ажлуудыг хийж байна. Бас гадаргын ус, үерийн усыг хадгалж байх сан байгуулах, бороо, цасны усыг хадгалах гэх зэрэг ийм чиглэлүүдээр үйл ажиллагаанууд явуулж байгаа.

Д.Дэмбэрэл: Тэрбишдагва тодруулъя.

Д.Тэрбишдагва: Байнгын хороон дээр их тодорхой асуудал тавьж, ярилцана гэж ойлголоо. Та бүгд бас үүнийг санаачлаад, Байнгын хороодоор хууль, хуулиар нь тусад нь ярихгүй бол энэ болохгүй юм шиг байна.  10 хуулийг зэрэгцүүлж яриад, тэгээд нэг хүний ярих минут дээр анхаараач. 

Таны ярьж байгаа энэ шаардлагатай гэдгийг маш сайн ойлгож байна. Тийм ч учраас хэлэлцэх нь зүйтэй гэж үзэж байгаа боловч үүнийг детальчилж сайн ярихгүй бол гишүүд нэг хуулиас нэг асуулт тавиад хугацаа дуусчихаад байх юм. Үүнийг хугацаа чухал боловч яарснаасаа болоод дутуу юм гаргачихвал дахиад л засч, залруулах хэрэг гардаг учраас үүнийг та бүхэн санаачилж, нэг, нэгээр нь оруулж ирээрэй гэсэн саналыг хэлмээр байна.

Д.Дэмбэрэл: Бат-Эрдэнэ гишүүн асуултаа тавья.

Б.Бат-Эрдэнэ: Байгаль орчны багц хуулийн асуудлыг гишүүний хувьд дэмжиж байгаа. Өнөөдөр хамгийн гол нь би нэгдүгээрт асуух юм бол ийм байна. Байгаль орчны багц хуулийн төсөл, энэ хуулийн давхардал, зөрчил ялгааг арилгаад, хамгийн гол нь өнөөдрийг хүртэл байгаль орчныг хамгаалах асуудал яг үнэндээ Монгол хүний амьдрах орчныг хамгаалах асуудал, орчныг тогтвортой байлгах энэ асуудал ард нь тавигдаж ирсэн. Авдаг, ухдаг, сүйтгэдэг ийм юм нь урьд нь явж ирсэн. Энэ юмны харьцаа бол зөв гольдрилдоо орох нь уу? байгаль орчин нь хамгийн түрүүнд нь гараад урдаа явдаг,  шийдвэрийг өгдөг ийм концепци, үзэл баримтлал байна уу? нэгдүгээр асуудал.

Хоёрдугаар асуудал, энэ хууль дотор эхнээс нь би хараад байгаа юм. Энэ дотор нэлээн олон асуудлууд оруулчихсан юм бол байгаа.  Үүнийг нэлээн сайн үзэх ёстой юм байгаа. Яагаад гэвэл өнөөдөр уул уурхайн алт, мөнгөний сонирхол чинь үнэхээр хүчтэй байна. Ийм ашиг сонирхлыг илэрхийлсэн, хамгаалсан ийм  зүйл, заалтууд энэ рүү оруулсан ийм зүйлүүд байна уу? үүнийг хэлэлцэх эсэхийг нь шийдсэний дараа манай Их Хурлын ажлын хэсэг энэ дээр их онцгой анхаарах  хэрэгтэй байгаа юм. Их Хурлын гишүүд маань ч үүнийг их сайн үзэх байх.

Би зөвхөн нэг жишээ хэлье. Хуульч хүн хуулиар жишээлбэл, 9.1.14. Гол мөрний урсцад тохируулга хийх, шилжүүлэх, ашиглах асуудлыг шийдвэрлэх асуудал. Энэ асуудлыг өмнөх Усны тухай хуулиар бол  Улсын Их Хурлын бүрэн эрхэд байсан. Гэтэл одоо шинэ Усны тухай хуулийн найруулгаар бол Засгийн газрын бүрэн эрхэд аваачаад хийгээд өгчихөж байгаа. Тэгэхээр энэ бол ерөөсөө чөлөөтэй нөгөө Хэрлэн мөрнийг урагш нь урсгах тухай асуудал, өөр энэ томоохон гол мөрний сав газрыг хамгаалах тухай асуудал бид яриад байдаг, усны нөөцийн  зүй зохистой ашиглах тухай асуудал ярьдаг. Гэтэл үүнийг эргүүлээд зүгээр чөлөөтэй зөвшөөрлийг нь олгох ийм эрхийг нь нээгээд өгчихсөн. Би зөвхөн нэг заалтыг л хэлж байна. Ийм маягаар өчнөөн олон зүйл, заалтыг оруулаад өгчихсөн юм байх вий, үүнийг сайн нягтлахгүй бол үнэхээр болохгүй.

Та нарын өнөөдрийн энэ өргөн барьж байгаа хуулийн төслөөр Засгийн газрын бүрэн эрхэд энэ асуудал шийдэгдэхээр байсан бол  2004 онд  тэгээд  жишээлбэл Хэрлэн мөрнийг урагш нь говь руу урсгах асуудлыг дутуу дулимаг мордохын хазгай гэдэг шиг энэ ажлыг хийхээр байсан. Тэгэхээр энэ Их Хурлын бүрэн эрхэд хамаарагдаж байсан учраас энэ асуудал Их Хурлын тогтоолын төслийг нэр бүхий гишүүд өргөн бариад, энэ бол шийдэгдэж чадаагүй үлдсэн. Би зөвхөн нэг жишээ хэлж байна.  Тэгээд цаашилбал, өмнө нь гаргасан, өнөөдөр хэрэгжилтийг нь хангаад явж байгаа, тухайлбал Урт нэртэй хуулийг  саармагжуулах, хүчийг нь сулруулах, эсхүл бүрэн үгүй хийх ийм зүйл, заалт энэ дотор явж байх юм биш биз. Тэгээд цаашилбал, олон асуудлуудыг ярьж болно.

Байгаль орчинд нөлөөлөх байдлын үнэлгээний тухай хууль байгаа. Энэ үнэлгээний тухай хуульд нэлээн анхаарал тавихгүй бол болохгүй. Ний нуугүй хэлэхэд ашиг сонирхлын зөрчилтэй, ялангуяа Байгаль орчны яаманд ажиллаж байсан нэр бүхий улсуудын мэдэлд энэ үнэлгээ хийдэг улсын хэмжээний  100-аад компани бий. Энэ компаниуд чинь энэ үнэлгээг хийгээд сууж байдаг. Ийм ашиг сонирхлын зөрчилтэй байхад, энэ хуулийн зохицуулалт бүрэн хэмжээнд  болж чадах уу? үгүй юу?  энэ дээр анхаармаар байна. Би ерөнхийдөө санал хэлж байна. 

Д.Дэмбэрэл: Бат-Эрдэнэ гишүүн тодруулъя.

Б.Бат-Эрдэнэ: Одоо өнөөдөр энэ хөрсний эвдрэл гэдэг цадигаа алдлаа.  Монголчуудын амьдралын ерөөсөө л гол үндсэн тулгуур нь мал аж ахуй,  одоо гол амьдрах нөхцөл нь энэ бэлчээр, 113 сая га бэлчээр. Өнөөдөр бодит байдлаар  24 сая га-г нь уул уурхайн салбарт өгчихсөн, лиценз хэлбэрээр. Өнөөдөр нөхөн сэргээлт хийгдээгүй хаягдсан га талбай гэвэл  хэдэн арван мянган га-гаар яригдана.  Дээр нь хөрсний эвдрэлд орж байгаа энэ том даацын машинуудад ямар ч хяналтгүй явж байна.  Өнөөдөр энэ чинь зөвхөн говийн бүсэд биш хөдөө орон нутгууд руу, сумууд руу энэ том даацын машинууд чинь тээвэр хийгээд эхэллээ. Манай Хэнтий аймагт гэхэд цаад талд нь Хавтгайн нүүрсний  орд гээд байна.  60-100 тонны өчнөөн олон машин авчирсан, тээврийг нь хийгээд зогсож байна. 

Д.Дэмбэрэл: Цогтбаатар сайд хариулъя.

Д.Цогтбаатар:  Шинэ хуулийн дагуу экологи бол үнэхээр одоо энэ стратегийн үнэлгээ гэх зэргийн шинэ механизмууд орж ирснээрээ бол энэ дээр ямар шинэ нөхцөл байдал бий болох вэ гэхээр, хэрэв аливаа төслийг хэрэгжүүлэхийн өмнө Байгаль орчны нөлөөллийн үнэлгээ нь  тэр төслөөс олох ашгаасаа давж байгаа тохиолдолд угаасаа тэр төслийг эхлүүлэх боломжгүй болчихож байгаа юм, жишээлбэл. Энэ утгаараа таны асууж байгаа экологи нэгдүгээр байранд тавигдаж байна уу гэвэл, энэ өнцгөөс харвал тавигдаж байж болно. Өөрөөр хэлбэл, ямар ч гэсэн энэ хуулиудын аль нь ч улс орны нэгдүгээр байранд эдийн засгийн урд тавьж байгаа гэж хэлэхгүй байгаа ч гэсэн өөрийн үйлчлэлээрээ бол аливаа  төслийн хамгийн эхэнд заавал шаардлагатай хийгдэж байх үнэлгээ, зөвшөөрөл авах үйл явц бол байгаль орчны чиглэлээр явагдах ёстой гэдэг ийм агуулгатай болж байгаа юм, нэгдүгээрт.

Хоёрдугаарт, үүнийгээ эргүүлээд, хариуцлагын тогтолцоо нь өөрөө бохирдуулагч өөрөө хаашаа ч зугатахгүй, хэн нэгэн тэр байгаль орчныг нөхөн сэргээх хариуцлагаа үүрүүлдэггүй, өөрөө үүрдэг болж байгаагаараа энэ байгаль орчиндоо хамаагүй, ямар ч гэсэн ээлтэй болж хувирч байгаа. Энэ утгаараа экологид бол манай  эдийн засагт эзэлж байгаа байр суурь нь урьд өмнө үнэхээр хоёрдугаар байранд байснаасаа хөдөлсөн. Би нэгдүгээр байранд орсон уу? хоёрдугаар байранд орсон уу гэдгийгээ тухайн үедээ Засгийн газар бодлогоороо шийдвэрлэх асуудал гэж бодож байгаа юм.

Өнөөдөр бодлогоо ярих юм бол Монгол Улсын Ерөнхий сайд Усны өдөр, цаг уурын байгууллага дээр очоод хэлсэн үгэндээ: Монгол Улс экологи нэгдүгээр байранд явна гэдгийг албан ёсоор зарлаад тунхагласан байгаа. Яг энэ чиглэлээр манай Байгаль орчны яам өнөөдөр ажиллаж байгаа. 

Ашиг сонирхлын зөрчлийн тухай ярьж байна.  Таны түрүүн хэлсэн мэдээлэл бас надад ирсэн. Тийм ашиг сонирхлын зөрчлүүд байгаа гэсэн сураг байгаа. Миний ойлгож байгаагаар 5 сарын 1-нээр энэ Ашиг сонирхлын  зөрчлийн тухай хууль хэрэгжээд эхлэхээр энэ бол төрийн байгууллагуудад бүгдэд нь жигд үйлчилнэ гэж ойлгож байгаа. Ингэж үйлчилснээрээ ийм зөрчилтэй хүн байх юм бол өөрөө хуулийн хатуу хариуцлага хүлээх өндөр эрсдэлд орж байгаа гэсэн үг. Тэгэхээр тэр зөрчлүүдээ хэрэв байгаа бол арилгах байх гэж ойлгож байгаа. Энэ хууль хэрэгжээд эхлэхээр тэртэй тэргүй үүнийг автоматаар нь арилгаж эхлэх байх. Ямар ч гэсэн арилгах эрх зүйн үндэслэл бий болоод эхэлж байгаа. 

Тэр талаар гишүүн ээ, энэ одоо яг хэлэлцүүлгийн шатандаа явж байгаа болохоор энэ бол Улсын Их Хурлын бүрэн эрхийн асуудал. Бид ийм санал оруулж байгаа. Үүнийг Улсын Их Хурлын хэлэлцүүлгийн явцад бүрэн өөрчлөөд өгч болно гэж  би ойлгож байгаа.

Үнэлгээний хуульд нэг зарчим барьж ажиллана гэж бодож байгаа. Юу гэвэл энэ үнэлгээ хийж байгаа компаниуд үүнийхээ хариуцлагыг маш урт хугацаанд хүлээнэ. Энэ үнэлгээ хийсэн, үнэлгээгий нь хүлээж авсан төрийн албан хаагчид гарын үсэг зурснаараа бас энэ төслийг эргээд хаагдтал нөхөн сэргээлт явагдтал хариуцлагаа хүлээнээ. Өөрөөр хэлбэл төсөл хэрэгжээд явсны дараа үнэлгээний компаниуд болон тэр үнэлгээг хүлээж авсан манай яамны ажилтнууд энэ төслийн дагуу ямар нэгэн хохирол гарахгүй гэдэг үндэслэлийг гаргаад, өөрсдөө гарын үсэг зурчихсан байх юм бол түүний дараа хичнээн хугацаа өнгөрсөн байсан ч тэр хүмүүстээ эргэж очиж хариуцлага тооцдог болно. Үүний эрх зүйн механизмыг нь өнөөдөр бид нар яг яаман дээр боловсруулаад сууж байгаа. Ямар байдлаар ингэж тооцох болох вэ гэдэг хариуцлага.

Д.Дэмбэрэл: Улсын Их Хурлын эрхэд байсныг Засгийн газарт өгөх үү? Үгүй юу гэдгээ Байнгын хороон дээрээ сайн ярилцъя.  

З.Энхболд гишүүн асуултаа тавья.

З.Энхболд:  Байгаль орчны  олон чухал хууль, багц хууль гэдэг хуулийн дагуу бөөнөөрөө орж ирчихээд байж байгаа юм. Багц хуулийн хэлэлцүүлгийг дэг дотор жаахан өөрчлөхгүй бол  Тэрбишдагва гишүүний хэлдэг шиг  5 минут дотор би 10 хуулийн 5-ыг нь тус бүр нэг минут асууж чадаж байна уу? үгүй юу ийм болчихоод байгаа юм. Багц хуулийг хэлэлцэх хуулийг гаргахдаа дэгээ өөрчлөөгүй, тооцоогүй зүйл гаргасан байна бид өөрсдөө.  Би энэ ус бохирдуулсны төлбөрийн 7 дугаар зүйл дээр байгаа таблицыг ерөөсөө ойлгосонгүй. Нэг кг-аар ус бохирдуулсны төлбөрийн хэмжээ?  Нэг кг хүнд металлиар  бохирдуулчихаад 1000-5000 төгрөг төлөх юм уу?  тэгээд бусад хуулиуд дээр энэ төлбөрийн хэмжээнүүд байгаа байх гэж бодож байна. Хуульд нэг удаа ингээд орчих юм бол өөрчлөхөд их хүндрэлтэй болно шүү дээ. Тэгээд ямар тооцоонууд дээр жишээ нь хүнд металын нэг кг-ыг хийсэн юм бэ гэдэг нэг асуулт байна.

Манай улсад 300 хэдэн сум, суурин газартайгаа нийлбэл  400 гаруй байгаа л даа, аймгийн төвтэйгээ нийлээд. Улсын хэмжээнд байдаг цэвэрлэх байгууламж бол  118 байгаа. Цэвэрлэх байгууламжгүй сум маш их байна. Байгаа нэг нь ажиллахаа байсан.  Үүнийг  бариулах талд  энэ Усны бохирдлын хууль чинь хөшүүрэг болох ёстой шүү дээ. Одоогийн энэ хүснэгтийг харах юм бол хөшүүрэг болохгүй байна. Цэвэрлэх байгууламж барих хэмжээний хөшүүрэг байхгүй бол  1000 төгрөг юм байна шүү дээ, кг-аар нь өгөөд байя. Цэвэрлэх байгууламж барих шаардлага харагдахгүй болоод байнаа. Тэгэхээр  хэлэлцүүлгийн явцад энэ тоонууд хөшүүрэг болохуйц хэмжээний өндөр болох ёстой. Миний мэдэхийн Хархирааг хөрөнгө оруулалт хийж сайжруул гээд 20 жил ярьж байна. Сүүлдээ нөгөө компани нь хийхгүй болохоор нь улсын мэдэлд авсан юм шиг байгаа.  Би бол үүний эсрэг байгаа.  Усаа цэвэрлэж чадахгүй бол үйлдвэрээ хаа. Үйлдвэрээ ажиллуулъя гэвэл усаа цэвэрлэдэг хүчин чадалтай л бол. Тэр хаягдал усыг цэвэрлэж өгөх нь улсын үүрэг биш, тэр хувийн компаниудын үүрэг.  Яг адилхан ингэж тэмцэхгүй бол  хаягдлаа цэвэрлэж чадахгүй Туул гол руу хаяад, одоо Туулын Хархираагийн доошоо урсдгаас хүн байтугай мал ууж болохоо больчихоод байгаа. Тэгээд жил дараалан загас үхэж байдаг.  Ийм үйлдвэрлэлийг явуулах ямар ч шаардлагагүй шүү дээ.  Маш сайн цэвэрлэдэг цэвэрлэх байгууламжтай болсныхоо дараа үйлдвэрээ нээлгээрэй, тэгээд л болоо? Үнэхээр тийм бизнес эрхэлье гэж байвал энэ юмаа хийх үүрэгтэй. Тэгээ энэ шинэ хуулиуд чинь захаас нь ингээд гүйлгээд харахад тийм хөшүүрэг болж чадах юм уу? үгүй юм уу гэдэг эргэлзээ төрөөд байна. Ялангуяа тоонууд дээр.  Тоо уг нь Засгийн газрын мэдэлд байж байгаад, уян хатан байхгүй,  1000 төгрөг болохгүй бол 10000 төгрөг болгодог  шуурхай эрх нь Засгийн газарт байвал уг нь зүгээр. Би бол хууль дотор тоо тавихын эсрэг байгаа юм. 

Хоёрдугаарт, энэ хөрсний бохирдол гэдэг анх удаа орж ирээд, Улаанбаатарын  хөрсний бохирдол, гэр хороолол, зам, хүнд металл гээд бүгдийг нь практик шаардлага дээрээ бичсэн мөртлөө яг хуулийнхаа зохицуулалт дотор  зөвхөн тариалангийн газар, цөлжилтийн тухай яриад явчихсан байна. Тэгээд Улаанбаатарын энэ олон гэр хорооллыг яаж цэвэрлэх байгууламж, боловсон жорлон, нэгдсэн систем байна уу? эсхүл төвлөрсөн бус объектын цэвэрлэх байгууламжууд байна уу? энэ бодлого бол  Ариутгах татуургын хуулиар гарсан байгаа. Одоо үүнийг яг хэрэгжүүлэх дээрээ явж байгаа. Дахиад энэ Улаанбаатарын гэр хорооллын жорлон бол асуудал болчихсон. Тэгсэн мөртлөө хууль дотор чинь түүнийг зохицуулах тухай нэг ч үг байхгүй шүү дээ.  Энэ дээр ямар бодлого, ямар хөрөнгө оруулалт, юу хийх талаар тодруулахгүй юу? 

Д.Цогтбаатар:  Яг энэ 7 дугаар зүйлийн тодорхой тоотой хэсгийг нь манай Батбаяр хариулна.

Э.Батбаяр:  Гишүүний асуултад хариулъя. Бид нар урд нь ус бохирдуулсны төлбөр огт байгаагүй учраас ямар нэгжээр хэмжих вэ гэдгийг авч үзэж байгаад хамгийн усанд аюултай байгаад байгаа, аюултай бохирдуулах бодисыг нь граммаар нь үзээд, бусдыг нь тэр дундаа хүнд металыг нь кг-аар үзье. Яагаад гэвэл  одоохондоо Монголд байж байгаа  цэвэршүүлэх байгууллагын хүчин чадлыг аваад үзвэл хүнд металлиудыг бас бариад авчихаж болох юм гэсэн үүднээс тавьсан. Тэгээд дээд, доод хязгаар дээр нь харин хүнд металл, аюултай бохирдуулах бодис хоёр дээрээ 1000,  5000 гэсэн ийм хоёр дүнг тавьсан. Хэрвээ хэлэлцүүлгийн явцад энэ дүн өөрчлөгдөх юм бол бидний хувьд бас граммаар хэмжиж үзье гэдэг ийм  дүн тавигдсан боловч нөгөө эдийн засгийнхаа талд хэтэрхий хүнд дарамт  болох юмаа, нөгөө хөшүүргээсээ илүү дарамт болчихож болох юм гэсэн үүднээс энэ тоонуудыг тавьсан юм.

Тэгэхдээ мэдээж энд бол Улсын Их Хурал хэлэлцүүлгийн явцад  бүрэн өөрчлөх эрхтэй.

Тухайн усан дотор ямар ч хэмжээний ус байсан, байж байгаа хүнд металийнх нь хэмжээ ямар байна вэ, түүнд нь таарсан гэсэн үг. 

Д.Цогтбаатар: Эрх зүйн үүднээсээ хуульд тоо хийж өгөх, эдийн засгийн хөшүүрэг, механизм бол Энхболд гишүүний хэлж байгааг хэлэлцүүлгийн явцад аваад, хэрэгжүүлээд явж болох юм гэж бодож байна. 

Улаанбаатар хотын хөрсний бохирдуулалтын асуудал дээр хот суурин газрын хөрсний бохирдолтын асуудал гээд нэг бүлэг оруулж өгсөн байгаа. Гэхдээ яг таны хэлснээр үнэхээр тэнд нарийн деталь ороогүй байгаа. Бид нар давхар оруулж байгаа энэ мастер төлөвлөгөөнд бол хот суурин газрын, бодлогын баримт бичигт хот суурин газрын хөрсний бохирдолтын асуудлыг оруулж, энэ дээр ямар ямар арга хэмжээ авч хэрэгжүүлж болох вэ? Эко жорлонгоос авахуулаад олон санаанууд тусгагдсан байгаа.

Д.Дэмбэрэл: Баярлалаа. Батбаяр гишүүн асуултаа тавья.

Ц.Батбаяр: Баярлалаа. Энэ дээр З үндсэн чиглэлээр асуумаар байна. Нэгдүгээрт нь,  сая Энхболд гишүүн асуулаа. Гэр хорооллын хөрсний бохирдол гэж. Одоо  гэр хороололд байгаа айлуудын асуудлыг яаралтай шийдэхгүй бол жорлон, муу усныхаа нүхийг ухах газар олдохоо байсан. Тэгээд тэр нь өөрөө хүний эрүүл мэндэд маш их хортой асуудал байдаг. Мэдээж та сая  мастер төлөвлөгөөгөөр зохицуулна гэж ярилаа. Мастер төлөвлөгөөгөөр үүнийг зохицуулж болохгүй ээ. Энэ бол хууль эрх зүйн орчноор зохицуулахгүй бол мастер төлөвлөгөөгөөр зохицуулна гэдэг ойлголт байхгүй. Та сая Энхболд гишүүний ярианд тэгээд хэлчих шиг боллоо. Тэгэхээр энэ заалтыг оруулахгүй бол одоо хуульд байхгүй, хуульд заагаагүй учраас бид мөнгө тавьж болохгүй гээд нөгөө яамныхан тэгнэ. Тийм учраас энэ заалттай холбоотой юмыг маш сайн, нэг бүтэн бүлэг болгож оруулах асуудлаар манай холбогдох байгууллагууд, Барилга, хот байгуулалтынхаа яамтай ажиллаач гэдгийг нэгдүгээрт нь хэлмээр байна. 

Хоёрдугаарт нь,  хэн дуртай хүн худаг ухаж байна.  Энэ худгийг хэн дуртай хүнээр ухуулж болохгүй.  Энэ талд манай Усны  газар ямар бодолтой байна вэ? Энэ дээр  зөвшөөрлийг нь хэн өгдөг юм бэ? хэрвээ ухчихсан байвал ямар торгууль ногдох юм бэ? үүнийг өнөөдөр энэ Усны тухай хуульд оруулж өгөх талаас нь анхаараарай гэдэг нэг ёсны би санал хэлж байна. Тэнд Батбаяр дарга  надад тодорхой хариулт өгчихөөрэй. 

Дараагийн энэ устай холбоотой, Туул, Сэлбийн голоо бид яах юм бэ?  Бид ингээд байгаад байх уу? үүний ойр орчмыг тохижуулах асуудлыг манай зарим нөхдүүд яриад байгаа. Хотод ажиллаж байх үед ч гэсэн ярьж л байсан. Энэ дээр Монгол төрийн бодлого гаргавал өнөөдрийн энэ байдлаар аялал жуулчлалыг хөгжүүлээд, хажуу талд нь Туул голоо хамгаалдаг энэ бүх зүйлүүдийг хийх ёстой юм болов уу? энэ дээр ямар бодол санаатай байгаа вэ гэдэг нэгдүгээр үндсэн устай холбоотой асуудлууд энэ байна. Усыг дахин ашиглах, орон сууцны хорооллыг энэ жилээс эхлээд  орон сууцыг  хоёр усны системтэй болгож байгаа, дахин ашигласан ус гээд ийм стандарт хийж байгаа гээд Барилга хот байгуулалтын яам яриад байгаа юм.  Зургийг нь хийж байхад яг танайхаас  тэр талын зөвшөөрөл авч байгаа юмнууд байна уу? үгүй юу? энэ дээр саналаа хэлээч.

Устай холбоотой бас нэг юм байна. Хятадууд манайд хамгийн муу муухай ажлаа хийчихээд, тэгээд үнэхээр арьс ширний хамгийн гадна талын бүх юмыг нь хуулчихсан, одоо яг бэлэн бүтээгдэхүүн болох эхний шатны боловсруулалтыг хийчихсэн, одоо манай цэвэрлэх байгууламжтай холбоотой сая ярьж байна. Үүнийг одоо яаж зогсоох вэ? Гайгүй болохоор нь аваад явчихдаг. Тэгээд хамаг муухай нь Улаанбаатар хотод үлдэж байна. Улаанбаатараас өөр төв суурин газарт  цэвэрлэх байгууламж бариад, энэ үйлдвэрүүдийг бариад хийж байгаа юм алга байна. Энэ талаар яам ямар бодлого гаргаж байна вэ?

Сая сайд Өмнөговиор явж байгаа харагдсан, би зурагтаар харж байсан.  Би бол очиж үзээгүй.  Тэнд байгаа ах дүү, танил нөхдүүд явж байхад тэр орчин үндсэндээ түүн шиг аймаар болчихсон юм байхгүй гэж яриад байгаа юм. Би тэгээд хэзээ нэгэн цагт очиж үзэх байх л даа. Энэ талаар ямархуу бодлого гаргаад, таны очиж үзсэнээр энэ хуульд  шинээр тусгах санаа юу байна вэ? 

Гурав дахь үндсэн асуудал бол саяны ярьж байсан. Байгаль орчны нөхөн сэргээлтийн арга барил, хариуцлага тооцох юмыг та энд ярьж байсан. Ажлаас халагдсан ч гэсэн, байхгүй болсон ч гэсэн хариуцлага тооцно гэж байна. Энэ тийм систем байж чадахгүй шүү дээ.  Гарын үсгийн баталгаа гэдэг хамгийн том юм байгаа. Тэгээд дээрээс нь энэ Байгаль орчны тухай хуульд, орон нутаг болгон, тухайн иргэд нь зөвшөөрөөгүй бол олгодоггүй дэлхийн олон улсын практик байна.  Байгаль орчны ерөнхий үнэлгээ хийчихээд ийм хэмжээний хөрөнгө зардал гаргана гэж тооцоо хийгээд, үүнийхээ тодорхой 40-50 хувийг шууд тэр дансанд нь байрлуулдаг юм байна. Энэ хуульд тусгагдсан уу?  эсхүл Ашигт малтмалын тухай хуульд хийх гээд явуулсан уу? энэ бол  байгаль орчны хамгийн чухал хуулийн нэг. Тэгэхгүй бол өнөөдөр манайхан сайхан хийнэ, хийнэ гэж баахан төлөвлөгөө батлуулчихаад, тэгээд л алга болдог. Тэгээд дараа нь сүүлдээ дампуурчихсан болоод л өнгөрдөг.

Д.Дэмбэрэл: Цогтбаатар сайд хариулъя.

Д.Цогтбаатар: Гэр хорооллын асуудал, хөрсний бохирдлын асуудлыг хуульдаа бид оруулахын төлөө байна. Хэлэлцүүлгийн явцад оруулаад явахыг дэмжиж байна. Ялангуяа жорлонтой холбоотой асуудал.

Энэ худаг ухдаг асуудал дээр энэ тусгай зөвшөөрөлтэй бизнес. Батбаяр дарга энэ дээр ямар процедураар тэр лицензийг хэнд өгч байдгийг тодорхой хариулаад өгөх байх. Одоо хариулчих.

Э.Батбаяр:  Худаг ухах асуудал нь өөрөө Байгаль орчин, аялал жуулчлалын сайдын зөвшөөрлөөр олгодог Усны мэргэжлийн байгууллага гэсэн энэ байгууллагуудаар ухагдах ёстой. Яг худаг ухах тэр зөвшөөрлийг нь одоо хүчин төгөлдөр мөрдөгдөж байгаа хуулиар сум, дүүргийн Засаг даргаас зөвшөөрөл аваад, тэгээд сум, дүүргийн Засаг даргаас авсан зөвшөөрөл дээр үндэслэж, худгаа ухаад, ухаж дуусангуутаа Усны газарт худгийн паспорт гэдэг бичиг баримт авч, усны мэдээллийн санд бүртгүүлэх журмаар мэдээллийн санд бүртгэгдээд энэ ажил маань явагддаг. Яг одоогийн байдлаар дуртай хүн болгон худаг ухдаг гэж яригдаад байгаагийн гол шалтгаан бол сум, дүүргийн Засаг дарга дээрээс зөвшөөрөл өгдөг тэр механизм ажиллахгүй байгаатай л холбоотой.

Яг энэ механизмыг бид нар одоо шинэ хууль дээр тэр чигээр нь үлдээсэн байгаа. 

Д.Цогтбаатар: Туул, Сэлбийг сэргээхтэй холбоотой асуудлаар тодорхой арга хэмжээнүүд авагдаж байгаа. Жишээлбэл, Сэлбийн эхэнд халиа хийж байгаа. Бид нар Хатан Туул хөтөлбөр гээд бүхэл бүтэн хөтөлбөр хэрэгжүүлээд явж байгаа.  Бас тодорхой үр дүнд хүрэх гээд хүчин чармайлт гаргаад явж байгаа. Анхаарлын гадна биш байгаа.

Хятадууд энэ арьс ширний үйлдвэр ажиллуулаад хамаг сайныг нь авч яваад, муугаа Монголд үлдээчихээд байна гэдэг асуудал ярьж байна. 

Хятад, Монгол гэж ялгалгүйгээр ерөөсөө л  арьс ширний үйлдвэрүүд бол маш бохир технологи ашиглаж байгаа. Ялангуяа Улаанбаатарт байж байгаа арьс ширний үйлдвэрүүд бол. Би тэр Хархиа дээр очиж Харгиан ажиллагаатай танилцаж байхад 29 байгууллага тийшээ өөрийнхөө арьс ширний байгууллага усаа нийлүүлж байгаа юм. Тэр нийлүүлж байгаа байгууллагуудаас нэг нь ч зөвшөөрөгдсөн хэмжээнд бохирдсон тэр усаа ашигласан тийм технологийн усаа нийлүүлэхгүй байгаа. Бүгдээрээ зарим хортой бодисны тухайд гэвэл  зөвшөөрөгдсөн хэмжээнээс 4-5, 5-7 дахин давсан бохирдолтой усыг нийлүүлж байгаа. Тийм учраас Харгиа өөрийнхөө бүрэн хүчин чадлаар ажилласан ч гэсэн үнэхээр үүнийг дийлж, цэвэршүүлж чадахгүй байгаа нь  харамсалтай, амьдралын бодит үнэн байна. 

Харин энэ шинэ хуульд ямар зарчмын өөрчлөлт гарах гээд байгаа вэ гэхээр, тэр Харгиаг ажиллуулах ажлыг төр нуруун дээрээ авчихсан, өнөөдөр Чехүүдээр дамжуулаад тэнд төсөл хэрэгжүүлээд, сайжруулаад явж байгаа. Уг нь үнэхээр түрүүн бас хэлж байсан, бохирдуулж байгаа хүн л үүнийгээ төлж байх ёстой. Тэгэхээр энэ шинэ хууль бол одоо энэ Ус бохирдуулсны төлбөрийн тухай хуулийн дагуу бохирдуулж байгаа хуулиуд, арьс ширний байгууллагуудын төлбөрт угаасаа энэ орчихсон байгаа.  Энэ дээр их бохирдуулж байгаа тохиолдолд үнэхээр энэ байгууллагууд цаашаа ажиллах боломжгүй болж байгаа юм. 

Өмнөговь аймгийн тухайд гэвэл үнэхээр тэр Цагаан хад  гэдэг бол аймшигтай, доройтсон хэцүү газар билээ. Тийм нөхцөл байдал цаашаа үргэлжилж болохооргүй байгаа.  Ер нь бол Байгаль орчны яам доройтлын, байгаль орчны хохирлын үнэлгээг хийсэн байгаа. Таван толгойгоос Гашуун сухайт хүртэлх зам дээр 50 тэрбумын нөхөн төлбөрийн асуудал гарчихсан байгаа. Тэгэхээр тэр нөхөн төлбөрөө аваад ч түүнийг буцаагаад сэргээхэд үнэхээр бас хэцүү нөхцөл байдалтай байгаа учраас, нөгөө талаасаа тэр компаниудтай ярихад бүх компаниуд нь энэ бол хэрэггүй байгууламж, үүнийг хаагаад өгөхөд ямар ч асуудал байхгүй гэж. Тэгэхээр энэ дээр төр илүү зохион байгуулалттай ажиллах хэрэгтэй юм билээ.  Нэг талаасаа Гашуун сухайтын нэвтрэх чадварыг дээшлүүлж өгөөд, тэнд машинуудыг бүрэн оочерлуулахгүйгээр гаргах боломжийг хангаж өгөх.   Эсхүл тэр уурхайн аман дээр нь, эсхүл хил дээрээ гаалийн үзлэг шалгалтаа хийж өгч байх. Тэгэхгүй бол одоо тэр Цагаан хад гэдэг газар  аваачаад хийчихсэн байгаа юм. Тэр зайлшгүй шаардлагатай зүйл биш. Үүнийг авчихаад, ерөөсөө л анхнаасаа уурхайн аман дээрээс ачаад, тэр ачилттай машин нь угаасаа нэвт гараад явж байхад боломжтой тогтолцоо юм билээ. Тэгж л өөрчлөх, замаа тавих ёстой. 

Шинэ хуулийн дагуу стратегийн үнэлгээ хийгдээд ирэхээр өөрийн эрхгүй тэр дэд бүтэц тавигдах шаардлага гараад ирж байгаа юм. Дэд бүтэц тавихгүй бол байгаль орчинд нөлөөлөх маш өндөр хохирлын дүн гарч ирнэ. Тэгэхээр тэр төсөл угаасаа өөрөө ашиггүй болж эхэлнэ. Тийм учраас дэд бүтцээ тавьж байж л тэр төслүүд стратегийн үнэлгээний шалгуурыг давах боломжтой болох юм. Тэр утгаараа энэ шинэ хууль Өмнөговийн асуудлыг энэ хэрэгжиж байсан бол үүнийг урьдчилан сэргийлэх боломжтой юм.

Байгаль орчны нөхөн сэргээлтийнхээ төсвийн тодорхой хувийг урьдчилан байршуулж байх асуудал энэ шинэ хуулин дээр бүрэн тусгагдсан байгаа. Хайгуулын лицензийн талбай дээр үйл ажиллагаа явуулж байгаа бол тэр байгаль орчныхоо нөхөн сэргээлтийн тухайн жилийн төсвийн 50 хувийг сум, дүүргийн Засаг даргын дансанд хадгалуулна. Ашиглалтын лицензийн хувьд  Байгаль орчны яамны дансанд хадгалуулах юм. 

Д.Дэмбэрэл: Ганхуяг гишүүн асуултаа тавья.

Д.Ганхуяг:  Баярлалаа. Би Усны тухай хуультай холбоотой хэдэн асуулт асууя.  Өнөөдөр Монгол Улсын тухайд усны нөөцийн хувьд гадаргуугийн ус нь  80 хувь, гүний ус нь  20 хувь, ашиглалт нь эсрэг гүний усыг 80 орчим хувь ашигладаг, гадаргын усыг  20 орчим хувь ашигладаг. Гүний ус бол бараг дахин бий болдоггүй. Бий болсон ч гэсэн хэдэн зуун дамжиж байж бий болдог ийм байдалтай байна. Өнөө хүртэл явж ирсэн бодлого яг үүнтэй нийцэж байна уу? үгүй юу гэдэг нь асуудал байна.  

Эцсийн эцэст гадаргуугийн ус гэхээр гол нь том том гол мөрнүүдийн усны асуудал байдаг. Үүний урсацыг хэвийн байлгах асуудал, хамгаалах асуудал маш чухал байна. Гэтэл  яг өмнөх хуультайгаа адилхан усны хууль гээд ганцхан бүх юмыг хутгачихсан ийм хуультай. Тэр нь тэр чигээрээ орж ирж байна.  Монгол Улсын усны нөөцийг  найдвартай байлгахын тулд энэ хэдэн гол горхио л хамгаалах асуудал. Өөрөөр хэлбэл гүний ус, гадаргуугийн усны, ус гэдэг зүйл дээрээ огтлолцож байгаа хэсэг нь Усны тухай хууль маш товчхон хууль, тэгээд гол мөрний тухай хууль байх шаардлагатай байдаг. 

Гэтэл одоо орж ирсэн Усны тухай хууль чинь, Гол мөрний тухай хууль бол ерөөсөө байхгүй. Гол мөрөн гэдэг үг ч бараг байхгүй, ганцхан сав газар гэж байгаа. Тэгээд өнөөдрийг хүртэл өөрөөр хэлбэл Туулаа ч бохирдуулаад дууслаа, Орхон голоо ч бохирдуулаад дууслаа, Хэрлэнгээ ч бохирдуулж байна. Тэгээд удаж, удаж хууль оруулж ирэхээрээ яахаараа ийм юм оруулж ирдэг юм бэ? Усны тухай хууль чинь шинэчилсэн найруулга гэсэн мөртлөөсөө хуучин байсан тодорхойлолтууд дээр хэдэн зүйл нэмээд л бичсэн. Ийм байдалтай байна. Үүнийг юу гэж ойлгох юм бэ? Өөрөөр хэлбэл энэ хууль байгаа оноогүй байна. Өнөөдрийн гол мөрөн бохирдож байгаа асуудлын байгаа оноогүй байна. 

Хоёрт нь, алтыг нь аваад авдрыг нь гэдэг. Өөрөөр хэлбэл усыг нь ашигладаг мөртлөөсөө гол мөрөнтэйгээ холбоотой зохицуулалт алга байна.  Тэгээд дараагийн асуудал нь, сая худгийн асуудал ярилаа. Ингээд өгөөд байх юм, болж байна уу гэсэн чинь, яг хуучин зохицуулалтаараа байгаа гэж байна. Тэгээд зохицуулж чадахгүй байгаа юмыг яг хуучнаар  нь оруулж ирдэг нь яаж байгаа юм бэ? 

Дараагийн нэг мэдээллийг өгөөч ээ.  Гэр хороололд байгаа иргэдийн төлдөг усны төлбөр, орон сууцанд байгаа иргэдийн усны төлбөр, үйлдвэрийн газруудын усны төлбөр, уул уурхайн усны төлбөр ялгаатай байх ёстой. Энэ ялгаатай хэрэгжиж байна уу?  харж байхад усны бохирдолтой холбоотой хариуцлагын асуудал Ганбямба гишүүний Засгийн газраас оруулж ирсэн хууль нь ямар ч байсан гайгүй юм харагдаж байна билээ. Түүнээс Усны тухай, гол мөрөнтэй холбоотой зохицуулалт бол юу ч алга, бүр хутгаад хаячихсан, тэгээд хуучин хэвээр нь, жаахан хэдэн тодорхойлолт нэмээд оруулаад ирсэн байна. Тэгээд энэ З төлбөрийг юу гэж үзэж байна вэ? Өөрөөр хэлбэл ус чинь хүний эрхийн асуудал шүү дээ, дэлхийд амьдарч байгаа 7,4 тэрбум хүний хэн ч өдөр тутмынхаа усаар хангагдах эрхтэй. Тийм учраас усны нөөцийн гэдэг ийм асуудал байдаг.

Ингээд Монгол улсад ялгаатай төлбөртэй байгаа. Гэр хороолол, орон сууцтайгаа, энэ асуудлыг яаж шийдвэрлэх гэж байна вэ? 

Говийн бүс бол дандаа гүний ус ашиглана. Энэ гүний ус бол хэзээ ч дахиад бий болохгүй.  Өөрөөр хэлбэл энэ говийн бүсийн газрын гүний усыг ашигласан энэ зүйл чинь дахиж гүний ус бол бий болохгүй. Тийм учраас  уул уурхайтай холбоотой энэ усны асуудлыг хэрхэн шийдвэрлэх гэж байна вэ? Тодорхой хугацаанд гүний ус ашиглуулаад, тэгээд шууд дахиж ашигладаг. Жилийнхээ усыг З жил ашигладаг ийм хуулийг Татуургын тухай хуулиар хийсэн л дээ. Энэ дүрэм, журам, энэ хэрэгжилт юу болж байна вэ? Саарал ус бас юу болж байна вэ гэж ингэж асуух байна.

Аялал жуулчлалын салбар үнэхээр Монгол Улсад хөгжинө. Тэгээд  тухайн орон нутагт байгаа анг хотоос хүн очиж агнадаг, орлогыг нь тэр хүн авдаг. Гадаадынхан ирж  агнадаг, тэр хүмүүс бас дамлаж зардаг ийм байдалтай байгаа. Анг зохистой ашиглахын тулд орон нутагт,  орон нутгийн иргэдийн байгууллагад /Хугацаа дуусав/.

Д.Дэмбэрэл: Чуулганы хуралдаанд Гарамжил –Эрдэс баялаг, эрчим хүчний дэд сайд бас оролцож байна. 

Асуултад хариулъя, Цогтбаатар сайд хариулъя.

Д.Цогтбаатар:  Түрүүн ярьж байна. 80:20-ийн харьцаа яг эсрэгээр явж байгаа гэж. Харамсалтай нь яг өнөөгийн  нөхцөл байдал, амьдрал дээр яг ийм байгаа юм. Яг л үүнийг өөрчлөхгүй бол болохгүй нь ээ гэдэг үүднээс бас уг нь энэ хуулиудыг оруулж ирж байгаа юм. Тэгэхээр аль болох гол мөрний усыг ашиглах, өөрөөр хэлбэл гадаргын усыг ашиглах, гүний усыг аль болох бага ашиглуулах үүднээс энэ Усны төлбөрийн асуудал дээр ялгаатай хандаж өгч байгаа. Гүний усан дээр илүү үнэтэй болно. Гадаргын усан дээр болохоор харьцангуй хямдруулсан байгаа. Өөрөөр хэлбэл энэ үнийн ялгаа өөрөө аль болох гадаргын усыг ашиглуулах сонирхлыг төрүүлэхүйц ийм механизм байх ёстой. Хөшүүрэг гэж үзэж байгаа юм.

Түүнээс гадна гадаргын усыг бид нар аль болох түлхүү ашиглуулах үүднээс  энд усан сан байгуулах, хөв байгуулах зэрэг асуудлуудыг бас нэлээн дэмжиж явж байгаа. Гол горхио хамгаалах нэг ч заалт байхгүй байна гэж байна. Голын хамгийн гол юм нь өөрөө ус болохоор тэр усаа хамгаалах асуудал, энэ голын зохицуулалтыг, гол уснаас өөр бүтэц бөгөөд, өөр нэгж биш юм л даа. Өөрөө ус л учраас тэр усаа хамгаалах зохицуулалт өөрөө голын усны зохицуулалтыг хийгээд өгч байгаа юм. Түүнээс гадна энэ хуульд усны ай сав газрын захиргаануудыг байгуулж өгөх тухай заалт орж өгсөн. Тэр байтугай бид нар энэ захиргаануудыг байгуулахад хэр хэмжээний төсвийн хөрөнгө шаардах, 600 сая байсан байхаа, хөрөнгө шаардагдана гээд тодорхой тооцоог хүртэл хийгээд гаргачихсан байгаа.

Усны ай сав газар гэдэг бол яг гол бассейн буюу ай сав газрыг зааж өгч байгаа гэдэг утгаараа бас гол мөрний зохицуулалт энд орж ирсэн байгаа гэж бид нар үзэж байгаа юм.

Усны төлбөрийн асуудал яг таны хэлсэн, өнөөдрийн байж байгаа бол яг таны хэлсэн тэр байдалтай байгаа. Юу вэ гэвэл, гэр хорооллын айлууд  нэг литрт нэг төгрөг төлж байгаа, орон сууцны айлууд бол нэг литрт 40 мөнгө төлж байгаа. Уул уурхай нэг литрт 15 мөнгө төлж байгаа. Энэ байдал бол өөрчлөгдөх ёстой. Одоо энэ хуулийн дагуу бид нар хэрэгжүүлээд эхлэхээр энэ үнийн тогтолцоо огт эсрэгээрээ эргэх болно.  Өөр болж хувирна.

Усыг та түрүүн хэлж байна. Усаа  байнга эргүүлж ашиглах. Нэг жил хэрэглэсэн усаа З жил ашиглах гэх асуудал ярьж байна. Сая Өмнөговьд очоод ажиллаж байхад угаасаа энэ хуулиуд гарч байгаа, байгаль орчны эрх зүйн орчин энэ байдал руу явж байгаа гэдэг сургаар тэнд ямар арга хэмжээнүүд хийгдэж байна вэ гэхээр Оюутолгой өөрийнхөө усны 85 хувийг эргүүлж ашиглаж байгаа юм байна. Энержи ресурс бол 95 хувийг эргүүлж ашиглаж байгаа.  95 хувийг эргүүлж ашиглаад сая бас энэ бид нарыг очиход дахиад цаашлуулаад  98 хүргэнэ гэсэн юм ярьж байна билээ. Тэр нь лагаа хуурайшуулаад тэндээсээ ус гаргаж авахаараа усныхаа эргүүлж ашигладгийг  98 хувьд хүргэх боломжтой гэсэн юм ярьж байна билээ. Бид нарын Оюутолгойд ямар шаардлага тавьсан бэ гэхээр, та нар байгаль орчны хамгийн сайн технологи ашиглаж байгаагаа бидэнд нотол. Жишээлбэл,  зэс боловсруулж байгаа, олборлож байгаа компаниуд усаа яг 85 хувьд хамгийн сайн нь ашигладаг юм уу? эсхүл 95 хувьд байдаг юм уу? зэсийн компаниудын хувьд. Хэрэв 95 хувьд байгаа тэд нар хоёрдугаар зэргийнхийг ашиглаж байгаа бол  95 хувьд нь хүргэх бодлого барина гэсэн ийм зарчмаар явж байгаа.

Говьд энэ гүний усны асуудал харамсалтай  яг өнөөдөртөө манай хамгийн  том төсөл гэж яригдаж байгаа хоёр төсөл хоёулаа гүний ус ашиглаж байгаа. Яваандаа бол энэ гадаргын усыг ашиглуулах үүднээс Орхон говь гээд төслийн техник эдийн засгийн үндэслэлийг бид нар хийгээд явж байна. Гэхдээ өнөөдөр өгчихөөд байгаа усны зөвшөөрлийн хэмжээ маань ийм байгаа. Жишээлбэл Таван толгой дээр хоёр өөр усны нөөцийн судалгаа гарсан байдаг юм. Нэг нь  450 литр секунд, нөгөө дэх нь 150 литр секунд гэж гарсан байгаа. Манай Усны газар зөвшөөрлөө олгохдоо багаар нь тооцож өгсөн байгаа. 150 литр секунд  гэдгээр нь. Тэгээд тэр 150 литр секунд чинь өөрөө зөвхөн бас нийт тэр усны хэмжээний боломжит нөөцийн хэмжээг л бид нар өгч байгаа. Түүнээс цааш дахиад ашиглах тухай  ерөөсөө ойлголт байхгүй. Түүнийг сая энэ уул уурхайн компаниудад очиж хэлсэн байгаа. Та нарт тодорхой усны нөөцийн тодорхой хэсгийг нь ашиглах боломжийг бид нар нээж өгсөн байгаа. Цаашдаа явж байгаад дахиад нэмээд авч болно гэж та нар битгий найдаарай. Түүнийг бол хэзээ ч нэмж өгөхгүй шүү. Та нар тэгэхээр гадаргын ус авах тооцоогоо одооноос хийгээд, одооноос ашгаасаа хуримтлал бүрдүүлж байгаад, тэр ашгаасаа тэр дэд бүтэцдээ хийгээд усыг наашаа татах, говь руу татах төслөө хэрэгжүүлээрэй, энд оролцоорой, Монголын төр үүнийг хийнэ гэдэг асуудлыг бас тавьсан байгаа.

Д.Дэмбэрэл: Баярлалаа.  Энэ асуудлыг дуустал цагаа сунгая.  Дондог гишүүн асуултаа тавья.

Д.Дондог: Баярлалаа. Нэлээд асуудал давхардаж байна. Би давхардсан асуудлуудыг асуухгүй. Зарим тодорхой зүйлүүдийг асууя. Ерөнхийдөө хэлэлцүүлгийн хувьд бөөнөөр нь олон хууль хэлэлцэж байгаа учраас түрүүн Тэрбишдагва гишүүн хэлээд байсан, үр дүн ер нь хэр болох юм бол? Уг нь хууль, хууль дээр асууж, хууль, хууль дээр санал хэлмээр санагдаад байгаа юм. Энэ  чинь цаг гаргаж, нэлээн нухацтай хэлэлцэж, богино хугацаанд гаргах ёстой хуулиуд мөн үү гэвэл яах аргагүй мөн. Монгол Улсын хэмжээнд хамгийн их асуудал үүсгээд байгаа, эрсдэл ихтэй байгаа, сөрөг үр дагавар ихтэй байгаа салбар бол энэ болчихоод байгаа юм. Тэгээд хүнээс нь хамаарч байгаа биш, нийт хүмүүсээс хамаарч байгаа учраас би тэгж хэлээд байгаа юм.

 Хэдэн тодорхой зүйл асууя. Сая орон нутгаар явж байхад, тусгай хамгаалалттай газар нутагт байгаа ойн бүсээс унанги мод, уулын мөчрүүдийг авч болох уу? үгүй юу гэдэг асуудал гарч ирж байна. Тэгж тавьж өгөхгүй бол энд чинь хий дэмий мод үрэгдээд, хаягдаад байгаад байх юм гэж, нэгдүгээрт.

Хоёрдугаарт, тэр орчимдоо багийн төв барьдаг юм уу? эсхүл гүүр тавьж  улсууд гардаг болоход модоо заавал өөр газраас авах болчихоод байх юм. Тэр тэрийг хуулиндаа хийгээд, зохицуулалт өгч болохгүй юу гэсэн санал тавьж байна. Үүний дагуу хариулт өгөөч гэж хэлэх байна. Өмнөх хууль дээр нохойтой хүн тусгай хамгаалалттай газрын ойд явж болохгүй гээд заачихаж. Гэтэл нөгөө байгаль хамгаалагч чинь одоо ганцаараа явахаасаа гадна нохойгоо зарим нь ч дагуулж явах сонирхолтой, зарим  нохой нь  дагаад явчихдаг юм байна. Иргэд юу гэж шүүмжилж байна вэ гэвэл, нөгөө дэхийг нь хууль зөрчиж байна гэж шүүмжлээд байх юм гарчээ. Тэгээд энэ мэтийг бодсон уу? 

Хоёрдугаарт, энэ ашигт малтмалтай холбоотой лиценз зөвшөөрөл аваад, ашиглалт явж байна. Тэгэхдээ тухайн сумын нутгаас гараад өөр сумын нутаг дээгүүр хөрс эвдээд байна, зам гаргаж байна. Хаа хамаагүй газраар, өөр сумын нутаг дээр бол хаа хамаагүй газраар явж байна. Ийм тохиолдолд нөгөө сум хориг тавих асуудал байж болох уу? үгүй юу? тэр сумтай ямар ч гэрээ хэлцэл хийсэн юм байхгүй, зүгээр зэргэлдээх сумаас нь тээгээд, хөрсийг нь бохирдуулаад, эвдээд, малчдын бэлчээрийг эвдээд ингээд яваад байгаа юм. Тэгэхээр өгөх хүн гэдийж, авах хүн бөхийдөг гэгчээр адгийн наад зах нь замаа тавих талаас нь нөгөө сум шаардлага тавиад ажиллуулаад байх тийм хэмжээний зүйл, заалтууд энэ хуульд орж байна уу? үгүй юу? тэгэхгүй л юм бол энэ хууль гараад онц үр дүн өгөхгүй шүү дээ. Урьд нь өчнөөн торгууль элдэв дээдийн юм байсан, тэр мөнгөн дүн өссөнөөр сүйд болчихгүй байх гэж бодоод байгаа юм.

Нөхөн сэргээлтийг яаж мөнгийг нь хийлгэх гээд байгаа юм бэ? мөнгийг нь хуримтлуулж үзэх гээд болсонгүй. Одоо тэгээд яах юм бэ? нөхөн сэргээлт хийхгүй өчнөөн газар хаягдаад байна шүү дээ. Энэ хуулиар торгууль, төлбөрийг нь өндөр болгочихоор нөхөн сэргээлт хийгдээд байх юм уу? үгүй юм уу? үүнийг нухацтай нэг тийш нь шийдмээр  оруулж, ярилцмаар байна.

Авто зам дагуу ашиглаж байгаад хаясан карьерууд байна. Энэ карьеруудыг чинь хувь хүн авчихаад, тэгээд юмыг нь зараад байх юм, газар шороогий нь, хайргий нь зараад байдаг. Энэ дээр хуулийн ямар зохицуулалттай байдаг юм бэ? энэ мэтийн юмыг зохицуулах юм байна уу? үгүй юу? 

Хамтын менежментийн нөхөрлөл зөвхөн орчноо хамгаалах үүрэгтэйгээр байгуулагдвал яах вэ? Одоо энэ хуульд ашиглаад хамгаалах юм дурьдагдаад байна. Зүгээр хамгаална гэвэл яах вэ? 

Хогтой холбогдуулаад сумын төвийн хогийг одоо ер нь яах юм бэ? Хашаан дотор хийгээд, гялгар уут нь цаастайгаа хийсээд, орчноо бохирдуулаад байх юм уу? одоо үүнийг ангилдаг барьдаг юмаар янзлах ёстой юм уу?  Хог хаягдлын талаар иргэн хүний хүлээх үүрэг гэж энэ хууль дээр юм байхгүй байна. Аж ахуйн нэгж, иргэдийн Хурал, Засаг дарга л үүрэг хүлээгээд байдаг. Иргэд байхгүй байна.

Нөгөө талд, зорчих эсэхээс бусад хэсэгт авто хөсгөөр зорчихыг хориглоно гэсэн байх юм. Уулын нэг, талын нэгээр давхиж байгаа машиныг чинь тэгээд яаж хориглох юм бэ? давхиад байвал яах юм бэ? хэдийгээр хуульд заачихсан юм шиг мөртлөө тэгээд цаана нь ямар ч энэ хэрэгжих боломжгүй ийм хэцүү заалтууд бас байх юм. Тариалангийн талбайд мал оруулбал хориглоно гэсэн байна. Бас яах юм бэ? Бэлчээрийг улирлын чанартай ашиглавал урамшуулна гэсэн байна. Нөгөө малчин нь ирээд буучихаар зэрэг яах юм бэ гээд энэ бүгд чинь үнэхээр байхгүй байнаа. Зөвшөөрөлгүй газар ухаж байгаа улсууд зөндөө байна. Үүнийг яах юм бэ? бас л байгаль онгичоод л хаяж байна. Энэ мэтийн амьдралд тулаад байгаа, тусаад байгаа юмнуудыг яаж хуульд /Хугацаа дуусав/.

Д.Дэмбэрэл: Цогтбаатар сайд хариулъя.

Д.Цогтбаатар: Унанги модыг авч ашиглаж болно. Тэнд арчилгаа, цэвэрлэгээний огтлолт гээд цаанаас зөвшөөрөлтэй байгаа. Ялангуяа энэ шинэ хуульд одоо энэ үйл ажиллагааг явуулах, зохицуулалтыг бүгдийг илүү хөнгөвчилж өгсөн байгаа, одоо байгаагаасаа. Одоо байгаа хуулиараа ч гэсэн энэ болно.  Ашиглаад хамгаална гэдэг дээр, энэ хуулийн  концепци үнэхээр тийм. Гэхдээ энэ дээр зөвхөн дандаа бүгдийг нь ашиглаад хамгаална гээд байгаа биш, үнэхээр Тусгай хамгаалалттай газрын тухай хууль бол тусдаа өргөн баригдсан байгаа. Өнөөгийн яг нөхцөл байдалд манай газар нутгийн  15-16 хувь нь цэвэр улсын тусгай хамгаалалттай газар гээд, орон нутгийн тусгай хамгаалалтад авсан газруудаа нийлүүлээд тооцох юм бол бараг 30-аад хувь тэр тусгай хамгаалалтад ямар нэгэн хэмжээнд байж байгаа.

Хогийн хуулин дээр иргэний тухай асуудал байхгүй байна. Засаг дарга юу байна гэсэн. Тэгэхээр энэ хогийн тухай хууль дээр аж ахуйн нэгж байгууллага, иргэн гээд бүгдийг нь оруулж өгсөн байгаа. Хэрэв тэнд орхигдсон бол хэлэлцүүлгийн хувьд бид нар нэмэхэд болох байх гэж бодож байна.

Зэргэлдээх сум, тэр бол Ашигт малтмалын хуультай холбогдох байх. Бидэнтэй ярих асуудал бол хэрэв тэр зөвшөөрөлгүй замаар яваад, хөрсний доройтол явагдаж байгаа бол бид нар тэнд байгаль орчных нь үнэлгээг хийж өгөөд, энэ дээр хохирлыг нь тооцож өгөх боломжтой. Түүнээс энэ бол хоёр сумын Засаг дарга нарын хоорондын тохиролцох асуудал болов уу гэж бодож байна.

Тэр дурын хүн газар ухаад байгаа гэдэг дээр, би нар халдашгүй байдлын заалтуудыг Байгаль хамгаалах хууль дээрээ хийгээд өгчихсөн байж байгаа. Хэрэв үнэхээр зөвшөөрөлгүйгээр, хууль бусаар байгаль орчинд, экологид халдах юм бол тэнд нөхөн төлбөрийн тухай асуудал өөрийн эрхгүй гарч ирж байгаа юм.

Д.Дэмбэрэл: Дондог гишүүн тодруулъя.

Д.Дондог: Би бол байгаль орчин талаас нь асуугаад байгаа, ашигт малтмал талаас нь биш. Жишээ нь,  авто замын дагуу ашиглаж байсан карьеруудыг чинь хүмүүс дураараа ашиглаад зараад байна шүү дээ, хайргий нь, элсий нь, чулуу, шороогий нь, үүнийг нь яах юм бэ? 

Өөр сумын нутаг дээгүүр дураараа, хаа хамаагүй газраар давхиад хөрсийг эвдээд, бэлчээрийг багасгаад байна. Үүнийг яах юм бэ? ийм юмнуудыг тодруулж асуугаад байна шүү дээ, нэгдүгээрт.

Хоёрдугаарт, энэ  байгаль орчныг хамгаалах санд нөхөн төлбөрийг оруулна гээд хийчихэж. Сум, орон нутагт нь оруулах урамшуулал юм байхгүй бол дан байгаль орчны санд гэхээр чинь тэнд ажиллаж байгаа байгаль орчны мэргэжилтэн чинь хэр идэвхтэй ажиллах юм бэ? Орон нутгийнхан хэр идэвх сонирхолтой ажиллах юм бэ? үүнийг бас хариулж өгөөч ээ. Энэ үнэхээр дутуу юм биш үү? Орон нутагт нь хагас хувийг нь өгдөг байвал орон нутгийнхан бас илүү идэвх, сонирхолтой ажиллах юм биш үү?  Энэ хуулиар гадагшаа гарах гэж байгаа юмнуудын дутуу ашиглаж байгаа, хууль бус ашиглаж байгаа тийм байгаль орчинтой холбоотой юмыг бүгдийг нь цэгцэлж авах юмыг энэ хуулиар хийгээд гаргачихмаар байна гэдэг саналыг л би хэлээд байгаа юм.

Д.Дэмбэрэл: Нэмээд хариулъя.

Д.Цогтбаатар: Энэ саналуудыг бид нар хүлээж авч байна. 

Д.Дэмбэрэл: Ламбаа гишүүн асуултаа тавья.

С.Ламбаа: Баярлалаа. Ерөнхийдөө гишүүд  олон асуулт асуугаад бас саналаа хэлчих шиг боллоо.

Миний хувьд ганцхан асуулт байгаа. Ер нь саналаа хэлчихье гэж бодож байна.

Энэ хуулийг би нэлээн үнэлээд байгаа юм. Байгаль орчинтой холбоотой 10-аад хуулийг шинэчилсэн найруулгаар болон нэмэлт, өөрчлөлт оруулах замаар багцаар нь оруулах асуудал бол Парламентын түүхэнд үнэхээр маш чухал асуудал байгаа юм. Бид хуулийг тусад нь хэлэлцдэг учраас нэг нь нөгөөгөөр  нь унагаад, дараа нь зөрчил үүсээд, тэгээд одоо юм наагаад, учрыг нь олохоо байчихдаг. Тийм учраас энэ багц хуулийн ач холбогдол үнэндээ, өнөөдөр Улсын Их Хурлын гишүүд цөмийг нь уншаад нэгбүрчлэн хэлэлцэнэ гэхэд хүндрэлтэй байгаа боловч, яг суурь асуудлуудаа гишүүд тэртэй тэргүй мэргэжлийн улсууд боловсруулсан учраас ажлын хэсэг дээрээ сайн ярилцаад гаргах юм бол энэ маш чухал хууль болж гарна.

Бид цаашдаа бүх салбарын хуулиудыг ингэж багцалж, өөрчилж, янзалмаар байгаа юм. Жишээ нь энд нэг зүйлийг хэлэхэд, зарим юмнуудыг тодруулах хэрэгтэй байгаа юм. Эрүүл мэндийн байгууллагын хог хаягдалтай холбоотой үйл ажиллагаа салбарын  журмаар нь зохицуулна гээд хийчихсэн байгаа юм. Тэгээд эрүүл мэндийн салбарын хог хаягдал гэж юу байдаг юм бол гээд урьд нь харахаар юм нь байхгүй байгаа юм. Тийм учраас энэ бол нэгэнт л төрийн захиргааны төв байгууллага зохицуулна гэж журамлах гэж байгаа бол эрүүл мэндийн салбарын тэр хог хаягдал гэж юу юм бэ гэдгийг заавал урд талд нь   тэр хортой хог хаягдал уу? ямар хог хаягдал вэ гэдгийг тодорхойлж өгчихөөд, түүнийг нь журамлаж өгөх ёстой. Би энд нэг л зүйл хэлмээр байгаа юм. Би энэ хууль гарсны дараагаар эрүүл мэндийн салбар нь, уул уурхайн салбар нь, бүх салбарууд энэ байгальтай холбоотой ажиллаж байгаа бүх салбарууд энэ хуульд захирагддаг байхаар бүхнийг зохицуулж өгөх нь л чухал.  

Сая Цогтбаатарыг Өмнийн говьд ажиллаад ер нь Байгаль орчны яам хэрэгтэй юм уу? хэрэггүй юм уу гээд нэг яриандаа хэлчих шиг болно билээ. Хэрэггүй гэдэг нь хуулийн зохицуулалт нь өөрөөс нь бусад салбарт аваачаад нялзаасан учраас хэрэггүй болчихоод байгаа юм. Үнэхээр салбарын яамдууд эдийн засаг, өөрийнхөө салбарыг л бодно шүү дээ. Тэгвэл тэр салбарын эдийн засгийн үр ашиг олох гээд байгаа юмыг Засгийн газар асуудал шийдвэрлэхэд Байгаль орчны асуудал хариуцсан төрийн захиргааны төв байгууллага л бүгдийг  нь эхэлж, хяналтандаа авч байж, одоо жишээлбэл бид уул уурхай Өмнийн говьд пижигнэж л байна. Одоо өнөөдөр өнгөрсөн хойно л эрүүл мэндийн асуудлыг нь ярьж байгаа биз дээ. Тэгж болохгүй л байхгүй юу? өнгөрсөн хойно л тэр замын тухай асуудал ярьж  байгаа биз дээ. 

Тийм учраас замаа тавь, энэ тоосонцроос нь айл өрхөө хамгаал, иргэдээ хамгаал, тэр юмаа хамгаалсны дараагаар та ажилла. Гансүх сайд түрүүн надад хэлж байна. Эдийн засгийн нөхцөл байдлаасаа болоод ингээд замгүйгээр юмаа эхлээд явдаг. Түүнээсээ болоод энд хүндэрдэг гэж. Тийм учраас одоо цаашдаа энэ хууль батлагдсанаар би бол тэр уул уурхай, эрчим хүч, юу л байдаг юм бэ? ер нь энэ байгальтай харьцаж байгаа бүх юмныхаа  эрх мэдэл нь бол эндээ төвлөрөөд, тэгэхдээ хүнд сурталгүй, аль болохоор цогц бодлогоор шийдвэрлэдэг ийм тогтолцоо руу шийдсэн багц хууль гарчихаасай гэж бодож байгаа. Хоорондоо яг уялдаа холбоотой ийм хуулиуд байгаа. Тийм учраас өнөөдөр бол хэлэлцэх эсэхийг нь Улсын Их Хурлын гишүүд саналаа өгчихөөд, Байнгын хороон дээрээ задлаад, тодорхой саналуудаа оруулаад явахад болно гэж бодож байна. Баярлалаа.

Д.Дэмбэрэл: Хариулъя

Д.Цогтбаатар: Эрүүл мэндийн байгууллагын хог хаягдал гэж үнэхээр тийм байдлаараа өргөн баригдсан байж байгаа. Явцын дунд энэ дээр илүү тодруулга хийгээд юуг хэлэх юм бэ гэдгээ бид нар нарийвчлаад ярьж болох байх. Бусад саналыг би бүгдийг хүлээж авч байна.

Д.Дэмбэрэл:  Бараг саналууд хэлсэн. Жаргалсайхан

Л.Жаргалсайхан: Ламбаа сайдын асуултад нэмж хариулахад, энэ хуулиар ямар эх үүсвэрээс ямар хог хаягдлууд гарч байна вэ гэдэг жагсаалт гарна. Эндээ тэр эх үүсвэрээс гарч байгаа хог хаягдал маань аль нь аюултай хог хаягдал юм бэ? аль нь аюулгүй юм бэ гэдэг. Тэгээд үүнийхээ дагуу Аюулгүй хог хаягдлын жагсаалт гэж гарна. Тэгээд үүнийхээ дагуу аюултай хог хаягдалтай холбоотой үйл ажиллагааг зохицуулах журмыг Засгийн газар, аюулгүй хог хаягдлыг  зохицуулах журмыг аймаг, нийслэлийн иргэдийн Хурал баталж байхаар ийм зохицуулалт хийж байгаа. Тэгэхээр аюултай хог хаягдалд эрүүл мэндийн аюултай хог хаягдлууд орж зохицуулагдана.

Д.Дэмбэрэл: Баярлалаа. Чулуунбат гишүүн асуултаа тавья.

О.Чулуунбат: Баярлалаа. Цаг их явчихсан болохоор би их богинохон бөгөөд ганцхан асуулт асууя.

Түрүүн бас хариулж байсан, сайд болон бусад хүмүүс ч хариуллаа. Бид нар хамгийн нэн тэргүүнд авч байгаа асуудал бол байгаль орчны  хамгаалалт гэж ярьж байна. Тэгэхдээ бид нар байгаль орчноо хамгаалахдаа  хамгийн түрүүнд Монгол хүнээ нэгдүгээрт нь адилхан харах ёстой юм болов уу гэж би бодоод байгаа юм. Манайхан өнөөдөр бүгдийг нь хамгаалсан хууль гаргаад байгаа. Байгаль орчин, хадлан, өвс, хонь, ямаа, тэмээ, ус бүгдийг л хамгаалж байгаа. Хүнээ анхаарах ёстой юм болов уу гэж бодож байна. Би үүнийг ямар утгатай хэлж байна вэ гэвэл бид ингээд хууль гаргахдаа хүний хөдөлмөрлөх, монгол хүн орлого олох, монгол хүн ажил хийх, энэ бололцоог ер нь урд хуулиудыг хараад байхад аль болохоор шахах механизмууд, хөшүүргүүдийг оруулж ирэх,  төрийн зүгээс дарамтлах хөшүүргүүдийг оруулчихдаг. Энэ бас байгаль орчин дээр байгаад байдаггүй. Би  2002-2003 оноос хойш Засгийн газрын хуралдаанууд дээр хэд хэдэн удаа л энэ асуудлаар зөрөлдөж байсан. 

Би ганцхан асуудал хэлье. Энэ  багц хуулийг хэлэлцэж байхдаа та нар ямар үзэл баримтлал, зарчим баримталсан бэ? хүний хөдөлмөрлөх, бизнес хийх энэ орчныг та нар сайн тавьж өгнө биз дээ. Байгаль орчноо хамгаалах стандартаа чангална, гэхдээ Монгол хүн байгаль орчинтойгоо зөв харьцаж орлого олох ёстой гэдгийг л би хэлээд байна. Жишээ нь, самрын асуудал. Байгаль орчны яам үүнийг зөвшөөрдөг, лицензэлдэг. Байгаль орчны яам, манай төр засгаас байгаль орчноо монголчууд самар түүж байхдаа яаж сүйтгэж байна вэ? Сүйтгэхгүй байна уу? зөв харьцаж байна уу? зөв түүж байна уу гэдгийг нь л хянах ёстой болохоос биш, лиценз өгөөд, экспорт гаргадаг дээр нь танайх хяналт тавиад байгаа юм. Тэгэхээр ганцхан танайд авлигал өгч байж, лиценз авахаас өөр аргагүй болж байгаа юм. Ийм тохиолдол урьд нь хэд хэдэн жилд, над дээр хүртэл хүмүүс ирж хандаж байсан л даа. Ийм нэг лицензийн асуудал байх юм, яаж шийддэг юм бол гэж. Би түүнийг нь мэдэхгүй. 

Байгаль орчны яам, ялангуяа өнгөрсөн жилийг аваад үзье. Манайд бороо хур ихтэй, гал түймэр багатай ийм л жил байсан.  Монголчууд нэлээн самар түүсэн юм шиг байгаа. Тэгээд ямар ч гомдол гараагүй. Сум, аймгаас гал түймэр гаргасан, байгаль орчин эвдсэн гэсэн гомдол гараагүй байхад манай Монголын самар экспортод гарч байхдаа л бөөн эрүүгийн хэргүүд үүсгэгдэж байна. Ганцхан лицензээс болоод л. Үүнийг нь нууцаар гаргасан, үүнийг нь хуйвалдаж гаргасан гээд. Уг нь Монголчууд л орлого олж байгаа шүү дээ. Би бол гадаадын хоёр, гурван худалдаачин, наймаачин, самарчин ирээд л Монголын бүх уулаар яваад, бүх самрыг түүчихнэ гэж ойлгохгүй л байна. Тэнд маш олон монголчууд, гэр бүлүүд самар түүж ирээд орлого олж л байгаа шүү дээ. Тэгэхээр иймэрхүү зарчмуудыг ийм том багц хуулийг та нар боловсруулахдаа хэр анхаарсан бэ? Монголчуудад байгаль орчинтойгоо зөв харьцаж, орлого олох энэ зарчмыг сайн тусгаж өгсөн үү гэж асуух байна. Баярлалаа.

Д.Дэмбэрэл: Цогтбаатар сайд

Д.Цогтбаатар:  Яг таны энэ ярьж байгаа зарчим бол энэ шинэ хуульд бүрэн орж өгсөн  байгаа. Энэ шинэ хуулийн бас нэг онцлог бол яг тэр. Ашиглангаа хамгаалах. Түүнээс энэ бол хамгаалаад, харамлаад, тэр нь Монгол хүнийх ч биш, хэнийх ч биш, зөвхөн бурхных гэсэн ийм ойлголт бас энэ хуульд байхгүй ээ. Манай хуучин хууль бараг ийм өнгө аястай байсан учраас сүүлдээ бид нар ямар байдалд хүрсэн бэ гэхээр өнөөдрийн байдалд. Ялангуяа ой модны нөхцөл байдалд  юу гэдэг юм бэ? шатсан ойг гаргаж болно гэдэг хууль жишээ нь гаргаад, түүний үр дагавар юу болж хувирсан бэ гэхээр,  очоод модоо шатааж байгаад аваад гарчих ч юм уу? иймэрхүү  дутагдлууд гарч байсан. 

Одоо бол энэ дээр зүгээр харамлаад харуул тавьчих юм бол энэ хамгаалагдана гэдэг ойлголт байхгүй юм байна гэдгийг ойлгоод, энэ баялгийг эзэнтэй болгоод, тэр эзэн нь ашиглаад, тэгээд өөрөө нөхөн сэргээгээд хамгаалдаг. Хамгийн гол үүний байгалиа хамгаалж байгаа хэлбэр нь юу вэ гэхээр, ашиглаад, харин нөхөн сэргээхгүй бол тэр хүнтэй хариуцлага тооцдог. Жишээлбэл нэг мод огтолж байгаа бол эргээд хоёр мод тарьдаг байх ч юм уу? энэ тогтолцоогий нь бид нар бүрдүүлж өгч байгаа юм. Тэр утгаараа энэ бол эдийн засгийн эрүүл эргэлтэнд ороод, байгаль орчин нь өөрөө хамгаалагдаад, энэ бүх хуулиудын хэрэгжилтийн яг эцсийн цэг нь юу болж харагдаж байна вэ гэхээр,  тогтвортой хөгжил гэж олон улсад бид нар нэршиж хэрэглээд байгаа энэ чинь л урт хугацаандаа хэрэгжээд явах үндсийг тавьж байгаа юм. 

Самрын лицензийн асуудал дээр би бас нарийвчилж судалъя гэж бодож байгаа. Яагаад гэвэл үнэхээр зүгээр нэг квот тавих, лиценз өгөх гэдэг бол асуудлыг шийдэх биш, улам угшруулж, бас буруу зүйл рүү түлхдэг учраас энэ дээр тэгэхдээ нөгөө байгаль орчноо бас хамгаалах хэрэгтэй байгаа. Хэт сул тавьчихбал сая  шатсан мод гаргаж болно гэдэг шиг бүр устгачихаж болзошгүй учраас тэндээ харин зөвхөн хязгаарлалтуудаа зөв хийж өгөх тухай асуудал байгаа. Баярлалаа.

Д.Дэмбэрэл: Гишүүд асуулт асууж, хариулт авлаа.

Үг хэлэх гишүүн байна уу?  Гансүх, Даваасүрэн
Ц.Даваасүрэн: Хуулийн төслийг би дэмжиж үг хэлж байгаа юм. Бас нэлээн шинэлэг юмнууд орсон. Уул уурхайн салбартай ч уялдуулаад тэр байгаль орчны үнэлгээ хийх гээд сайн зүйлүүд орсон. Тэгэхдээ энэ  хуулиа бид нар төгс хэрэгжүүлье гэх юм бол  уул уурхайн асуудлуудыг зэрэгцүүлээд явуулах асуудлыг анхаармаар байна. Үнэхээр бидэнд бололцоо байгаа гэж үзэх юм бол Засгийн газраас шууд Үндэсний аюулгүй байдлын зөвлөлд оруулаад байгаа уул уурхайн нэгдсэн бодлого, төлөвлөлтийнхөө асуудлыг зэрэгцүүлээд явах юм бол энэ хууль үр дүнтэй хэрэгжинэ. Тэгэхгүй бол энэ байгаль орчны асуудлыг чинь тэртэй тэргүй гол энэ асуудлыг дэгдээгээд байгаа уул уурхайн асуудлаа бид нар эмх замбараагүй, зохицуулалтгүй, өнөөдрийн энэ бодлогогүй, төлөвлөлтгүй байдлаар явуулах юм бол энэ хууль гарлаа ч яг үр дүн нь тодорхой гарч өгөхгүй ийм нөхцөл байдал байна.

Тийм учраас энэ асуудал дээр Засгийн газрын зүгээс  анхаараач, зэрэгцүүлж хэлэлцүүлэх асуудлыг судалж үзээч гэдгийг хэлэх байна.

Д.Дэмбэрэл: Баярлалаа. Гансүх гишүүн
Л.Гансүх: Энэ 10 багц хуулийн хүрээнд дагалдаад  15 хуульд болон мөн Улсын Их Хурлын гишүүн Ганбямба нарын өргөн барьсан 2 хууль бас энэ багц хуультай дагалдаж, ингээд  27 хуульд үндсэндээ өөрчлөлт орох юм. Эндээс  хоёр хуулийн төслийг хэлэлцэх шаардлагатай гэж ажлын хэсэг үзсэн юм.  Тэр нь юу вэ гэхээр нэгдүгээрт, Усны тухай хуулийн шинэчилсэн найруулгын төслийг дагалдуулан өргөн барьсан Ус, рашааны нөөц ашигласны төлбөрийн тухай хуульд нэмэлт, өөрчлөлт оруулах тухай хуулийн төсөл, хоёр дахь нь, Байгаль орчны үнэлгээний тухай хуулийг дагалдуулан өргөн барьсан Байгаль орчныг хамгаалах тухай хуульд нэмэлт оруулах тухай хуулийн төсөл байгаа юм. 

Ямар учиртай юм бэ гэхээр, Ус, рашааны нөөц ашигласны төлбөрийн тухай хуулийг хүчингүй болгож байгаа хууль байгаа нэг хууль нь. Тэгээд энэ дотор хүчингүй болгохдоо энэ доторх өөрчлөлтийн агуулгыг нь шинээр өргөн барьсан Байгалийн нөөц ашигласны төлбөрийн тухай хууль зарчмын зөрүүтэй  саналын томъёолол оруулахаар ажлын хэсэг дээр тэр саналуудыг нь тохирсон байгаа. Нөгөө дэх нь, хоёр дахь хуульд Байгаль орчныг хамгаалах тухай хуульд нэмэлт оруулах тухай хуулийн төсөлтэй санал нэгтгэн хэлэлцэх боломжтой байгаа учраас тэр Нөлөөлөх байдлын үнэлгээг дагасан, үүнийг бол хэлэлцүүлээд хэрэггүй гэж үзэж байгаа юм. 

Тэгээд үүнийг Их Хурлын даргад санал болгож байна. 

Д.Дэмбэрэл: Зүйтэй, ойлголоо.

Байгаль орчныг хамгаалах тухай хуульд нэмэлт, өөрчлөлт оруулах тухай, Байгалийн нөөц ашигласны төлбөрийн тухай, Байгаль орчинд нөлөөлөх байдлын үнэлгээний тухай шинэчилсэн найруулга, Ус бохирдуулсны төлбөрийн тухай, Усны тухай шинэчилсэн найруулга,  Ойн тухай шинэчилсэн найруулга, Агаарын тухай шинэчилсэн найруулга, Хог, хаягдлын тухай, Хөрс хамгаалах, цөлжилтөөс сэргийлэх тухай, Амьтны тухай хуулийн төслийг болон  холбогдох бусад хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэсэн Байнгын хорооны саналаар санал хураалт явуулж байна.

41 гишүүн санал хураалтад оролцож, 37 гишүүн зөвшөөрч, 90,2 хувийн саналаар хэлэлцэх нь зүйтэй гэж үзлээ.

Эдгээр хуулиудыг анхны хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүллээ.

Гишүүдэд баярлалаа. Ажлын хэсгийнхэнд баярлалаа.

Өнөөдрийн чуулганы хуралдаан өндөрлөлөө.

Хуралдаан 18 цаг 25 минутад өндөрлөв.


Соронзон хальснаас буулгасан:

ХУРАЛДААНЫ ТЭМДЭГЛЭЛ

